
ᑲᑉᐱᐊᓇᖅᑐᑦ
ᑕᑯᓕᒪᓇᖏᑦᑐᑦ ᐆᒪᔪᑦ ᑲᒪᓇᖅᑐᓪᓗ ᐆᒪᔪᑦ ᐃᓄᐃᑦ 

ᐅᒃᐱᕆᔭᖏᓐᓃᙶᖅᑐᑦ ᐅᓂᒃᑳᖅᑐᐊᖏᓐᓂᓪᓗ

ᐅᖃᓕᒫᒐᖅ 1

	 ᐅᓇ ᓯᕗᓪᓕᖅᐸᐅᔪᖅ ᑲᑉᐱᐊᓇᖅᑐᑦ: ᑕᑯᓕᒪᓇᖏᑦᑐᑦ 
ᐆᒪᔪᑦ ᑲᒪᓇᖅᑐᓪᓗ ᐆᒪᔪᑦ ᐃᓄᐃᑦ ᐅᒃᐱᕆᔭᖏᓐᓃᙶᖅᑐᑦ 
ᐅᓂᒃᑳᖅᑐᐊᖏᓐᓂᓪᓗ ᓄᐊᑕᐅᓯᒪᔪᓂᒃ.  ᕿᐱᑕᐅᓗᐊᖅᑐᒦᖕᒪᑕ 
ᐆᒪᔪᐃᑦ ᐃᓅᖏᑦᑐᑦ ᑕᑯᔭᐅᒐᔪᐃᑦᑐᑦ ᐃᓄᐃᑦ ᐅᒃᐱᕆᔭᖏᓐᓂ 
ᐅᓂᒃᑳᖅᑐᐊᖏᓐᓂᓪᓗ, ᑕᐃᒪᐃᑎᓪᓗᒍ, ᓄᐊᑕᐅᓯᒪᔪᑦ 
ᐊᕕᑦᑐᖅᑕᐅᓯᒪᔪᑦ ᐅᖃᓕᒫᒐᕐᓄᑦ.  ᐅᖃᓕᒫᒐᐃᑦ 
ᐱᓪᓗᐊᑕᖃᖃᑦᑕᕐᓂᐊᖅᑐᑦ ᐃᒻᒥᒃᑰᖓᔪᓂᒃ.  ᓄᐊᑕᐅᓯᒪᔪᑦ 
ᑕᑯᑎᑦᑎᒋᐊᕈᑎᖓᑦ ᐃᓚᓕᐅᑎᓯᒪᐃᓐᓇᕐᓂᐊᖅᑐᖅ 
ᐅᖃᓕᒫᒐᕐᓄᑦ ᐅᖃᓕᒫᖅᑎ ᖃᐅᔨᒪᖁᓪᓗᒍ ᖃᓄᐃᑦᑑᓂᖏᓐᓂᒃ 
ᐃᓄᐃᑦ ᐅᓂᒃᑳᖅᑐᐊᕈᓯᖏᑕ ᐃᓕᖅᑯᓯᖏᓐᓂᑦ.  
	 ᐅᖃᓕᒫᒐᖅ 1 ᖃᐅᔨᑎᑦᑎᒋᐊᖅᐳᖅ ᐅᑭᐅᖅᑕᖅᑑᑉ 
ᐃᓄᒃᐸᓱᒡᔪᖏᑕ ᒥᒃᓵᓄᑦ ᐳᐃᔨᓄᓗ ᐊᕐᓇᕆᔭᐅᔫᑉ ᒥᒃᓵᓄᑦ.   
ᑖᒃᑯᐊ ᐆᒪᔫᒃ ᓂᕈᐊᖅᑕᐅᓯᒪᕘᒃ ᑲᑎᖅᓱᖅᑕᐅᓯᒪᔪᓂᒃ 
ᐱᒻᒪᕆᐅᒻᒪᑕ ᐃᓄᐃᑦ ᐅᒃᐱᕆᔭᖏᑦ ᐅᓂᒃᑳᖏᓪᓗ 
ᓇᓂᔭᐅᑲᐅᖅᑐᕈᓐᓇᖅᑐᑎᒡᓗ ᐅᓂᒃᑳᖅᑐᐊᖏᓐᓂᑦ ᐃᓄᐃᑦ 
ᓇᑭᑐᐃᓐᓈᖅᓯᒪᔪᑦ.                                    

VI

ᖃᐅᔨᔭᐅᖁᔭᖏᑦ ᐋᖅᑭᒃᓱᐃᔨᐅᑉ

	 ᐊᔪᕐᓇᖏᑦᑕᕌᖓᑦ ᐅᓂᒃᑳᖅᑐᐊᕆᐊᙵᖏᑦ 
ᑎᑎᕋᖅᑕᐅᓯᒪᓂᖏᓪᓗ ᐊᑐᖅᑕᐅᕗᑦ ᑕᕝᕙᓂ 
ᐋᖅᑭᒋᐊᖅᑕᐅᒐᑎᒃ.  ᑭᓯᐊᓂ, ᐃᓄᒃᑎᑐᑦ 
ᑎᑎᕋᖅᑕᐅᒋᐊᙵᕐᓂᑯᑦ ᓇᓗᓇᕋᐃᒻᒪᑕ, ᐅᖃᐅᓯᖅ 
ᑎᑎᕋᖅᑕᐅᒃᑲᓐᓂᖃᑦᑕᖅᓯᒪᔪᖅ  ᑎᑎᕋᐅᓯᖅ ᐊᖏᖅᑕᐅᓯᒪᔪᖅ 
ᒪᓕᒃᑐᒍ. 
	 ᐃᓄᐃᑦ ᐅᓂᒃᑳᖏᑦ ᐊᔾᔨᒌᑉᐸᖏᒻᒪᑕ ᓄᓇᓕᖕᓂ 
ᓄᓇᓕᖕᓄᑦ.  ᐅᓂᒃᑳᒐᓚᐃᑦ ᐊᔾᔨᒌᕈᔪᐊᓘᕗᑦ, 
ᐊᔾᔨᒌᖏᓐᓂᖃᖅᑐᑎᒃ.  ᐅᓂᒃᑳᑦ ᐊᔾᔨᐅᖏᑦᑕᕌᖓᑦ ᐃᓄᖏᓪᓗ 
ᑐᑭᖓᓗ ᑖᓐᓇᔅᓴᐃᓐᓇᐅᒐᓗᐊᕐᓂᖅᐸᓪᓗ ᐊᓯᔾᔨᖅᓯᒪᔪᖅ, 

ᑕᒻᒪᕈᒪᓇᖓ ᐊᑕᖏᑦᑎᐊᒻᒪᕆᒃᓯᒪᔭᒃᑲ.

 



VII

ᐃᓕᓴᕆᔭᐅᔪᒪᔪᑦ

	 ᐃᓱᒪᑦᑎᐊᖅᑐᐊᓘᔮᖅᐸᑦᑐᖓ, ᑭᓯᐊᓂᓕ, 
ᑎᑎᕋᖅᑭᖏᓐᓇᒪ.  ᑕᐃᒪᐃᒻᒪᑦ, ᐱᒋᐊᕈᑎᒋᓗᒍ, 
ᖁᔭᓐᓇᒦᖅᑕᒃᑲ ᓅᓪ ᒪᒃᑑᒪᑦ, ᐋᓇ ᓯᒡᓗᕐ, ᑮᑦ 
ᑯᕆᔅᑕᕗᕐ ᐊᒻᒪ ᑖᓇ ᑯᕆᔅᑕᕗᕐ ᐃᑲᔪᖅᓯᒪᓂᖏᓐᓄᑦ 
ᕿᓄᐃᓵᕈᓐᓇᕐᓂᖏᓐᓄᓪᓗ.  ᑖᒃᑯᐊ ᑎᑎᕋᖅᓯᒪᔪᑦ 
ᐱᔭᕇᕈᓐᓇᕋᔭᖏᑦᑐᑦ ᐃᑲᔪᖅᑕᐅᖏᓐᓇᖃᑦᑕᓚᐅᖏᒃᑯᒪ.  
ᖁᔭᒋᕙᒃᑲᑦᑕᐅᖅ ᐅᑯᐊ ᐊᔪᕆᖅᓲᔾᔨᖃᑦᑕᓚᐅᖅᑐᑦ, ᐃᑲᔪᖅᑐᑎᒃ 
ᐃᑲᔪᖅᓱᑐᐃᓐᓇᖅᑐᑎᓪᓘᓐᓃᑦ ᑖᓐᓇ ᐱᓕᕆᐊᕆᑎᓪᓗᒍ-ᓗᐃᔅ 
ᕝᓚᕼᐅᕐᑎ, ᓲᓴᓐ ᓵᒪᓐᔅ, ᔫ ᖃᕆᑕᖅ, ᓂᐊᓕ ᑯᓱᒐᖅ, ᕇᐱᑲ 
ᕼᐊᐃᓐᓄ, ᐳᔾᔫᑦ ᑯᓱᒐᖅ, ᒫᑭ ᑲᒃᑭᒃ, ᐄᕙ ᓄᐊ, ᓵ ᐱᑦᓯᐅᓛᖅ, 
ᐅᓘᑕ ᒫᑎᐅᓯ, ᓕᐊ ᐅᑕᒃ, ᐊᒻᒪ ᔮᓐ ᒪᒃᑖᓄᑦ
	 ᖁᔭᓕᑦᑎᐊᕈᒪᒻᒥᔭᕋᑦᑕᐅᖅ ᒪᐃᒃ ᐋᔅᑎᓐ, ᐱᖃᓐᓂᕆᔭᕋ 
ᑎᑎᖅᑐᒐᖅᑎᐅᓪᓗᓂᓗ ᑖᒃᓱᒧᖓ.  ᖁᕕᐊᓱᐊᓚᐅᖏᑉᐸᑦ 
ᐃᓱᒪᑦᑎᐊᖃᑦᑕᓚᐅᖏᑉᐸᓪᓗ, ᑖᒃᑯᐊ ᑲᔪᓯᒐᔭᓚᐅᖏᑦᑐᑦ.  
	 ᐅᖃᓕᒫᒐᖅ ᑖᓐᓇ ᑲᑎᖅᓱᐊᖑᕗᖅ ᐅᖃᖅᑕᐅᓂᑯᓂᒃ, 
ᑎᑎᕋᖅᑕᐅᓂᑯᓂᒃ ᐃᓄᖕᓂᓪᓗ ᖃᐅᔨᒪᔨᑕᕐᓂᒃ 
ᓄᐊᑕᐅᓯᒪᔪᑦ ᕿᐱᑕᐅᓗᐊᖅᑐᓂᑦ ᐊᕐᕌᒍᓂᑦ.  ᐊᕐᕌᒍᑦ 
ᖁᓖᑦ ᐊᓂᒍᖅᓯᒪᓕᖅᑐᑦ ᑲᑎᖅᓱᐃᖃᑦᑕᖅᓯᒪᓕᖅᑐᖓ 
ᐅᖃᓕᒫᖅᑐᖓᓗ ᐃᓄᐃᑦ ᐅᓂᒃᑳᖅᑐᐊᖕᒋᓐᓂᒃ.  ᑕᐃᒪᙵᓂᑦ 
ᓈᓚᒍᓐᓇᖃᑦᑕᖅᓯᒪᕗᖓ ᐅᖃᖃᑎᖃᖅᑐᖓᓗ ᖃᐅᔨᒪᔪᓂᒃ 
ᓄᓇᕗᒻᒥᐅᓂᒃ ᐃᓄᐃᑦ ᐅᒃᐱᕆᔭᖏᓐᓂᒃ ᐊᑐᖅᑕᕕᓂᖏᓐᓂᓪᓗ. 
ᑲᑎᖅᓱᖅᓯᒪᕙᒃᑲ ᐋᖅᑭᒃᓱᖅᓯᒪᓪᓗᒋᓪᓗ ᖃᐅᔨᓯᒪᔭᒃᑲ 
ᑕᕝᕙᓂ ᐊᒥᓱᑦ.  ᖁᔭᒋᑦᑎᐊᖅᐸᒃᑲᑦᑕᐅᖅ ᐃᓄᐃᑦ 
ᐃᓕᖅᑯᓯᖏᓐᓂᒃ ᖃᐅᔨᓴᖅᑏᑦ ᐃᓄᐃᓪᓗ ᖃᐅᔨᒪᔨᑕᐃᑦ 



ᑎᑎᕋᖃᑦᑕᓚᐅᕐᓂᖏᓐᓄᑦ ᐅᖃᐅᔾᔨᖃᑦᑕᓚᐅᕐᓂᖏᓐᓄᓪᓗ 
ᐊᑐᐃᓐᓇᐅᓂᐊᕐᒪᑕ ᑭᖑᕚᑦᑎᓐᓄᑦ.  
	 ᐅᕝᕙᑦᑕᐅᖅ ᐅᑯᐊ ᐃᑲᔪᖅᓯᒪᔪᑦ ᑖᒃᓱᒥᖓ ᐅᖃᓕᒫᒐᕐᒥᑦ.

ᐋᖅᑭᒃᓱᖅᓯᒪᔪᑦ ᑎᑎᕋᖅᑕᐅᔾᔪᓯᖏᑦ ᒪᓕᒃᑐᒋᑦ ᖃᓪᓗᓈᑎᑐᑦ. 

ᐊᑦᖃᕋᓛᖅ
ᐊᕙ

ᐹᐸ ᑲᓪᓗᒃ
ᓯᓖᓇ ᑲᓪᓗᒃ

ᐄᑐᐊᖅ ᐅᐃᓕᐊᒻ ᓂᐅᓪᓴᓐ
ᐃ. ᐅ. ᕼᐋᒃᔅ
ᕗᕌᓐᔅ ᕘᐊᔅ 

ᔪᐊᔾᔨ  ᑲᑉᐱᐊᓇᖅ
ᕼᐃᐊᓐᓄᕆ ᐃᖢᐊᕐᓂᖅ

ᑯᓅᑦ  ᕌᔅᒥᐅᓴᓐ
ᓘᓯᐊᓐ ᒻ. ᑑᕐᓄᕐ

ᒥᐊᕆᐊᓐ ᐳᔪᐊᑦ ᑕᐸᖅᑎ
ᒫᑯᓯ ᑲᓗᐊᖅ
ᓈᓗᖏᐊᖅ

ᓇᐃᐅᒥ ᐃᓪᓚᐅᑦ
ᐅᐃᕐᖑᑦ ᑲᓪᓗᒃ
ᐲᑕ ᐊᑦᓯᖅᑕᖅ

ᕉᑕ ᐊᒃᐸᓕᐊᐱᒃ ᖃᕆᑕᖅ
ᓴᐃᒪᓐ ᐃᓪᓚᐅᑦ
ᓯᐴᕋ ᑲᓪᓗᒃ

VIII



IX

ᓯᕗᒧᐊᒃᑎᑕᖓ

	 ᐅᑭᐅᖅᑕᖅᑐᒧᑦ ᓄᓱᐊᖅᑕᐅᖏᓐᓇᖅᑑᔮᕋᒪ.  
ᐅᖃᕈᓐᓇᖅᑐᖓ ᐅᓂᒃᑳᖏᓐᓄᖅᑲᐃ ᕚᕐᓕ ᒧᐊᑦ ᔮᒃ 
ᓚᓐᑕᓐᓗ ᐊᑦᑐᖅᑕᐅᓯᒪᓪᓗᐊᑕᖅᑑᔮᖅᐸᒃᑲᒪ. ᑭᓯᐊᓂ 
ᑭᖑᓪᓕᖅᐹᖅᓱᓕᖅᑎᓪᓗᖓ ᐊᕐᕌᒍᒥ ᐃᓕᓴᐃᔩᑦ 
ᓯᓚᑦᑐᖅᓴᕐᕕᖓᓂ, ᐃᖅᑲᓇᐃᔮᒃᓴᓄᑦ ᓴᖅᑭᔮᖅᑎᑦᑎᕕᒃ 
ᐊᕙᓗᒦᑦᑐᖅ ᐊᖅᑯᓵᓕᕋᒃᑯ, ᐅᑭᑕᐅᑲᒻᒪᓐᓂᑯ ᐱᕙᓪᓕᐊᔪᓂᑦ 
ᑭᑭᐊᒃᓯᒪᔪᖅ ᑕᕝᕗᖓ, ᓵᖅᑭᔮᖅᑎᑦᑎᔪᖅ ᐃᖅᑲᓇᐃᔮᒃᓴᓂᑦ 
ᐃᓕᓴᐃᔨᐅᓂᕐᒥ ᐅᑭᐅᖅᑕᖅᑐᒥ.  ᑭᐅᑦᑕᐅᑎᒋᓪᓗᒍ 
ᐃᖅᑲᓇᐃᔮᒃᓴᖅ ᑕᖅᑭᒐᓵᕐᔪᐃᑦ ᐊᓂᒍᖅᑎᓪᓗᒋᑦ, ᓴᒡᒐᕉᑦ 
(ᐋᒡᒌᓯ) 1997ᒥ, ᖃᐅᓱᐃᑦᑑᑉ ᓯᒡᔭᖓᓄᑦ ᑕᑯᓐᓈᖅᑐᖓ 
ᐅᐃᑦᑕᑑᑐᐃᓐᓇᓚᐅᖅᓯᒪᕗᖓ ᖃᐅᔨᒪᖏᑦᑎᐊᖅᑐᖓ 
ᖃᓄᐃᓕᖓᓂᐊᓕᕋᓗᐊᕐᒪᖔᕐᒪ.
	 ᐊᕐᕌᒍ ᑕᐃᓐᓇ ᓯᕗᓪᓕᖅᐹᕆᓚᐅᖅᓯᒪᔭᕋ 
ᐊᑦᑐᐃᓂᖅᐹᖑᓯᒪᕗᖅ ᐃᓅᓯᓐᓂ.  ᓯᕗᓪᓕᖅᐹᑎᐊᕐᒥ, 
ᐊᑐᕆᐅᓚᐅᖅᓯᒪᒐᒃᑯ ᓯᓚᐅᑉ ᖃᓄᐃᓐᓂᖓ 
ᐊᑦᑐᐃᖃᑦᑕᕐᓂᖓᓂᑦ ᐅᓪᓘᑉ ᐃᓗᐊᓂ ᐱᓕᕆᐊᕆᔭᐅᔪᓂᑦ.  
ᐃᓄᖕᓂ ᑲᑎᓯᓚᐅᖅᓯᒪᒐᒪ ᐊᑐᖅᓯᒪᔭᖏᓐᓂ ᐃᓅᓯᕐᒥᓪᓗ 
ᑕᑯᓐᓈᖅᑐᓂᒃ ᐃᓅᓯᐅᑉ ᖃᐅᔨᒪᔭᕐᒪ ᐊᔾᔨᒋᖏᑦᑎᐊᖅᑕᖓᓂᑦ.  
ᑕᕝᕙᓂ ᓂᒡᓚᓱᒃᑐᐊᓗᖕᒥ ᑖᖅᑐᐊᓗᖕᒥᓪᓗ, ᓯᕗᓪᓕᖅᐹᑦᑎᐊᕐᒥ 
ᐊᑐᕆᐅᖅᑕᓐᓂ ᐃᓅᓯᓐᓂ, ᐊᑐᓚᐅᖅᓯᒪᒐᒪ ᓂᕈᒥᒃᑐᒥᑦ 
ᐊᑲᐅᔪᒥᒡᓗ ᐃᓚᒋᔭᐅᓪᓗᖓ ᓄᓇᓕᕋᓛᕐᒥ.  
	 ᐊᕐᕌᒍᓂ ᐱᖓᓱᓂᒃ ᐃᓕᓴᐃᓪᓗᖓ ᖃᐅᓱᐃᑦᑐᕐᒥ, 
ᐃᓄᐃᑦ ᐅᓂᒃᑳᖅᑐᐊᖏᓐᓂ ᖃᐅᔨᑎᑕᐅᓚᐅᖅᓯᒪᒐᒪ.  
ᐃᓕᓐᓂᐊᖅᑎᑕᒃᑲ ᐅᓂᒃᑲᐅᔾᔨᕙᓚᐅᖅᓯᒪᒻᒪᑕ 



ᑐᓴᓕᒪᓇᖏᑦᑐᓂᒃ ᐆᒪᔪᓂᒃ ᐊᓄᕆᒐᔪᒃᑐᒥ ᓄᓇᕐᔪᐊᕐᒥ ᑕᒫᓂ.  
ᖃᐅᔨᔪᒪᓂᕋ ᐃᓄᐃᑦ ᐅᒃᐱᕆᔭᖏᓐᓂ ᐱᒋᐊᓚᐅᖅᓯᒪᕗᖅ.  
ᖃᐅᓱᐃᑦᑑᑉ ᐃᓄᖏᑦ, ᐅᓂᒃᑲᐅᔾᔨᕙᓚᐅᖅᑐᑦ ᐃᑲᕐᕋᖏᓐᓂᒃ 
ᖃᐅᔨᒪᔭᖏᓐᓂᓪᓗ ᐃᓚᒋᔭᐅᔫᔮᓕᖅᑎᑕᐅᓚᐅᖅᐳᖓ 
ᓄᓇᖓᓐᓄᑦ, ᑐᑭᓯᒃᑲᓐᓂᕈᒪᓂᕐᒥᓪᓗ ᐅᑭᐅᖅᑕᖅᑑᑉ 
ᒥᒃᓵᓄᑦ ᐱᒋᐊᖅᑎᑦᑎᓪᓗᑎᒃ ᑕᑯᔭᐅᒐᔪᐃᑦᑐᓂᒡᓗ ᐆᒪᔪᓂᒃ 
ᐱᑕᖃᕐᓂᕋᖅᑕᐅᔪᓂᒃ ᑕᒫᓂ ᓄᓇᒥ ᐅᐸᒃᑕᐅᒐᔪᐃᑦᑐᒥ.  
	 ᖃᕿᐊᓕᕐᓗᖓᓗ ᐃᓄᑐᐊᖏᑦ ᐱᒋᐊᖅᑎᑦᑎᓚᐅᙱᓚᑦ 
ᐃᖏᕐᕋᓂᓐᓂ, ᓄᓇᖓᑦᑕᐅᖅ.  ᓄᓇ, ᕿᓚᒃ ᐃᒪᕐᓗ 
ᐅᒃᐱᕈᓱᓕᖅᑎᑦᑎᓚᐅᖅᓯᒪᕗᖅ ᐱᑕᖃᕆᐊᖓᓂᒃ 
ᑕᑯᔪᓐᓇᙱᑕᑦᑎᓐᓂ ᐃᓛᑎᒍᑦ.  ᐊᑯᓂᒃᑲᓐᓂᖅ 
ᐅᑭᐅᖅᑕᖅᑐᒦᓕᖅᑎᓪᓗᖓ ᓂᒡᓚᓱᖕᓂᕐᒥᓪᓗ 
ᐊᑐᖅᐸᑦᑎᓪᓗᖓ, ᑖᖅᑐᒥᒡᓗ, ᕿᓚᑯᔅᓱᐊᓗᒡᓗ, ᐊᐳᑎᓗ 
ᕿᑲᖅᓯᔪᓐᓇᖏᑦᑐᖅ, ᐱᖅᓰᓪᓗ, ᐅᒃᐱᕈᓱᒍᓐᓇᖅᓯᓚᐅᖅᓯᒪᕗᖓ 
ᑕᒪᓐᓇ ᐊᐅᓚᑕᐅᒋᐊᖓᓂ ᐊᓯᖏᓐᓄᑦ.  ᐃᖅᑲᐅᒪᕗᖓ 
ᐱᖅᓯᓗᐊᙳᐊᖅᑎᓪᓗᒍ ᑕᐅᕕᒡᔪᐊᖓᓂ ᖃᐅᓱᐃᑦᑑᑉ.  
ᖁᕕᐊᓱᓚᐅᖅᓯᒪᒐᒪ ᐅᑭᐅᒃᑯᑦ ᐊᓄᕆᓯᐅᕐᓂᓐᓂ.  
ᐅᖅᑯᒃᓴᑦᑎᐊᖅᑐᖓ ᐊᓂᓚᐅᖅᓯᒪᕗᖓ ᐊᓄᕆᐅᑉ ᓴᙱᓂᖓᓂᑦ 
ᐃᒃᐱᒍᓱᒋᐊᖅᑐᖅᑐᖓ. ᑐᖅᓲᕐᒪ ᓴᐳᑎᓯᒪᔪᓐᓃᑐᐊᕐᒪᖓ, 
ᐊᓄᕆᒧᑦ ᐊᐅᓚᕈᓘᔭᖅᑎᑕᐅᓕᖅᑐᖓ.  ᐊᓄᕆᐅᓪᓗ 
ᐆᒻᒪᕆᒃᓯᑎᑦᑎᐊᖅᑐᓂᖓ ᐊᐳᑎᐅᓪᓗ ᑕᐅᑐᑦᑎᐊᕈᓐᓃᕐᓇᖅᑑᑦ. 
ᑕᕝᕙᓕ, ᓱᒃᑲᐃᑦᑐᒥᒃ, ᐃᒃᐱᒍᓱᓕᖅᑐᖓ ᑕᑯᓐᓈᖅᑕᐅᔫᔮᖅᑐᖓ.  
ᓯᑯᙱᕈᔪᒃᑐᖓ ᐊᓄᕆᒧᑦ, ᐱᖅᓯᕐᒧᑦ ᑕᑯᑦᑎᐊᕆᐊᖅᑐᖓ 
ᐊᐳᑎᐅᑉ ᐅᖓᑦᑖᓃᑦᑐᖃᕐᒪᖔᑦ.  ᐊᓄᕆᒻᒪᑦ ᐃᔨᖕᓄᑦ 
ᑕᑯᑦᑎᐊᕈᓐᓇᕐᓇᖓ.  ᐃᒃᐱᒋᑦᑕᐃᓕᒪᒐᓗᐊᖅᑐᒍ; ᑭᓯᐊᓂ, 
ᐃᒃᐱᒌᓐᓇᖅᑐᒍ.  ᓲᕐᓗᓗ ᓄᓇᓕᖕᓄᑦ ᐅᖓᓯᓪᓕᒋᐊᖁᔭᐅᔪᖓ, 
ᐊᑦᑕᕐᓇᖏᑦᑐᒦᑦᑐᓐᓃᖁᔭᐅᔫᔮᖅᑐᖓ.  ᐃᓪᓗᓐᓄᑦ 
ᐅᑎᓵᖅᑐᖓ ᐃᒐᓛᒃᑯᑦ ᐱᖅᓯᖅ ᑕᐅᑐᔾᔫᒥᔮᒃᑐᒍ ᐅᓐᓄᓕᒫᑲᓴᒃ.   
ᐃᓱᒪᔾᔫᒥᔭᕌᖓᒪ ᑕᐃᒃᓱᒪᓂᐅᓚᐅᖅᓯᒪᔪᒧᑦ ᐃᓱᒪᕙᑦᑐᖓ 
ᐱᖅᓯᕐᒥ ᑭᓱᑕᖃᓚᐅᖅᓯᒪᒻᒪᖔᑦ, ᕿᓄᐃᓵᖅᑐᓂ ᐅᕙᓐᓂ 
ᑕᒻᒪᖅᓰᔪᖃᕐᒪᖔᑦ. 

X

ᖃᐅᓱᐃᑦᑐᕐᒥ ᐊᐅᓪᓚᕋᒪ ᐃᓕᓐᓂᐊᕆᐊᒃᑲᓐᓂᖅᑐᖓ 
ᓯᓚᑦᑐᖅᓴᕐᕕᒡᔪᐊᕐᒧᑦ, ᕿᓂᓕᓚᐅᖅᓯᒪᕗᖓ ᐅᖃᓕᒫᒐᕐᒥᑦ 
ᑐᑭᓯᑎᑦᑎᒃᑲᓐᓂᕈᓐᓇᖅᑐᒥᑦ ᐅᕿᐅᖅᑕᖅᑑᑉ ᑲᒪᓇᖅᑐᓂᒃ 
ᐆᒪᔪᖏᓐᓂᒃ  ᑐᓴᓚᐅᖅᓯᒪᔭᓐᓂᒃ.  ᕿᓂᖅᓴᐅᒥᓪᓗᖓ, ᑭᓯᐊᓂ 
ᐅᖃᓕᒫᒐᖅ ᓇᓂᓚᐅᖅᓯᒪᙱᓚᕋ.  ᓇᓂᓯᒐᓗᐊᖅᑐᖓ 
ᐅᑭᐅᖅᑕᖅᑐᒧᑦ ᐊᐅᓪᓚᖃᑦᑕᖅᑎᕕᓃᑦ ᖃᐅᔨᓴᖅᑏᓪᓗ 
ᐅᓂᒃᑳᓂᑦ ᓄᐊᑦᑎᖃᑦᑕᖅᑐᕕᓂᐅᓂᖏᓐᓂ ᓄᓇᓕᖕᓂ 
ᓇᑭᑐᐃᓐᓇᖅ ᑖᒃᑯᐊ ᐅᖃᓕᒫᒐᐃᑦ ᐃᓚᖏᑦ 
ᓴᖅᑭᑕᐅᖃᑦᑕᕈᓐᓃᖅᑐᑎᒃ ᓇᓂᔭᕐᓂᕋᑎᒡᓗ.  ᐅᑭᐅᖅᑕᖅᑐᒧᑦ 
ᐅᑎᕋᒪ ᐊᕐᕌᒎᒃ ᒪᕐᕉᒃ ᐊᓂᒍᖅᑎᓪᓗᒋᑦ, ᐅᖃᓕᒫᒐᑐᖃᕐᓂᒃ 
ᕿᒥᕐᕈᓘᔭᖅᐸᑦᑐᖓ ᐃᖅᑲᓇᐃᔭᕐᓇᐅᑎᓐᓇᒍ ᐃᓐᓇᕐᓂᓪᓗ 
ᑐᑭᓯᒋᐊᕐᕕᖃᒃᑲᓐᓂᖅᐸᓕᖅᑐᖓ ᐅᓂᒃᑳᓂ ᑖᒃᑯᐊ ᐆᒪᔪᑦ 
ᒥᒃᓵᓄᑦ ᓇᖕᒥᓂᖅ ᐅᖃᓕᒫᒐᓕᐅᕋᓱᓕᓚᐅᖅᓯᒪᕗᖓ ᐅᕙᑦᑐ 
ᖃᐅᔨᔪᒪᔪᓄᑦ, ᐅᖃᓕᒫᕈᒪᕙᒃᑐᓄᑦ ᐅᒃᐱᕆᔭᐅᔪᐃᑦ ᐆᒪᔪᐃᑦ 
ᒥᒃᓵᓄᑦ ᑕᑯᓐᓈᙳᐊᕈᓐᓇᖅᑐᓄᑦ ᓄᓇᕐᔪᐊᕐᒥ ᐃᓗᓕᓕᐊᓗᖕᒥ 
ᑲᒪᓇᖅᑐᓂᒃ ᖃᐅᔨᒪᔭᐅᖏᑦᑐᓂᒡᓗ.  

ᑕᕝᕙ, ᐱᔭᕐᓂᕐᓗᓂ, ᑖᓐᓇ ᐅᖃᓕᒫᒐᖅ ᕿᓂᓚᐅᖅᓯᒪᔭᕋ 
ᓇᓂᔪᓐᓇᕐᓇᒍ.  ᖁᕕᐊᒋᓂᐊᖅᐸᑦᑐᖅ.

ᓃᓪ ᑯᕆᔅᑕᕗᕐ
ᐃᖃᓗᐃᑦ, ᓄᓇᕗᑦ
2006

ᓯᕗᒧᐊᒃᑎᑕᖓ

ᑕᑯᑎᑦᑎᒋᐊᕐᓂᖅ

ᖃᓄᖅ ᐊᐱᕆᓚᐅᕋᕕᙵᐃᓛᒃ, ᖃᓄᕐᓗ ᐅᖃᐅᑎᓂᐊᖅᐸᒋᑦ, 
ᖃᐅᔨᒪᔭᐅᔪᕐᒥᑦ ᓱᕈᓯᓕᒫᓄᑦ, ᓱᕈᓯᓕᒫᓄᑦ 
ᓂᐸᖏᖅᑎᑕᐅᓚᐅᖅᓯᒪᔪᓄᑦ ᐊᓈᓇᖏᓐᓄᑦ ᐅᓂᒃᑲᐅᔾᔭᐅᓪᓗᑎᒃ.  
ᓱᕈᓰᑦ ᐃᓅᓯᕐᒥ ᑕᑕᒻᒪᑕ, ᓯᓂᒍᒪᔪᓐᓇᖏᑦᑐᑦ. ᐃᙱᐅᓯᕐᒧᑦ ᑭᓯᐊᓂ 
ᐅᖃᐅᓯᕐᓄᑦ ᐅᐃᕐᖓᕐᓇᖅᑐᓄᑦ ᓂᐸᖏᕐᓗᑎᒃ ᓯᓂᓕᓚᕿᓂᐊᕐᒪᑕ. 
ᑕᐃᒫᒃ ᑕᕝᕙ ᐊᓈᓇᐅᔪᑦ ᐊᓈᓇᑦᑎᐊᕆᔭᐅᔪᓪᓗ ᓱᕈᓯᓛᓂᒃ 
ᓯᓂᓕᖅᑎᑦᑎᓲᖑᕗᑦ ᐅᓂᒃᑲᓄᑦ. ᖃᐅᔨᒪᔭᕗᑦ ᑕᐃᑲᙶᖅᓯᒪᕗᑦ, 
ᓱᕈᓰᑦ ᐳᐃᒍᕈᓐᓇᖏᒻᒪᑕ. (ᓈᓗᖏᐊᖅ, ᕌᔅᒥᐅᓴᓐ, 1931, 
ᒪᑉᐱᒐᖅ.207)

	 ᐃᓄᐃᑦ ᐅᒃᐱᕆᔭᖏᑦ ᐅᓂᒃᑳᖅᑐᐊᖏᓪᓗ ᒫᓐᓇᕐᓇᓴᐅᖏᒻᒪᑕ, 
ᑕᐃᔅᓱᒪᓂᑖᓘᒻᒪᑕ ᓄᓇᕐᔪᐊᖅ ᒪᒃᑯᑦᑎᓪᓗᒍ ᑭᓱᓕᒫᓪᓗ 
ᖃᓄᐃᑦᑐᓐᓇᖅᑐᑎᒃ.  ᑕᐃᓐᓇᐅᑎᓪᓗᒍ ᑲᒪᓇᖅᑐᑦ, ᐆᒪᔪᐃᓪᓗ ᐃᓄᐃᓪᓗ 
ᐅᖃᓪᓚᐅᑎᔪᓐᓇᖅᑎᓪᓗᒋᑦ ᐊᓪᓛᑦ ᓄᓕᐊᖅᑖᕇᒍᓐᓇᖅᑎᓪᓗᒋᑦ.  ᑕᐃᒃᓱᒪᓂ 
ᐃᓄᐃᑦ ᐆᒪᔪᕉᖅᑲᔪᓐᓇᖅᑎᓪᓗᒋᑦ ᐆᒪᔪᐃᓪᓗ ᐃᓄᕉᖃᔪᓐᓇᖅᑎᓪᓗᒋᑦ, 
ᑕᐃᒪᐃᒐᔪᑉᐸᔪᒻᒪᑕᓗ.  ᑕᐃᒃᑯᐊ ᐅᓪᓗᑐᖄᓗᐃᑦ ᐊᑐᖅᑎᓪᓗᒋᑦ 
ᐅᖃᐅᓰᓪᓗ ᑲᒪᓇᕈᓐᓇᖅᑎᓪᓗᒋᑦ ᐃᓱᒪᓂᑐᐃᓐᓇᐃᓪᓗ ᐃᓄᖕᓂ 
ᐊᕗᖓᐅᔨᑎᑦᑎᔪᓐᓇᖅᑎᓪᓗᒋᑦ.  
	 ᑕᐃᒃᑯᐊ ᐅᓪᓗᐃᑦ ᐊᑐᖅᑎᓪᓗᒋᑦ, ᐃᓄᒃᐸᓱᒡᔪᐃᑦ 
ᐅᑭᐅᖅᑕᖅᑐᒦᑎᓪᓗᒋᑦ ᐅᓇᑕᐅᑎᖃᑦᑕᓚᐅᖅᐳᑦ.  ᐱᐅᖏᑦᑐᓕᓃᑦ 
ᐃᒃᐱᒍᓱᑦᑎᐊᖏᓐᓃᓪᓗ ᐆᒪᔪᐃᑦ ᐃᓄᐃᓪᓗ ᑕᕐᓂᖏᓐᓂᒃ 
ᐊᑭᓂᐊᕈᒪᓕᑦᑎᑦᑎᕙᓚᐅᖅᑐᑦ.  ᑕᕐᓃᓗ ᑖᒃᑯᐊ ᕿᓚᖕᒦᑉᐸᓚᐅᖅᐳᑦ, ᓄᓇᒥ 
ᐃᒫᓂᓗ.  ᒫᓐᓇᒧᓪᓗ ᐃᓚᖏᑦ ᓱᓕ ᑕᐃᒪᐅᕗᑦ.
	 ᐃᓛᓐᓂᒃᑯᓗ ᑐᑭᓯᔭᕐᓂᖅᐸᙱᓚᑦ ᐅᓂᒃᑳᑦ ᐅᓪᓗᐃᑦ 
ᑲᒪᓇᖅᑎᓪᓗᒋᑦ  ᐊᑐᓚᐅᖅᑐᑦ.  ᐅᖃᓕᒫᖅᑐᒋᑦ ᐃᓄᐃᑦ ᐅᒃᐱᕆᔭᖏᑦ 

ᐅᓂᒃᑳᖅᑐᐊᖏᓪᓗ, ᖃᐅᔨᒪᓂᐊᖅᐳᑎᑦ ᐅᓂᒃᑳᑐᖃᐃᑦ ᑖᒃᑯᐊ ᐅᓪᓗᒥ 
ᒪᓕᒐᐅᔪᓂᒃ ᐊᑐᓚᐅᖏᒻᒪᑕ, ᑕᐃᒃᓱᒪᓂᑐᖃᐅᑎᓪᓗᒍ ᑖᒃᑯᐊ ᒪᓕᒐᐃᑦ 
ᐱᑕᖃᓚᐅᖏᒻᒪᑕ.  1923ᒥ, ᓈᓗᖏᐊᖅ, ᓇᑦᑎᓕᖕᒥᐅᑕᖅ ᖃᐅᔨᒪᔨᑕᖅ, 
ᐅᓂᒃᑲᐅᔾᔨᓚᐅᖅᐳᖅ ᑯᓄᑦ ᕌᔅᒥᐅᓴᓐᒥ ᓄᓇᕐᔪᐊᖅ ᖃᓄᐃᑦᑑᓚᐅᕐᒪᖔᑦ 
ᐱᒋᐊᕐᓂᖓᓂ.

ᓯᕗᓪᓕᖅᐹᖏᓐᓂ ᐅᓪᓗᐃᑦ ᓄᓇᕐᔪᐊᖅ ᖃᐅᒪᓚᐅᙱᓚᖅ. ᑭᓱᓕᒫᑦ 
ᑖᕐᓂᕐᒦᓚᐅᖅᐳᑦ, ᓄᓇᐃᓪᓗ ᑕᑯᒃᓴᐅᓇᑎᒃ, ᐆᒪᔪᐃᓪᓗ ᑕᑯᒃᓴᐅᓇᑎᒃ. 
ᑕᐃᒪᐃᒃᑲᓗᐊᖅᑎᓪᓗᒍ, ᐃᓄᐃᑦ ᐆᒪᔪᐃᓪᓗ ᓄᓇᕐᔪᐊᕐᒦᓚᐅᖅᐳᑦ, 
ᑭᓯᐊᓂ ᐊᔾᔨᒌᖏᓐᓂᖃᓚᐅᙱᓚᑦ. ᐊᔾᔨᒌᖏᓐᓇᐅᓚᐅᖅᐳᑦ: 
ᐃᓄᒃ ᐆᒪᔪᕈᕈᓐᓇᓚᐅᖅᑐᖅ, ᐆᒪᔪᕐᓗ ᐃᓄᕈᕈᓐᓇᖅᑐᓂ. 
ᐊᒪᕈᖃᖅᑐᓂ, ᓇᓄᖃᖅᑐᓂ, ᑎᕆᒐᓂᐊᖃᖅᑐᓂ ᐃᓄᕈᑐᐊᕋᐃᒻᒪᑕ 
ᐊᔾᔨᒌᑉᐸᓚᐅᖅᑐᑦ. ᐃᓕᖅᑯᓯᖏᑦ ᐊᔾᔨᒌᑦᑐᒃᓴᐅᕙᓚᐅᖏᒻᒥᔪᑦ, 
ᐅᖃᓪᓚᐅᓯᖏᑦ ᐊᔾᔨᒌᑉᐸᓚᐅᖅᑐᑦ, ᑕᐃᒫᒃᓴᐃᓐᓇᖅ ᐃᒡᓗᖃᖅᑐᑎᒃ, 
ᐅᖃᓪᓚᐅᓯᖏᑦ ᐊᖑᓇᓱᖕᓂᖏᓪᓗ ᑕᐃᒫᒃᓴᐃᓐᓇᐅᓪᓗᓂ.

ᑕᐃᒫᒃ ᐆᒪᕙᓚᐅᖅᐳᑦ ᐅᓪᓗᐃᑦ ᓯᕗᓪᓕᖅᐹᖏᓐᓂ ᓄᓇᕐᔪᐊᕐᒥ, 
ᐅᓪᓗᐃ ᑐᑭᓯᔭᐅᔪᓐᓇᖏᑦᑐᑦ ᒫᓐᓇᐅᓕᖅᑐᖅ. ᐅᖃᐅᓰᑦ ᑲᒪᓇᖅᑐᑦ 
ᓴᓇᔭᐅᕙᓚᐅᖅᑐᑦ. ᐅᖃᐅᓯᖅ ᐅᖃᖅᑕᐅᔪᖅ ᓴᙱᓂᖃᓕᕈᓐᓇᖅᑐᓂ, 
ᐃᓄᐃᓪᓗ ᓱᔭᐅᖁᔭᖓ ᐱᙳᕈᓐᓇᖅᑐᓂ, ᐅᖃᐅᑕᐅᔪᓐᓇᕋᓂ 
ᖃᓅᒻᒪᖔᑦ. (ᕌᔅᒥᐅᓴᓐ, 1931, ᒪᑉᐱᒐᖅ.208)

	 ᐊᑯᓐᓂᖏᓐᓂ 1921 ᐊᒻᒪ 1923, ᑯᓄᑦ ᕌᔅᒥᐅᓴᓐ 
ᐃᖏᕐᕋᔭᑯᑖᓚᐅᖅᓯᒪᒻᒪᑦ ᐅᑭᐅᖅᑕᖅᑐᕐᒥ, ᐊᐱᖅᓱᑲᑕᒃᑐᓂ ᐃᓄᖕᓂ 
ᐅᒃᐱᕆᔭᖏᑕ ᐱᖅᑯᓯᖏᑕᓗ ᒥᒃᓵᓄᑦ.  ᐅᔾᔨᕈᓱᒃᑐᓂᓗ ᐅᓂᒃᑳᑦ ᐃᓄᖕᓂ 
ᖃᐅᔨᒪᔨᑕᐅᔪᓂᑦ ᐅᓂᒃᑲᐅᓯᕆᔭᐅᔪᑦ ᐅᓂᒃᑳᑐᐃᓐᓇᐅᖏᓐᓂᖏᓐᓂᒃ.  
ᐅᓂᒃᑳᖅᑕᐅᓯᒪᔪᑦ ᑖᒃᑯᐊ ᐊᑯᓐᓂᖏᓐᓃᙶᖅᐳᑦ ᐅᒃᐱᕆᔭᐅᔪᐃᑦ 
ᐊᑐᓪᓚᕆᓚᐅᖅᑐᒥᓃᓪᓗ, ᐊᑐᓪᓚᕆᑦᑐᕕᓃᑦ ᑕᑯᓐᓇᙳᐊᖅᑕᐅᔪᓪᓗ, 
ᑕᑯᔪᓐᓇᖅᑕᕗᑦ ᐅᕙᓂ ᐅᖃᖅᑕᐅᔪᕕᓂᕐᒥ: 

…ᓈᓗᖏᐊᖅ ᓴᖅᑮᑦᑎᐊᕈᓐᓇᓚᐅᕐᒪᑦ ᐊᔾᔨᒌᖏᑦᑐᑎᒍᑦ 
ᐅᒃᐱᕐᓂᖏᑦ ᐅᓂᒃᑳᓃᙶᓪᓚᕆᖕᓂᖏᓐᓂᒃ. ᓇᓗᓇᐃᖅᑕᐅᔪᓕᒫᓂᑦ 
ᐱᓪᓚᕆᑦᑐᕕᓃᑦ, ᓄᓇᕐᔪᐊᕐᒥ ᑭᓱᓕᒫᑦ ᐊᔾᔨᒋᓚᐅᖏᒻᒪᒋᑦ 

ᒫᓐᓇᐅᓕᖅᑑᑉ. ᐅᓂᒃᑳᑦ ᐊᑐᓪᓚᕆᓚᐅᖅᑕᖏᑦ ᐅᒃᐱᕈᓱᖕᓂᖏᑕ 
ᑐᙵᕕᖏᑦ.” (ᕌᔅᒥᐅᓴᓐ, 1931, ᒪᑉᐱᒐᖅ.207)

	 ᑕᑯᑎᑦᑎᒋᐊᒃᑲᓐᓂᕐᓗᑕ ᐅᓂᒃᑳᓂᑦ ᐅᒃᐱᕆᔭᖏᓐᓂᓪᓗ, 
ᐱᒻᒪᕆᐅᕗᖅ ᑕᑯᓐᓇᙳᐊᕆᐊᕐᓗᒍ ᐃᓅᓯᖅ ᖃᓄᐃᑦᑑᓚᐅᕐᒪᖔᑦ ᐃᓄᖕᓄᑦ.  
ᐃᓄᓕᒫᑲᓴᐃᑦ ᐊᑐᐃᓐᓇᖃᓚᐅᖏᒻᒪᑕ ᕿᔪᖕᓂᒃ ᓴᕕᕋᔭᖕᓂᓪᓗ.  ᐊᒥᓱᑦ 
ᑐᕚᖃᓚᐅᕐᒪᑕ ᐆᒪᔪᓂᒃ ᓄᑦᑕᖅᑐᓂᒃ ᐊᓐᓄᕌᒃᓴᒧᑦ ᓂᕿᒧᓪᓗ.  ᑕᒪᐃᑕᓗ 
ᐊᓐᓇᐅᒪᓇᓱᒋᐊᖃᓚᐅᖅᐳᑦ ᐱᔭᕐᓂᖏᑦᑐᒥᒃ ᐊᑦᑕᕐᓇᖅᑐᐊᓗᖕᒥᓗ ᓯᓚᓕᖕᒥ.  
	 ᕌᔅᒥᐅᓴᓐ ᓄᒃᑕᖅᑎᓪᓗᒍ ᐃᒡᓗᓕᒃᐸᓯᖕᒧᑦ 
ᐃᓄᖕᓂ ᐊᐱᖅᓱᕋᖅᑐᓂ, ᑲᑎᓯᓚᐅᖅᐳᖅ ᐊᕙᒥ.  ᐊᕙ, 
ᐊᖕᒐᒃᑯᓪᓚᕆᐅᓚᐅᖅᐳᖅ ᐋᖓᐃᑦᑑᓂᖅᐸᐅᖃᑕᐅᓪᓗᓂ ᐅᖃᓪᓗᕆᒃᑐᓂ 
ᖃᐅᔨᒪᔨᑕᑦᑎᐊᕙᐅᓛᖑᓚᐅᖅᐳᖅ ᑎᑎᕋᖅᑕᐅᓯᒪᔪᓂ.  ᐊᕙ ᐃᓄᐃᓪᓗ 
ᓄᓇᖅᑲᑎᒋᕙᑦᑕᖏᑦ ᐅᒃᐱᕆᔭᖃᐅᖅᑐᐊᓘᓚᐅᕐᒪᑕ ᐱᖅᑯᓯᖃᐅᖅᑐᑎᓪᓗ.  
ᑖᒃᑯᓄᖓ ᐃᓄᖕᓄᑦ, ᖃᐅᑕᒫᑦ ᐱᓕᕆᔾᔪᓯᖏᑦ ᐊᐅᓚᑕᐅᓚᐅᖅᐳᑦ 
ᑎᕆᖕᓇᖅᑐᓄᑦ ᒪᓕᒐᕐᓄᓪᓗ ᒪᓕᒋᐊᓕᖕᓄᑦ.  ᐊᒥᓱᐃᖅᓱᖅᑐᓂ ᕌᔅᒥᐅᓴᓐ 
ᐊᐱᕆᕙᓚᐅᖅᐳᖅ ᐃᓄᖕᓂ ᖃᐅᔨᒻᒪᑕᖏᓐᓂ ᐅᓂᒃᑳᖁᓪᓗᓂᒋᑦ 
ᖃᓄᐃᒻᒪᑦ ᑎᕆᒋᔭᒥᓂᒃ ᒪᓕᒐᕐᓂᓪᓗ ᒪᓕᖃᑦᑕᕐᒪᖔᑕ ᓄᓇᓕᖏᑦ.  
ᓄᓇᖅᑲᑎᖏᑦ ᑕᐃᒍᐃᔪᓐᓇᓚᐅᖅᐳᑦ ᒪᓕᒐᖏᓐᓂ ᒪᓕᒃᑕᖏᓐᓂ, ᑭᓯᐊᓂ 
ᐅᖃᕈᓐᓇᓚᐅᙱᓚᑦ ᐱᔾᔪᑎᖏᓐᓂ ᖃᓄᕐᓗ ᐃᓅᔭᕆᐊᖃᕐᒪᖔᑕ.  
	 ᐅᖃᓕᒫᒐᕐᒥ ᐃᒡᓗᓕᖕᒥᐅᑦ ᖃᐅᔨᒪᔭᑐᖃᖏᑦ Intellectual 
Culture of the Iglulik Eskimo, ᕌᔅᒥᐅᓴᓐ ᑎᑎᕋᐅᓯᖃᓚᐅᖅᐳᑦ ᐊᕙᒥ 
ᐅᖃᖃᑎᖃᕐᓂᕕᓂᐊᓂᒃ ᐃᒃᐱᖕᓇᒻᒪᕆᒃᑐᒥ.  ᕌᔅᒥᐅᓴᐅᑉ ᑎᑎᕋᖅᑕᕕᓂᖏᑦ 
ᒪᓕᒃᑐᒋᑦ, ᐊᕙ, ᓄᓇᖅᑲᑎᒥᑐᑦ, ᖃᓄᖅ ᑭᐅᔭᕆᐊᒃᓴᖅ ᓇᓗᓚᐅᖅᐳᖅ 
ᐊᐱᖅᓱᖅᑕᐅᖏᓐᓇᖅᑐᓂ ᑎᕆᖕᓇᖅᑐᐃᑦ ᒥᒃᓵᓄᑦ.  ᐅᓪᓘᑉ ᐃᓚᖓᓂ, 
ᐊᕙᐅᑉ ᐊᐱᖅᑯᖅ ᐅᑎᖅᑎᓚᐅᖅᐹ “ᓱᖕᒪᑦ?” ᐃᓄᖕᓂ ᖃᐅᔨᓴᖅᑎᒧᑦ.  ᐊᕙ 
ᐱᒋᐊᖅᑐᓂ, 

ᐊᖑᓇᓱᑦᑎᐊᕈᒪᓗᓂ, ᐊᖑᑎᒧᑦ ᓯᓚᑦᑎᐊᕙᐅᔭᕆᐊᖃᖅᐳᖅ. 
ᖃᓄᐃᒻᒪᑦ ᐱᖅᓰᓐᓇᓕᖅᑐᐊᓘᕙ ᐊᒃᓱᕈᕐᓇᖅᑐᕐᓗ ᐊᖑᑎᓄᑦ 
ᓂᕿᒃᓴᖅᓯᐅᖅᑐᓄᑦ ᐃᖕᒥᖕᓄᑦ ᐃᓚᒥᓐᓄᓪᓗ ᐸᖅᑭᔭᖏᓐᓄᑦ?  
ᓱᖕᒪᑦ?  ᓱᖕᒪᑦ? (ᕌᔅᒥᐅᓴᓐ, 1929, ᒪᑉᐱᒐᖅ. 55)

ᑲᑉᐱᐊᓇᖅᑐᑦ

	 ᑖᒃᓱᒧᖓ ᐊᐱᖅᑯᒻᒧᑦ, ᕌᔅᒥᐅᓴᓐ ᑭᐅᔪᓐᓇᓚᐅᙱᓚᖅ.  ᐊᕙ 
ᒪᓕᒃᑎᑦᑎᓪᓗᓂ ᕌᔅᒥᐅᓴᓐᒥ ᓄᓇᖅᑲᑎᖓᑕ ᐃᒡᓗᖓᓄᑦ ᑲᔪᓯᕗᖅ,  

ᖃᓄᐃᒻᒪᑦ ᕿᐅᓇᕆᐊᖃᖅᐸ ᑕᕝᕙᓂ ᐊᑲᕐᕆᓇᖏᓪᓗᓂᓗ? ᑯᑉᓗ 
ᐅᓪᓗᓕᒫᖅ ᐊᖑᓇᓱᓚᐅᖅᐳᖅ, ᓇᑦᑎᕐᓂᖅᐸᑦ, ᐱᔭᕆᐊᖃᕋᒥᑐᑦ, 
ᓄᓕᐊᖓ ᐃᒡᓚᓕᕋᔭᖅᐳᖅ ᐃᒃᓯᕙᓗᓂ ᖁᓪᓕᖓᑕ ᓴᓂᐊᓂ, 
ᐃᑯᒻᒪᕆᒃᑐᒥ, ᐃᓱᒫᓗᖏᓪᓗᓂ ᖃᐅᒃᐸᑦ ᖃᒥᙵᓛᕐᒪᖔᕐᒥ. ᐃᒡᓗᖓ 
ᓂᕈᒥᒃᑲᔭᖅᐳᖅ ᖃᐅᒪᓗᓂ ᖁᕕᐊᓇᕐᓗᓂᓗ. ᓱᕈᑦᑎᖏᓪᓗ ᕿᐱᐅᑉ 
ᐃᓗᐊᓂᒃ ᓄᐃᓗᑎᒃ ᖁᕕᐊᓱᒃᑲᔭᖅᐳᑦ ᐃᓅᓯᕐᒥᓐᓂᒃ. ᖃᓄᐃᒻᒪᓪᓕ 
ᑕᐃᒪᐃᙱᓚᑦ? ᖃᓄᐃᒻᒪᑦ? (ᕌᔅᒥᐅᓴᓐ, 1929, ᒪᑉᐱᒐᖅ. 55)

	 ᓱᓖᓛᒃ, ᕌᔅᒥᐅᓴᓐ ᑭᒡᒍᓯᒃᓴᖃᓚᐅᙱᓚᖅ.  ᑕᕝᕙᓕ, ᐊᕙᐅᑉ ᓇᔮᑕ 
ᖃᓂᒪᕕᔾᔪᐊᖅᑑᑉ ᐃᒡᓗᖓᓅᕈᑎᓚᐅᕆᕙᐅᒃ.  ᐊᕙ ᓂᓪᓕᕆᕗᖅ ᐃᓛᒃ, 

ᖃᓄᐃᒻᒪ ᐃᓄᐃᑦ ᖃᓂᒪᔭᕆᐊᖃᖅᐸᑦ ᐋᓐᓂᐊᓗᑎᒡᓗ? ᖃᓂᒪᓂᖅ 
ᑲᑉᐱᐊᒋᔭᐃᓐᓇᕗᑦ. ᓇᔭᑐᖃᕈᓗᒐ ᑕᕝᕙ; ᖃᐅᔨᒪᔭᐃᓐᓇᐅᔪᖅ, 
ᐱᐅᖏᑦᑐᓕᓚᐅᖅᓯᒪᖏᑦᑐᖅ; ᐃᓅᓯᑯᑖᖃᓚᐅᖅᑐᖅ ᐃᕐᓂᐊᖏᓪᓗ 
ᖃᓄᐃᖏᑦᑎᐊᖅᑐᑎᒃ, ᐃᓗᖏᖅᓱᕆᐊᖃᓕᕆᕗᖅ ᐃᓅᓯᐊᑕ 
ᐃᓱᐊᓄᑦ. ᓱᖕᒪᑦ? ᓱᖕᒪᑦ?  (ᕌᔅᒥᐅᓴᓐ, 1929, ᒪᑉᐱᒐᖅ. 55)

	 ᕌᔅᒥᐅᓴᓐ ᓂᐸᐃᓕᖅᑐᓂ.  ᖃᓄᕐᓕ ᑖᒃᑯᐊ ᐊᐱᖅᑯᑏᑦ 
ᑭᐅᔭᐅᔪᓐᓇᕐᒪᑕ?  ᐊᕙᐅᑉ ᐅᖃᓕᕐᒥᔭᖓ ᓇᓕᖅᑯᑦᑎᐊᖅᑐᓂ 
ᓱᖅᑯᐃᓇᑦᑎᐊᖅᑐᓂ ᐅᖃᖅᑕᐅᓚᐅᖅᓯᒪᔪᓕᒫᑦᑎᐊᓂᒃ 
ᐅᖃᓕᒫᓚᐅᖅᓯᒪᔭᓕᒫᓐᓂᑦ ᐃᓄᐃᑦ ᐅᒃᐱᕆᔭᖏᑕ ᒥᒃᓵᓄᑦ.  ᐊᕙ, 
ᐊᖓᒃᑯᓪᓚᕆᒃ, ᐅᖃᖅᑐᓂ, 

ᐅᖃᕈᓐᓇᖏᓐᓇᕕᑦᑕᐅᖅ ᐱᔾᔪᑎᓂᒃ ᖃᓄᐃᒻᒪᑦ ᐃᓅᓯᖅ 
ᑕᐃᒪᐃᒻᒪᖔᑦ. ᑕᐃᒪᐃᒻᒪᖅᑲᐃ. ᐱᖅᑯᓯᓕᒫᕗᑦ ᐃᓅᓯᕐᒦᙶᖅᐳᑦ 
ᐃᓅᓯᕐᒨᖅᑐᑎᒡᓗ; ᓇᓗᓇᐃᔭᙱᓚᒍᑦ, ᑭᓱᒥᒡᓗ ᐅᒃᐱᕈᓱᙱᓚᒍᑦ, 
ᑭᓯᐊᓂ ᐃᓕᖕᓄᑦ ᑕᑯᑎᑕᒃᑲ ᐊᐱᖅᑯᓯᕐᓄᑦ ᑭᒡᒍᓯᐅᕗᑦ.

ᑲᑉᐱᐊᒋᕙᕗᑦ ᓯᓚᐅᑉ ᐃᓄᐊ ᓄᓇᒦᑦᑐᖅ, ᐅᓇᑕᖃᑦᑕᕆᐊᖃᖅᑕᕗᑦ 
ᓂᕿᒃᓴᖅᑖᕈᒪᓗᑕ ᓄᓇᒥ ᐃᒫᓂᓗ. ᓯᓚ ᑲᑉᐱᐊᒋᕙᕗᑦ.



19

ᑲᑉᐱᐊᒋᕙᕗᑦ ᐊᔪᖅᓴᕐᓂᖅ ᑳᖕᓂᕐᓗ ᓂᒡᓚᓱᒃᑐᕐᒥ ᐃᒡᓗᒥ.

ᑲᑉᐱᐊᒋᕙᕗᑦ ᑕᑲᓇᑲᑉᓵᓗᒃ, ᐊᕐᓈᓗᒃ ᐃᒪᐅᑉ ᐃᖅᑲᖓᓃᑦᑐᖅ, 
ᐊᐅᓚᑦᑎᔪᖅ ᐆᒪᔪᓂᒃ ᐃᒫᓃᑦᑐᓕᒫᓂᒃ.

ᑲᑉᐱᐊᒋᕙᕗᑦ ᖃᓂᒪᓂᖅ ᖃᐅᑕᒫᑦ ᐅᕙᑦᑎᓐᓃᑦᑐᖅ; ᑐᖁ ᐋᒃᑲ, 
ᑭᓯᐊᓂ ᓇᒡᓕᒃᓵᕐᓂᖅ.  ᑲᑉᐱᐊᒋᕙᕗᑦ ᐃᓅᓯᕐᒥ ᑕᕐᓂᕐᓗᐃᑦ, 
ᓯᓚᒦᑦᑐᓪᓗ, ᐃᒫᓂ ᓄᓇᒥᓪᓗ, ᐃᑲᔪᖅᐸᑦᑐᑦ ᐊᖓᒃᑯᕐᓗᖕᓂ 
ᐃᓄᖕᓄᑦ ᐱᓂᕐᓗᒃᑎᓪᓗᒋᑦ.

ᑲᑉᐱᐊᒋᕙᕗᑦ ᐃᓄᐃᑦ ᑐᖁᖓᔪᑦ ᑕᕐᓂᖏᑦ ᐆᒪᔪᐃᓪᓗ 
ᑐᖁᑕᕕᓂᑦᑕ.

ᑕᐃᒪᐃᒻᒪᑦ ᐊᑖᑕᕗᑦ ᐊᑖᑕᒥᖕᓂ ᐱᓯᒪᕗᑦ ᐃᓅᓯᐅᑉ 
ᒪᓕᒐᑐᖃᖏᓐᓂᑦ ᑐᙵᕕᖃᖅᑐᑎᒃ ᐊᑐᖅᑕᕕᓂᖏᓐᓂᒃ 
ᓯᓚᑐᓂᖏᓐᓂᒡᓗ ᓯᕗᓕᑦᑕ. ᖃᐅᔨᒪᙱᓚᒍᑦ ᖃᓅᒻᒪᖔᑦ, 
ᐅᖃᕈᓐᓇᙱᓚᒍᓪᓗ ᖃᓄᐃᒻᒪᐅᒻᒪᖔᖅ, ᑭᓯᐊᓂ ᐱᓯᒪᕙᕗᑦ 
ᐃᓅᑦᑎᐊᖁᓪᓗᑕ. ᐊᓚᖅᓯᒪᕗᒍᑦ ᐊᖓᒃᑯᖃᕋᓗᐊᕈᑦᑕ, 
ᑲᑉᐱᐊᒋᒐᑦᑎᒍ ᖃᐅᔨᒪᙱᑕᕗᑦ. ᑲᑉᐱᐊᒋᕙᕗᑦ ᑕᑯᔪᓐᓇᖅᑕᕗᑦ, 
ᑲᑉᐱᐊᒋᕙᕗᓪᓗ ᑕᑯᔪᓐᓇᙱᑕᕗᑦ ᐅᕙᑦᑎᓐᓃᖃᑕᐅᔪᑦ, 
ᑐᓴᖅᓯᒪᔭᕗᓪᓗ ᓯᕗᓕᑦᑕ ᐅᓂᒃᑳᖏᓐᓂ ᐅᒃᐱᕆᔭᖏᓐᓂᓪᓗ. 
ᑕᐃᒪᐃᒻᒪᑦ ᐱᖅᑯᓯᖃᖅᐳᒍᑦ, ᖃᓪᓗᓈᑦ ᐱᖅᑯᓯᖏᑦᑕ 
ᐊᔾᔨᒋᙱᑕᖏᓐᓂᒃ, ᖃᓪᓗᓈᑦ ᓄᓇᓖᑦ ᐊᓯᐊᓂ ᐊᓯᖏᓐᓂᓪᓗ 
ᐱᖅᑯᓯᖃᖅᑐᑎᒃ. (ᕌᔅᒥᐅᓴᓐ, 1929, ᒪᑉᐱᒐᖅ.55-56)

	 ᐊᕙᐅᑉ ᐊᔪᕆᖅᓱᐃᔾᔪᓯᖓ ᓂᐸᖏᖅᑎᑦᑎᕗᖅ ᕌᔅᒥᐅᓴᓐᒥ.  ᐊᕙᐅᑉ 
ᓄᑲᖓ, ᐃᕙᓗᐊᕐᔪᒃ, ᓂᐸᐃᑲᐃᓐᓇᕐᓂᖏᓐᓂᒃ ᐃᓚᓯᕗᖅ.  ᐃᕙᓗᐊᕐᔪᒃ 
ᑕᑯᑎᑦᑎᒋᐊᒃᑲᓐᓂᓚᐅᕆᕗᖅ ᓄᓇᕐᔪᐊᕐᒥ ᓇᑭᙶᒃᑲᓐᓂᕐᒪᖔᑕ ᐃᓄᐃᑦ 
ᐅᒃᐱᕆᔭᖏᑦ ᐅᓂᒃᑳᖅᑐᐊᖏᓪᓗ.  ᑕᑯᔭᐅᔪᓐᓇᖅᐳᖅ ᐃᕙᓗᐊᕐᔫᑉ 
ᐅᖃᖅᑕᕕᓂᐊᓂ, ᐃᓄᐃᑦ ᓄᓇᒦᓚᐅᕐᒪᑕ ᐱᔾᔪᑎᓖᓐᓇᕐᓂᒃ. 

ᐃᓅᓯᕐᒧ ᐊᑦᑕᕐᓇᖅᑐᒦᔾᔪᑎᐅᔪᓐᓇᖅᐳᖅ ᐃᓄᐃᑦ ᓂᕿᖏᑦ 
ᑕᕐᓂᓖᓐᓇᐅᒻᒪᑕ.
 
ᐆᒪᔪᓕᒫᑦ ᑐᖁᑉᐸᑦᑕᕗᑦ ᓂᕿᒋᓂᐊᕐᓗᒋᑦ, ᓱᒋᐊᖅᓯᒪᔭᓕᒫᕗᑦ 

ᑲᑉᐱᐊᓇᖅᑐᑦ



ᓱᕋᑦᑎᖅᓯᒪᔭᕗᑦ ᐊᓐᓄᕌᒃᓴᓕᐊᕆᓪᓗᒋᑦ, ᑕᕐᓂᓖᓐᓇᐃᑦ, ᐅᕙᑦᑎᑐᑦ, 
ᑕᕐᓃᑦ ᐊᓯᐅᖃᑦᑕᖏᑦᑐᑦ ᑐᖁᔭᕌᖓᑦᑕ ᐱᒪᑐᒃᑎᐊᕆᐊᓖᑦ 
ᐊᑭᒋᐊᕐᓂᐊᖏᒻᒪᑕ ᐅᕙᑦᑎᖕᓄᑦ ᑎᒥᖏᑦ ᐱᒍᑦᑎᒍᑦ. (ᕌᔅᒥᐅᓴᓐ, 
1929, ᒪᑉᐱᒐᖅ. 56)

	 ᓈᓗᖏᐊᖅ, ᐊᕙ, ᐃᕙᓗᐊᕐᔫᓪᓗ ᐊᔪᕆᖅᓲᔾᔨᔾᔪᑎᖏᑦ 
ᑐᓂᕐᕈᓯᐊᑦ ᑕᐃᒃᓱᒪᓂᑐᖃᕐᓇᓴᐃᑦ, ᐊᒃᓱᕉᑎᕕᓃᑦ ᐃᓄᐃᓪᓗ ᐅᒃᐱᕆᔭᖏᑦ 
ᑕᑯᑎᑦᑎᔾᔪᑎᑦᑎᐊᕙᐅᕗᑦ ᐅᓂᒃᑳᑐᖃᕐᓂᑦ ᐅᑯᓂᖓ. ᐅᖃᓕᒫᖅᑐᒋᑦ 
ᐊᕕᑦᑐᖅᓯᒪᓂᖏᑕ ᐱᕙᓪᓕᐊᓂᖏᑦ, ᐅᖃᐅᓯᖏᑦ ᖃᓂᑎᑦᑕᕆᐊᖃᖅᑐᑦ.  

ᑭᖑᓪᓕᖅᐹᖅᑕᐅᖅ ᑖᓐᓇ ᐃᖅᑲᐅᒪᔭᐅᔭᕆᐊᓕᒃ ᐃᓄᐃᑦ ᐅᒃᐱᕆᔭᖏᓐᓂᒃ.  
ᐊᒥᓱᑦ ᐆᒪᔪᑦ ᑕᕝᕙᓂ ᓇᓗᓇᐃᖅᑕᐅᓯᒪᔪᑦ ᑕᑯᓐᓈᙳᐊᒐᑐᐃᓐᓇᐅᖏᒻᒪᑕ 
ᐅᓂᒃᑳᖅᑐᐊᑦᑎᓄᑦ.  ᐅᖃᖃᑎᖃᖅᓯᒪᒐᒪ ᐃᓄᖕᓂ ᐊᑐᓪᓚᕆᒃᑐᕕᓂᕐᓂᒃ 
ᑲᒪᓇᖅᑐᓂᒃ ᓴᖅᑭᑕᐅᔪᓂ ᑕᕝᕙᓂ.  ᐊᖑᓇᓱᒃᑎᒧᑦ ᐃᓄᑐᐊᕐᒧᑦ 
ᑕᑯᔭᐅᓐᓂᖏᑦᑐᑦ ᑭᓯᐊᓂᓕ, ᐃᓄᑐᐊᖑᖏᑦᑐᓄᑦ ᓄᓇᒥ. ᐃᓐᓇᓪᓚᕇᑦ 
ᐊᐱᖅᓱᖃᑦᑕᓚᐅᖅᑕᒃᑲ ᓇᓗᓇᐃᖅᓯᖃᑦᑕᓚᐅᖅᑐᑦ ᑖᒃᑯᐊ ᐆᒪᔪᑦ 
ᐱᑕᖃᓚᐅᕆᐊᖏᓐᓂᒃ ᖃᐅᔨᒃᑲᖅᑕᐅᒋᓪᓗᖓᓗ, ᖃᔅᓰᓐᓇᐅᓕᕋᓗᐊᖅᑐᑎᒃ, 
ᓱᓕ ᐱᑕᖃᕆᐊᖏᓐᓂ ᓄᓇᓂ ᐅᐸᒃᑕᐅᒐᔪᐃᑦᑐᓂᒃ.

ᑲᑉᐱᐊᓇᖅᑐᑦ



ᐳᐃᔨᓄᑦ
ᐊᕐᓇᕆᔭᐅᔪᖅ

ᑲᑉᐱᐊᓇᖅᑐᑦ

ᐳᐃᔨᓄᑦ ᐊᕐᓇᕆᔭᐅᔪᖅ

ᐳᐃᔨᓄᑦ ᐊᕐᓇᕆᔭᐅᔪᖅ ᐱᒻᒪᕆᐅᓂᖅᐹᖑᓂᕋᒐᒃᓴᐅᐸᓗᒃᐳᖅ 
ᐅᒃᐱᕆᔭᒐᐅᔪᓂᑦ ᐃᓄᖕᓄᑦ ᐊᒥᓱᓄᑦ ᓇᒻᒥᒃᑰᖅᑐᓄᑦ. ᑖᒃᓱᒪ 
ᐊᕐᓇᐅᑦ ᐱᓂᐊᕐᓂᖓᒍᑦ ᐃᓄᐃᑦ ᐱᕐᓕᖅᐸᒃᐳᑦ ᐅᕝᕙᓘᓐᓃᑦ 

ᐃᓅᓐᓇᔭᒃᐸᒃᐳᑦ ᐅᓂᒃᑳᖑᓪᓗᓂ ᐊᒥᓱᓂᑦ ᐅᔾᔨᒌᙱᐊᕐᔪᒃᑐᓂᑦ, 
ᑖᓐᓇ ᐊᕐᓇᖅ ᐱᕋᔮᖑᓂᑰᕙᒃᐳᖅ ᐊᒻᒪᓗ ᐱᓂᕐᓗᒃᑕᐅᓂᑰᓪᓗᓂ 
ᖃᖁᓪᓘᑉ ᐊᓂᕐᓂᖓᓄᑦ. ᐊᒻᒪᓗ  ᓄᙳᐊᓂ ᐊᑖᑕᖓᑕ 
ᑐᓂᕐᕈᑎᒋᓪᓗᓂᐅᒃ ᐃᒻᒥᓂᒃ ᐱᐅᓕᐊᕆᓂᐊᕋᒥ. ᐃᓅᓯᖓᓗ ᓇᐃᑦᑐᖅ 
ᐊᑲᐅᖏᑦᑐᐊᓘᓕᕈᑎᒋᓪᓗᓂᐅᒃ ᐊᒻᒪᓗ ᓂᙵᐅᒪᓕᕈᑎᒋᓪᓗᓂᐅᒃ, 
ᑐᖁᓂᖓᓗ ᐱᔪᓇᕐᓂᖃᕐᕕᒃᑖᕈᑎᒋᓪᓗᓂᐅᒃ ᐃᓄᐃᑦ ᐃᓅᓯᖏᓐᓂᑦ. 
ᐊᓈᓇᒋᔭᐅᕗᖅ ᐃᒪᐅᑉ ᐆᒪᔪᐊᓗᖏᓐᓄᑦ, ᐊᒻᒪᓗ ᐅᓂᒃᑳᑦ ᐃᓚᖏᓐᓂᑦ 
ᐊᐅᓚᑦᑎᓂᕋᖅᑕᐅᓪᓗᓂ ᐅᑭᐅᖅᑕᖅᑑᑉ ᐆᒪᔪᓕᒫᖏᓐᓂᑦ ᐃᓄᖕᓄᑦ 
ᓇᒥᒥᐅᑕᑐᐃᓐᓇᕐᓄᑦ ᐱᔪᕐᓇᓂᖃᕐᓂᕋᖅᑕᐅᒃᑲᓐᓂᐅᔭᕆᓪᓗᓂ 
ᐅᒃᐱᕆᔭᐅᓪᓗᓂ ᐊᐅᓚᑦᑎᔪᓐᓇᖅᑐᓂ ᐊᓄᕆᕐᔪᐊᓂᑦ, ᑕᒃᓯᕐᒥᑦ, ᓯᑯᒥᑦ ᐊᒻᒪᓗ 
ᑐᖁᕋᕐᓂᑦᑎᐊᒻᒪᕆᖕᒥᑦ ᐃᓄᖕᓅᖅᓯᓂᕐᒥᑦ.
	 ᐳᐃᔨᓄᑦ ᐊᕐᓇᕆᔭᐅᔪᖅ ᖃᐅᔨᒪᔭᐅᕗᖅ ᐊᑎᖅᑎᒍ ᐊᒥᓱᑎᒍᑦ.  
ᓇᖕᒥᒃᑯᑦ ᐅᖃᐅᓯᕆᔭᐅᓲᖑᕗᖅ ᓄᓇᓕᖕᓄᑦ ᓇᒥᑐᐃᓐᓇᖅ.  ᑖᒃᑯᐊ ᐊᑏᑦ 
ᐊᖅᑯᓵᖃᑦᑕᖅᓯᒪᕙᒃᑲ ᕿᓂᖅᑎᓪᓗᖓ ᑖᒃᓱᒥᖓ ᐊᕐᓇᕐᒥᑦ ᒪᒃᑯᑦᑐᒥᑦ  
ᐊᓈᓇᙳᓕᖅᑐᕕᓂᕐᒥ ᐳᐃᔨᓄᑦ ᓴᙱᔪᐊᓗᙳᖅᑐᓂ:  

	 ᓄᓕᐊᔪᒃ (ᓇᑦᑎᓕᖕᒥᐅᑐᑦ ᐊᒻᒪᓗ ᐃᒡᓗᓕᖕᒥᐅᑐᑦ)
	 ᓄᓕᓚᔪᒃ (ᐅᐊᖕᓇᕐᒥᐅᑐᑦ)
	 ᐊᐃᕕᓕᐊᔪᒃ ᐅᕝᕙᓘᓐᓃᑦ ᐊᕕᓚᔪᖅ (ᐃᒡᓗᓕᖕᒥᐅᑐᑦ)
	 ᐊᕐᓇᑲᑉᓴᓗᒃ (ᖁᕐᓗᖅᑑᕐᒥᐅᖅᐸᓯᒃᑎᑐᑦ)
	 ᐅᐃᓂᒍᒥᓱᐃᑦᑐᖅ (ᕿᑭᖅᑖᓗᖕᒥᐅᑎᑐᑦ)

ᑲᑉᐱᐊᓇᖅᑐᑦ

	 ᐃᒪᐃᑦᑑᔮᖅᐳᑦ ᑖᓐᓇ ᐊᕐᓇᖅ ᑐᖁᔪᓐᓇᖅᑐᖅ 
ᐃᒫᖅᑎᑕᐅᓚᐅᖅᑎᓪᓗᖑ ᓴᙱᔪᐊᓗᙳᖅᑐᓂ ᐃᒪᐅᑉ ᐊᕐᓇᕆᓕᖅᑐᓂᐅᒃ, 
ᐃᓄᓕᖅᑭᒃᑐᕕᓂᐅᕗᖅ ᑕᐃᒫᒃ ᐅᖃᐅᓯᕆᔭᐅᓲᖑᕗᖅ ᐊᑎᖃᖅᑐᓂ 
ᐊᔾᔨᒌᖏᑦᑐᓂᑦ. ᐃᓄᐃᑦ ᐊᑎᖁᑎᖏᑦ ᓲᖃᐃᒻᒪ ᑐᑭᖃᐅᕐᒪᑕ, ᐃᒻᒪᖄ ᑖᓐᓇ 
ᐊᕐᓇᖅ ᓴᙱᔪᐊᓗᙳᕐᒪᑦ ᑲᑉᐱᐊᓇᖅᓯᓪᓗᓂ ᐅᖃᐅᓯᕆᔭᕆᐊᖃᓕᕐᓂᕐᒪ 
ᐊᑎᖅᑎᒍᒃ ᓄᑖᖅᑎᒍᑦ. ᑖᒃᑯᐊᓕ ᐅᖃᐅᓯᖃᕈᓰᑦ ᐊᑐᖅᑕᐅᓲᖑᓕᕐᓂᑯᑦ 
ᐊᕐᓇᕆᔭᐅᓕᕐᓂᑰᓕᖅᑎᓪᓗᒍ ᐳᐃᔨᓄᑦ.

ᓯᐊᑦᓇ (Sedna) ᐅᕝᕙᓘᓐᓃᑦ ᓴᓐᕙᓇ (Sanvna), “ᑕᐅᓇᓃᑦᑐᖅ”
(ᐊᑯᓐᓂᖅᐸᓯᖕᒥᐅᓄᑦ ᐸᖕᓂᖅᑑᑦ ᑲᖏᖅᑐᕐᔪᐊᖓ ᐊᒻᒪᓗ ᑲᓛᖦᖡᑦ 
ᓄᓈᓐᓂ)

ᐃᒪᒻ-ᓱᐊ, “ᐃᒪᐅᑉ ᐊᓂᕐᓂᖓ” 
(ᓲᒑᑦᔅ)

ᓄᓕᕋᕼᐊᒃ, “ᐊᕐᓇᑯᔅᓱᒃ” 
(ᐊᐃᓯᐊᒥᐅᑦ)

ᑕᑲᓐᓇᑲᑉᓴᓗᒃ ᐅᕝᕙᓘᓐᓃᑦ ᑕᑲᓐᓈᓗᒃ “ᐱᐅᖏᑦᑐᖅ” ᐅᕝᕙᓘᓐᓃᑦ 
“ᐱᐅᖏᑦᑐᐊᓗᒃ ᑕᐅᓇᓃᑦᑐᖅ” 

(ᐃᒡᓗᓕᖕᒥᐅᑦ)

ᐊᕐᓈᓗᒃ ᑕᑲᓐᓈᓗᒃ, “ᑕᐅᓇᓃᑦᑐᖅ ᐊᕐᓇᖅ” 
(ᐃᒡᓗᓕᖕᒥᐅᑦ)

ᑲᕝᓇ, “ᑕᐅᓇᓃᑦᑐᖅ” 
(ᓇᑦᑎᓕᖕᒥᐅᑦ)

ᑲᓇ “ᑕᐅᓇᓃᑦᑐᖅ” 
(ᑲᓛᖦᖠᒥᐅᑦ)

ᖃᕝᓇ, “ᑕᐅᓇᓃᑦᑐᖅ” 
(ᐃᒡᓗᓕᖕᒥᐅᑦ) 

ᑯᓐᓇ ᐅᕝᕙᓘᓐᓃᑦ ᑲᑐᒪ, “ᑕᐅᓇᓃᑦᑐᖅ”

(ᑐᓄᓂᕐᒥᐅᑦ, ᕿᑭᖅᑖᓗᖕᒥᐅᑦ)

ᐊᕐᓇᑯᓴᒐᒃ ᐅᕝᕙᓘᓐᓃᑦ ᐊᕐᓇᖅᑯᐊᒃᓵᖅ, “ᓂᖏᐅᕈᓗᒃ” 
(ᑲᓛᖦᖡᑦ ᐅᐊᖕᓇᖓᓂ)

ᓂᕐᕆᕕᒃ, “ᓂᕆᔪᖅᓯᐅᑎ” ᐅᕝᕙᓘᓐᓃᑦ “ᓂᖀᑦ ᐃᓂᖓ” 
(ᑲᓛᖦᖡᑦ ᐊᕙᙵᖓ) 

ᓄᕐᕆᕕᒃᓱᐊᖅ, “ᓂᕆᔪᖅᓯᐅᑎᕐᔪᐊᖅ” 
(ᑲᓛᖦᖡᑦ ᐊᕙᙵᖓ) 

ᓂᕕᑳ, “ᓂᕕᖅᑎᑕᐅᓂᑯ ᓯᓈᓂᑦ ᐊᕐᓇᖅ” 
(ᑲᓛᖦᖡᑦ ᐅᖅᑯᖓᓃᑦᑐᑦ ᐃᓄᐃᑦ)

ᓴᑦᑐᒪ ᐄᕙ, ᐃᒪᐅᑉ ᐃᑎᔫᑉ ᐊᓂᕐᓂᖓ 
(ᑲᓛᖦᖡᑦ ᑲᓇᖕᓇᖓᓃᑦᑐᑦ ᐃᓄᐃᑦ)

ᓴᕝᓱᒪ ᐃᓄᐊ, “ᐃᒪᐅᑉ ᐃᑎᔫᑉ”  
(ᑲᓛᖦᖡᑦ ᐅᐊᖕᓇᖓᓃᑦᑐᑦ ᐃᓄᐃᑦ)

ᓴᔅᓱᒪ ᐊᕐᓈ, “ᐃᒪᐅᑉ ᐃᑎᔫᑉ ᐊᓈᓇᖓ” 
(ᑲᓛᖦᖡᑦ ᐃᓄᖏᑦ)

ᓄᓕᕋ, “ᓂᖏᐅᖅ”
(ᕋᓴᐅᑉ ᐃᓄᖏᑦ)

	 ᑯᓄᑦ ᕌᔅᒥᐅᓴᓐ ᐃᓄᐃᑦ ᖃᓄᐃᑦᑑᓂᖏᓐᓂᑦ ᓇᒥᒥᐅᑕᐅᓂᖏᓐᓂᒃ 
ᖃᐅᔨᓴᖅᑎᓪᓗᒍ ᖃᐅᔨᕙᖕᓂᖅᐳᑦ ᐊᒥᓱᓂᒃ ᐅᓂᒃᑳᓂᒃ ᐊᒻᒪᓗ ᐊᖓᒃᑯᑎᒍᑦ 
ᓈᒻᒪᒃᓯᑎᑦᑎᓇᓱᖕᓂᕐᒥ ᑐᙵᕕᓕᖕᓂᑦ ᑖᒃᓱᒧᖓ ᐊᕐᓇᒧᑦ. ᑎᑎᕋᖅᓯᒪᔪᓂᑦ 
ᐅᑯᓇᓂ “ᐃᒡᓗᓕᖕᒥᐅᑦ ᖃᐅᔨᒪᔭᑐᖃᖏᑦ (The Intellectual Culture 
of the Iglulik Eskimo)” ᐊᒥᓱᕈᖅᑎᑕᕕᓃᑦ 1929-ᒥ ᐃᑲᔪᒃᑲᓐᓂᖅᑐᓂ 
ᓴᖅᑭᔮᖅᑎᑦᑎᒃᑲᓐᓂᖅᐳᑦ ᐱᒻᒪᕆᐅᓂᖓᓂᑦ ᓄᓇᐅᑉ ᓯᓈᓂᒥᐅᓄᑦ ᐃᓄᖕᓄᑦ.

ᑖᒃᓱᒪᙶᖅᐸᒃᐳ ᐃᓄᐃᑦ ᓂᕿᖏᑦ ᐊᑐᐃᓐᓇᐅᙱᓗᐊᙳᐊᕐᓂᖏᑦ, 
ᐃᒪᐅᑉ ᐆᒪᔪᐊᓗᖏᑕ ᓂᕿᖏᑦ; ᑖᒃᓱᒪᙶᖅᐸᒃᐳᑦ ᐅᖅᓱᐃᑦ 

ᐳᐃᔨᓄᑦ ᐊᕐᓇᕆᔭᐅᔪᖅ

ᑲᑉᐱᐊᓇᖅᑐᑦ

ᐅᖅᑰᑎᑦᑎᕙᒃᑐᑦ ᐃᒡᓗᓂᑦ ᖁᓪᓕᖅᑎᒍᓪᓗ ᖃᐅᒪᑎᑦᑎᕙᒃᑐᓂ ᓄᓇ 
ᑖᖅᑐᐊᓘᓕᖅᑎᓪᓗᒍ. ᓇᑦᑎᐊᓘᓪᓗ ᕿᓯᖏᑦ ᑕᕝᕙᙶᖅᓯᒪᕙᒃᑭᕗᑦ, 
ᐊᒻᒪᑦᑕᐅᖅ ᐊᑐᐃᓐᓇᐅᑐᐃᓐᓇᖏᒻᒥᔪᑦ ᐊᓐᓄᕌᓄᑦ ᑲᒦᓪᓗ 
ᐊᓚᖏᓐᓄᑦ ᐊᖑᑎᑦ ᓅᖃᑦᑕᕈᓐᓇᕐᓂᐊᖅᐸᑕ ᖃᖓᑐᐃᓐᓇᖅ 
ᓯᑯᒃᑯᑦ. ᑕᑲᓐᓇᑲᑉᓵᓗᒡᓕ (ᐱᐅᖏᑦᑐᖅ) ᐃᓄᖕᓄᑦ ᑕᒪᒃᑯᓂᖓ 
ᐱᐅᔫᑎᐊᓗᖕᓂᑦ ᑐᓂᓯᖃᑦᑕᖅᑎᓪᓗᒍ ᐱᓯᒪᔪᓂᑦ ᐊᒡᒐᖏᑕ 
ᐃᓄᒐᙳᐊᖏᓐᓂᑦ. ᑖᓐᓇ ᓱᓕ ᑭᓯᐊᓂ ᑖᓐᓇᓗᑦᑕᐅᖅ 
ᕿᓯᐊᓂ ᓄᓇᒥᐅᓄᑦ ᖁᕕᐊᓇᖏᓪᓚᕆᑦᑑᐊᓘᓂᖏᓐᓂᑦ 
ᐱᑎᑦᑎᖃᑦᑕᕐᓂᕋᖅᑕᐅᒋᕗᖅ. ᐊᖑᑎᑦ ᐃᓅᓯᕆᔭᕆᐊᓕᖕᒥᒍᑦ 
ᐃᓅᖏᓐᓂᖏᓐᓄᑦ ᓂᙵᐅᔾᔨᓪᓗᓂ ᐊᓄᕌᖅᑐᐊᓘᑎᑦᑎᓲᖑᕗᖅ 
ᐊᖑᑏᑦ ᐊᖑᓇᓱᒍᓐᓇᐃᓪᓕᑎᑦᑐᓂᒡᔪᒃ, ᐅᕝᕙᓘᓐᓃᑦ ᐆᒪᔪᐃᑦ 
ᐱᔭᐅᓇᓱᒃᑐᑦ ᐃᔨᖅᓯᒪᓪᓗᓂᒋᑦ ᐃᒪᐅᑉ ᐃᖅᑲᖓᓃᑦᑐᖁᑎᒥᓂᑦ, 
ᐃᓄᐃᓪᓘᓐᓃᑦ ᑕᕐᓂᖏᓐᓂᒃ ᑎᓪᓕᑦᑐᓂ ᐅᕝᕙᓘᓐᓃᑦ 
ᖃᓂᒪᓈᓗᒃᑕᖃᖅᑎᑦᑎᓪᓗᓂ ᐃᓄᖕᓄᑦ. ᑲᒪᓇᖅᑑᖏᓐᓂᕗᖅ 
ᐊᖓᒃᑯᑦ ᐱᓕᕆᐊᖏᓐᓂᑦ ᐱᔭᕐᓂᖏᓐᓂᖅᐸᐅᖃᑕᐅᓂᕋᖅᑕᐅᓪᓗᓂ 
ᑖᒃᓱᒥᖓ ᐳᓛᕆᐊᕐᓂᕐᒥᑦ ᑕᐅᓄᖓ ᐃᒪᐅᑉ ᐃᖅᑲᖓᓄᑦ 
ᐃᓂᒋᔭᖓᓄᑦ, ᐋᔩᖃᑎᒋᓪᓗᓂᔾᔪᒃ ᐊᒻᒪᓗ ᐊᑲᐅᓯᖃᑎᒋᓪᓗᓂᔾᔪᒃ 
ᐃᓄᐃᑦ ᖃᓄᐃᖏᓪᓗᑎᒃ ᐃᓅᔪᓐᓇᕐᓂᐊᓕᕐᒥᒻᒪᑕ ᓄᓇᒥ. (ᕌᔅᒥᐅᓴᓐ, 
1929, ᒪᑉᐱᒐᑦ. 123-124)

	 ᐃᓱᒪᒋᓇᓱᒃᑐᒋᑦ ᑕᒪᒃᑯᐊ ᐅᓂᒃᑳᖑᔪᑦ ᑖᒃᓱᒥᖓ 
ᐱᔪᓐᓇᐅᑎᖃᖅᑐᒥᑦ ᑕᐅᑐᓂᖕᒧᑦ, ᐱᐅᔪᖁᑎᕕᓂᐅᔫᔮᙱᓚᖅ ᑭᓯᐊᓂᓕ 
ᑲᑉᐱᐊᒋᔭᐅᓪᓗᓂ ᓂᙵᔮᓗᕕᓂᐅᔫᔮᖅᐳᖅ. ᐊᒥᓱᒃᑲᓐᓃᓪᓗ ᑐᙵᕕᒃᓴᐃᑦ 
ᐃᑲᔪᖅᓯᑲᓐᓂᕆᕗᑦ ᑕᐃᒫᒃ ᐃᓱᒪᓂᕐᒥᑦ. ᐊᑐᖅᓯᒪᔪᒃᑲᓐᓂᖅ ᑐᓴᕐᓗᐊᕐᓇᖅᑐᑦ 
ᕌᔅᒥᐅᓴᓐ ᐅᖃᐅᓯᕆᓐᓂᖅᐹ ᐃᑲᔪᖅᓯᕆᕗᖅ ᑐᑭᓯᓇᖅᓯᑎᑦᑎᒋᐊᖅᑐᓂ.

...ᓄᓇᐅᑉ ᓯᓈᓂᒥᐅᑦ ᐅᖃᐅᓯᖃᖅᐳᑦ ᓄᓕᐊᔪᖁᑎᒥᓂᑦ 
ᐊᕐᓇᑯᔅᓲᓂᖓᓂᑦ, ᑕᑯᔭᐅᓚᐅᖅᓯᒪᓂᖓᓂᑦ ᓯᑯᒥᑦ 
ᑲᑉᐱᐊᓇᖅᑐᐊᕿᔪᐊᓘᑎᓪᓗᒍ; ᐅᓇᖕᒥᓇᖏᑦᑐᐊᓘᒐᓗᐊᖅᑎᓪᓗᒍ 
“ᐃᒪᐅᑉ ᐆᒪᔪᖏᑕ ᐊᕐᓇᖓᑦ”, ᐱᒋᐊᖅᑕᐅᓐᓂᖅᐳᖅ ᐊᒻᒪᓗ 
ᓇᐅᓕᒃᑕᐅᓐᓂᖅᑐᓂ ᖃᓚᓯᕐᒧᑦ ᓇᑦᑎᓕᖕᒥᐅᑕᕕᓂᕐᒧᑦ 
ᐃᒡᓗᓕᒑᕐᔪᖕᒥᐅᑕᐅᓕᖅᑐᒧᑦ. ᑭᓯᐊᓂ ᕿᒫᑲᐅᑦᑐᕐᓂᖅᑐᓂ. (ᕌᔅᒥᐅᓴᓐ, 
1930 ᒪᑉᐱᒐᖅ 49)

ᐳᐃᔨᓄᑦ ᐊᕐᓇᕆᔭᐅᔪᖅ

ᑲᑉᐱᐊᓇᖅᑐᑦ

	 ᐃᒪᐅᑉ ᐃᖅᑲᖓᓂ ᐊᖏᕐᕋᖃᕆᐊᖓ ᑖᓐᓇ ᐊᕐᓇᖅ 
ᑐᑭᓯᔭᐅᒐᓚᓲᖑᕗᖅ. ᑭᓯᐊᓂ ᕗᕌᓐᔅ ᕘᐊᔅ (Franz Boass) “ᐅᓂᒃᑳᖓᓂ 
ᑭᖑᓪᓕᕐᒥ ᕿᑭᖅᑖᓘᑉ ᓄᓇᖓᓂ ᐊᒻᒪᓗ ᑕᓯᐅᔭᕐᔪᐊᕐᒥ” ᑎᑎᖅᑲᓂ 
ᓇᓂᓯᓯᒪᕗᖓ ᓇᒦᓐᓂᒃᑲᓐᓂᕆᒐᔭᙳᐊᖅᑕᖏᓐᓂᑦ ᑖᒃᓱᒪ ᓴᙱᔪᐊᓘᑉ.

ᓇᖏᐊᕐᓇᖅᑐᓕᒫᑦ ᓲᕐᓗ ᐅᓕᑦᑕᕐᓃ/ᑎᓂᑦᑕᕐᓃᑦ ᐊᒻᒪᓗ 
ᐊᓄᕆᐊᓗᖃᕐᓃᑦ ᐃᓂᓐᓈᖑᔭᕆᐊᖏᑕ ᓄᓕᐊᔪᖕᒧᑦ 
ᐅᒃᐱᕆᔭᐅᕗᑦ. ᑕᒪᓐᓇ ᐱᔾᔪᑎᒋᓪᓗᒍ ᐅᒃᐱᕆᔭᑐᖃᓕᒫᑦ 
ᑐᑭᓯᔭᐅᓇᓱᑦᑎᐊᖅᑐᒻᒪᕆᐊᓘᔭᕆᐊᖃᖅᐳᖅ (ᕘᐊᔅ, 1907, ᒪᑉᐱᒐᖅ 
498)

	 ᐃᒪᐅᑉ ᐊᕐᓇᖓ ᑖᓐᓇ ᐆᒪᔪᕐᓂᑦ, ᓯᓚᒥᑦ, ᖃᓂᒪᒥᑦ 
ᐊᐅᓚᑦᑎᓲᖑᓂᕋᖅᑕᐅᒐᓗᐊᖅᑎᓪᓗᒍ ᖃᓄᖅ ᐊᐅᓚᑦᑎᓲᖑᒻᒪᖔᑦ 
ᑐᑭᓯᔭᕐᓂᙱᓚᖅ. ᑖᒃᑯᐊ ᕌᔅᒥᐅᓴᓐ ᐊᓯᐅᔾᔭᐃᖅᑕᕕᓂᖏᑦ 
ᑐᑭᓯᓇᖅᓯᑎᑦᑎᒋᐊᒃᑲᓐᓂᖅᐳᑦ ᑖᒃᓱᒪ ᐊᐅᓚᑦᑎᔪᓐᓇᕐᓂᖏᓐᓂᑦ.

ᑑᕐᖓᖅᑎᒍᑦ ᐊᐅᓚᑦᑎᓲᖑᕗᖅ, ᑑᕐᖓᑐᐃᓐᓇᖅᑎᒍᑦ 
ᐊᒻᒪᓗ ᑭᒡᓗᕆᒃᑐᑎᒍᑦ: ᐊᓂᕐᓂᕐᓗᐃᑦ. ᑕᒪᒃᑯᑎᒎᓇ ᐆᒪᔪᐃᑦ 
ᑕᑯᒃᓴᐅᑎᓲᕆᕙᐃᑦ ᐊᒻᒪᓗ ᐊᙳᓇᓱᒐᕐᓂᖅᑎᑦᑐᓂᒋᑦ, ᑕᐃᒫᒃ 
ᐃᓄᐃᑦ ᓂᕐᑭᒃᓴᖃᕈᓐᓇᑦᑎᐊᕐᓂᐊᕐᒪᑕ, ᐊᓐᓄᕌᒃᓴᖃᑦᑎᐊᕐᓗᑎᒡᓗ, 
ᐅᖅᑰᔾᔪᑎᒃᓴᖃᑦᑎᐊᕐᓗᑎᒡᓗ. ᐅᕝᕙᓘᓐᓃᑦ ᓴᖅᑭᔮᕈᓐᓃᖅᑎᓪᓗᓂᒋᑦ, 
ᐱᑕᖃᕈᓐᓃᖅᑎᑦᑎᐊᒻᒪᕆᒡᓗᓂᒋᑦ, ᑕᐃᒫᒃ ᐃᓄᐃᑦ ᑳᖕᓂᐊᕐᒪᑕ 
ᕿᐅᓗᑎᒡᓗ.

ᑕᒪᒃᑯᑎᒎᓇ ᓱᓕ ᓯᓚ ᐱᓕᕆᑎᓲᕆᒋᕚ, ᐱᓗᐊᖅᑐᒥᑦ 
ᐱᖅᓯᖅ: ᐱᖅᓯᖅ ᐊᖑᓇᓱᒋᐊᕐᕕᒃᓴᐅᔪᓐᓃᖅᑎᑦᑎᓲᖅ ᐊᒻᒪᓗ 
ᒪᐅᓕᕐᕕᒃᓴᐅᔪᓐᓃᖅᑎᑦᑎᓪᓗᓂ. (ᕌᔅᒥᐅᓴᓐ ᒪᑉᐱᒐᖅ. 224) 

	 ᐊᓂᕐᓂᕐᓂᑦ ᐊᐅᓚᑦᑎᔪᓐᓇᕐᓂᕐᒥᓄᑦ, ᑕᒪᕐᒦᒃ ᐊᓂᕐᓂᕐᓗᐃᑦ 
ᐊᒻᒪᓗ ᑑᕐᖓᕐᓘᖏᑦᑐᓂᑦ ᑕᐃᒫᒃ ᐃᓅᓯᐅᑉ ᑭᓱᑯᑦᑎᑐᐃᓐᓇᖏᓐᓂᑦ 
ᐊᑦᑐᐃᔪᓐᓇᖅᐳᖅ. ᑕᒪᓐᓇᖃᐃ ᐱᔾᔪᑎᒋᓪᓗᒍ ᓈᒻᒪᒃᐳᖅ ᑖᓐᓇ ᐃᒪᐅᑉ 
ᐊᕐᓇᖓ ᑕᑯᓐᓇᕆᐊᒃᓴᖅ ᓴᙱᔪᐊᓘᓗᓂ ᐊᖓᒃᑯᖅ, ᑑᕐᖓᑦᑎᐊᕙᖕᓂᑦ 
ᐊᐅᓚᑦᑎᔪᓐᓇᕐᓂᖓᓄᑦ ᒪᓕᒃᑐᓂᑦ ᐊᑦᑐᐃᔪᓐᓇᕐᓂᖓ.

	 ᐃᒪᕐᒥᐅᑕᐃᑦ ᐊᓈᓇᖓ ᓂᙵᒍᑎᖃᕌᖓᒥ ᐃᓄᐃᑦ 
ᐃᒃᐱᒍᓱᑦᑎᐊᖏᓐᓂᖏᓐᓂᑦ, ᑑᕐᖓᕐᓂᑦ ᐊᐅᓚᔾᔭᐃᓲᖑᕗᖅ ᐆᒪᔪᕐᓂᑦ 
ᐃᔨᖅᑐᐃᑎᑦᑐᓂᒋᑦ ᐅᕝᕙᓘᓐᓃᑦ ᑲᑎᖅᓱᐃᑎᑦᑐᓂᒋᑦ, ᓯᓚᕈᔪᙳᖅᑎᑦᑎᑐᓂᒋᑦ 
ᐊᖑᓇᓱᒡᕕᒋᔭᕐᓂᕈᓐᓃᕐᓂᐊᕐᒪᑦ, ᐅᕝᕙᓘᓐᓃᑦ ᖃᓂᒪᓇᕐᒥᑦ ᑎᑭᕝᕕᒋᓪᓗᓂᒋᑦ 
ᑖᒃᑯᐊ ᐃᓄᐃᑦ ᓈᒻᒪᖏᑦᑐᓕᔨᒋᔭᓂ. ᐅᐸᒃᑕᐅᔪᓐᓇᕆᓪᓗᓂᓗ 
ᓴᐃᓪᓕᑎᑕᐅᓗᓂᓗ ᑭᓯᐊᓂ ᓴᙱᔪᒧᑦ ᐊᖓᒃᑯᕐᒧᑦ. ᕼᐃᓐᕆᒃ ᕆᓐᒃ 
(Hinrich Rink’s) ᑲᑎᖅᓱᒐᖏᓐᓂᑦ ᐃᓄᐃᑦ ᐅᓂᒃᑳᖏᓐᓂᑦ ᓇᐃᑦᑐᒥᑦ 
ᐅᖃᐅᓯᖃᖅᓯᒪᔪᖃᖅᐳᖅ ᐃᒪᐅᑉ ᐊᕐᓇᖓᓂᑦ ᑲᓛᖦᖡᑦ ᓄᓈᓐᓂᑦ. ᑖᒃᑯᓇᓂ 
ᑕᑯᐊᕐᔪᒍᓐᓇᖅᐳᒍᑦ ᐃᓅᖃᑎᒌᖕᓂᐅᔪᒥᑦ ᐊᖓᒃᑯᕐᒧᑦ ᐊᒻᒪᓗ ᑖᒃᓱᒥᖓ 
ᓴᙱᔪᐊᓗᖕᒥᑦ ᐊᕐᓇᒥᑦ 

ᓇᑦᑎᕋᓱᖕᓇᖅᓯᑦᑎᐊᖅᑎᑦᑎᓇᓱᒃᑐᓂ ᐊᖓᒃᑯᑦ ᓴᑲᓪᓗᓂ. ᑕᐅᓄᖓ 
ᐊᕐᓇᑐᖃᕈᓗᓕᐊᖅᑐᓂ, ᐊᕐᓇᖁᐊᒃᓵᕐᒧᑦ ᐃᒪᐅᑉ ᐃᖅᑲᖓᓄᑦ 
ᓂᙵᐅᒪᔪᕐᔪᐊᕌᓘᓈᖅᑐᓂᐅᒃ. ᐃᓂᒋᔭᖓᓅᕋᒥ ᓯᐅᑎᖓᑕ ᐅᖓᑖᒍᑦ 

ᐳᐃᔨᓄᑦ ᐊᕐᓇᕆᔭᐅᔪᖅ

ᓄᔮᖅᑐᓂᐅᖅ, ᐊᐅᒥᑎᖅᓯᒪᔪᕈᓗᖕᓂᑦ ᐊᓐᓄᕌᓂᑦ ᑎᒍᓯᓪᓗᓂ ᐊᒻᒪᓗ 
ᑭᖑᓂᐊᒍᑦ ᑎᒍᓯᒋᓪᓗᓂ ᓄᑕᕋᓛᕐᒥᑦ ᕿᐊᔪᒥᑦ ᐃᓪᓗᐊᓂᑦ, ᑕᒪᕐᒥᒃ 
ᐃᓕᑲᓪᓚᒃᑐᓂᔾᔪᒃ ᓇᑎᕐᒧᑦ. ᐊᖓᒃᑰᑦ ᓈᒻᒪᒃᓯᑎᕈᓗᑦᑕᖅᐸᐅᒃ ᑖᓐᓇ 
ᐊᕐᓇᖅ. (ᕆᓐᒃ, 1875, ᒪᑉᐱᒐᖅ. 466)

	 ᐆᒪᔪᐃᑦ ᐃᒪᕐᒥᐅᑕᐃᑦ ᐊᕐᓇᖓᑦ ᓂᙵᐃᔭᐅᔪᓐᓇᖅᐳᖅ ᐊᑕᐅᓯᕐᒧᑦ 
ᐅᕝᕙᓘᓃᑦ ᐃᓚᒌᖕᓄᑦ. ᑭᓯᐊᓂ ᖁᕕᐊᓱᖏᓐᓂᖓ ᐃᒃᐱᒋᔭᐅᓲᖑᕗᖅ 
ᑭᒃᑯᓕᒫᓄᑦ, ᐃᓛᓐᓂᓪᓗ ᐊᑭᒋᐊᓲᖑᒋᓪᓗᓂ ᓈᒻᒪᒋᙱᓯᒪᔭᒥᓂᑦ 
ᐃᓄᖕᒥᑦ ᐅᕝᕙᓘᓃᑦ ᐃᓚᒌᖕᓂᑦ. ᑖᓐᓇ ᐅᓂᒃᑳᖑᓂᐊᓕᕐᒥᔪᖅ 
ᓇᑦᑎᓕᖕᒥᐅᓄᑦ ᐅᓂᒃᑲᐅᓯᐅᓯᒪᔪᖅ. ᓇᓗᓇᐃᖅᓯᓯᒪᔪᖅ ᐃᒪᐅᑉ ᐊᕐᓇᖓᑕ 
ᐱᒋᐊᖅᓯᔾᔪᑎᒋᑐᐃᓐᓇᕆᐊᓕᖏᓐᓂᑦ ᒪᓕᒃᑕᐅᖁᔭᖏᓐᓂᑦ ᒪᓕᖏᑦᑐᓄᑦ.

ᐃᓚᒌᒃᑕᖃᓚᐅᖅᓯᒪᕗᖅ ᓯᑯᒧᑦ ᐊᐅᓪᓛᖅᑐᕕᓂᕐᓂᑦ 
ᓇᑦᑎᕋᓱᒋᐊᖅᑐᑎᒃ. ᐅᑭᐅᕋᑖᖑᓪᓗᓂ ᐊᑖᕋᑖᖅᓯᒪᓂᑰᓪᓗᑎᒃ 
ᓄᓇᖅᐸᖅᓯᒪᓚᐅᕐᓂᖅᑐᑎᒃ ᑐᒃᑐᓐᓇᓱᒃᑐᑎᒃ ᐅᑭᐊᒃᓵᕋᑖᑉ 
ᐱᒋᐊᕐᓂᖓᓂᓂᑦ. ᐃᓚᒌᑦ ᐊᑖᕋᑖᕐᓗᑎᒃ ᑐᒃᑐᕋᔭᓂᑦ 
ᐊᓐᓄᕋᔾᔨᐅᕆᐊᖃᖏᑦᑎᐊᕐᒪᑕ ᓯᑯᒥ, ᓲᖃᐃᒻᒪ ᒥᖅᓱᕐᓂᓕᒫᑦᑎᐊᑦ 
ᐱᔭᕆᐊᖃᕐᒪᑕ ᐃᒡᓗᑖᕐᖓᐅᑎᖓᓐᓂ ᐅᑭᐅᒃᑯᑦ. ᑖᒃᑯᐊ 
ᑭᓯᐊᓂ ᐃᓚᒌᑦ ᐊᐅᓪᓛᕋᑖᕕᓃᑦ ᓯᑯᒧᑦ ᑕᒪᑐᒥᖓ ᒪᓕᒐᕐᒥ 
ᐅᔾᔨᖅᓱᙱᐅᔭᕈᓗᖕᓂᖅᑐᑏᒃ. ᐃᒡᓗᖓᑦᑕᓗ ᑎᒥᑦᑎᐊᑐᐃᓐᓇᖓᒍᑦ 
ᓯᑯ ᓯᖁᒻᒫᓪᓗᓂ, ᐊᖑᓇᓱᒃᑎᒃᑲᓐᓃᓪᓕ ᐃᒡᓗᖃᕐᕕᒋᔭᖔᑦ 
ᐃᓕᙵᒍᔾᔭᐅᒐᓂ; ᓄᒃᑕᒃᑯᑦ ᓯᕗᓪᓕᖅᐹᒃᑯᑦ ᑕᑯᒃᓴᐅᔪᖃᖅᑐᓂ 
ᓄᕐᕋᓛᕐᒥᑦ ᐊᒻᒪᓗ ᓯᒃᓯᖕᒥᑦ ᐳᐃᔾᔭᖅᑑᖕᓂᑦ ᓯᖁᒻᒪᖅᑎᒍᑦ. 
ᐃᒪᐅᑉ ᐊᓂᕐᓂᖓ ᓇᓗᓇᐃᖅᓯᑦᑎᐊᖅᓯᒪᒐᓗᐊᖅᑎᓪᓗᒍ ᓄᓇᐅᑉ 
ᐆᒪᔪᖏᑦ ᐊᑲᖅᓴᙱᑎᑕᐅᓯᒪᖕᒪᑕ ᐊᖑᑎᓂᑦ ᓯᑯᒦᑦᑐᓂᑦ. 
ᑖᒃᓱᒪ ᐊᕐᓇᐅᑉ ᑕᑯᑎᑦᑎᒋᐊᕈᑎᕕᓂᖏᑦ ᑖᒃᑯᐊᒃ ᓄᕐᕋᓛᕐᓗ, 
ᓯᒃᓯᕋᓛᑯᓗᒡᓗ ᐳᐃᔾᔭᖅᑎᑦᑐᓂᒋᒃ ᐃᒫᓂ ᒪᓕᒡᓗᒃᑐᒥ. ᐃᓄᓕᒫᓂᓪᓗ 
ᑕᒫᓂ ᖃᓂᑦᑐᒥ ᐃᒡᓗᓖᑦ ᑕᑯᓪᓗᑎᒃ ᑖᒃᑰᖕᓂᖓ, ᑕᕝᕙᓕ 
ᐊᓯᐅᑲᓪᓚᒃᑭᓪᓗᑏᒃ ᑕᐃᒫᒃᑕᐅᖅ ᑕᕝᕙᐅᓯᑲᓪᓚᖅᑲᐅᒻᒥᒐᒦᒃ; 
ᐊᓯᐅᑲᓪᓚᒍᑖᓂᓪᓗᐊᑦᑎᐊᖅ ᐃᒡᓗ ᑕᐃᓐᓇ 
ᓈᒻᒪᖏᑦᑐᓕᕕᐅᖅᑲᐅᔪᖅ ᐃᒫᓄᑦ ᑲᑕᒃᑭᓪᓗᓂ ᐄᔭᐅᓪᓗᓂᓗ 
ᑕᐃᒃᑯᐊᓗ ᐃᓄᖏᑦ ᐱᖃᓯᐅᑎᓪᓗᑎᒃ. ᑕᐃᒃᑯᐊ ᐃᐱᓪᓗᑎᒃ, 
ᑕᕐᓂᖏᓪᓗ ᑕᐅᓄᙵᖅᑐᑎᒃ ᑕᑲᓐᓇᑲᑉᓵᓗᖕᒧᑦ ᐊᑭᒋᐊᖅᓯᔪᐊᓗᖕᒧᑦ 
ᐃᑉᐱᒍᓱᒐᑎᒃ ᑐᓵᙱᓴᖅᑐᓂᒃ ᐱᖁᔭᑐᕐᑳᓗᖕᓂᑦ ᓯᕗᓕᖏᓐᓂᑦ 
ᐋᖅᑭᒃᑕᐅᓂᑯᓂᒃ. (ᕌᔅᒥᐅᓴᒃ, 1931, ᒪᑉᐱᒐᖅ. 71)

	 ᑖᒃᓱᒪ ᐅᓂᒃᑳᖅᑐᐊᖅ ᐃᒪᐅ ᐊᖏᔪᖅᑳᕋᓗᐊᑕ ᒥᒃᓵᓄ 
ᐊᒥᓲᓂᖅᓴᓂᑦ ᐊᔾᔨᒌᖏᑦᑐᒥᓂᒃ ᐱᑕᖃᐅᒃᑲᓐᓂᕋᓗᐊᖅᐳᖅ ᐊᑎᖃᕐᒪᓂᑦ. 
ᑭᓯᐊᓂ ᐊᑕᐅᓯᕐᒥᑦ ᐊᔾᔨᒌᒍᑎᖃᒐᔪᒃᐳᑦ: ᐱᑦᑎᐊᖅᑕᐅᓐᓂᖏᒻᒪᑦ ᐊᒻᒪᓗ 
ᑐᓂᕐᕈᑕᐅᓪᓗᓂ ᓯᐊᖅᑲᖏᓐᓂᕐᒥᑦ ᐱᔾᔪᑎᓕᖕᓄᑦ. ᑕᒪᑐᒪᓂ ᐃᓗᐃᑦᑐᑲᓪᓚᖕᒥ, 
ᐊᔾᔨᒌᖏᑦᑐᑦ ᐅᓂᒃᑳᑦ ᐃᓚᓕᐅᑎᓯᒪᕗᑦ.
	 ᓯᕗᓪᓕᖅᐹᖅ ᐅᓂᒃᑲᐅᑕᐅᔪᖅ ᐊᑐᐃᓐᓇᕈᖅᓯᒪᒧᖅ ᑖᒃᑯᓇᓂ 
ᑲᑎᖅᓱᒐᕐᓂᑦ ᐊᓯᐅᔾᔭᐃᖅᑕᐅᓯᒪᔪᖅ ᕗᕌᓐᔅ ᕘᕌᔅᒧᑦ ᓴᖅᑭᑎᑕᐅᓪᓗᓂᓗ 
1888-ᒥ. ᑖᓐᓇ ᐊᑐᖅᑐᕕᓂᖅ ᕘᕌᔅ ᑐᖅᑯᖅᑕᕕᓂᖓ ᑲᖏᖅᑐᕐᔪᐊᕐᒥ ᐊᒻᒪᓗ 
ᐅᖅᑯᕐᒥᐅᓂ. ᑕᕝᕙᓂ ᐅᓂᒃᑳᒥ ᓯᐊᑦᓇ (Sedna) ᐊᑎᖅ ᐊᑐᖅᑕᐅᓯᒪᕗᖅ 
ᐅᖃᐅᑎᖃᓕᕌᖓᒥᑦ ᐃᒪᕐᒥᐅᑕᑦ ᐆᒪᔪᐃᑦ ᐊᕐᓇᖓᓐᓂᒃ.

ᑕᐃᒃᓱᒪᓂ ᓄᓇᓕᑐᐊᓂᑦ ᐃᓅᔪᖃᕐᓂᖅᐳᖅ ᐊᖑᒻᒥᒃ ᐊᒻᒪᓗ 
ᐸᓂᖓ ᓯᐊᑦᓇ. ᓄᓕᐊᖓ ᐊᑯᓂ ᐃᓅᔪᓐᓃᖅᓯᒪᓕᖅᑐᓂ ᐸᓂᒌᒃ 
ᐃᓅᓐᓇᔭᒃᑐᑏᒃ. ᓯᐊᑦᓇ ᐱᕈᖅᑐᓂ ᐊᕐᓇᑦᑎᐊᕙᒻᒪᕆᐊᓘᓕᖅᑐᓂ 
ᐊᒻᒪᓗ ᓄᓖᑦᑐᐃᑦ ᓇᑭᑐᐃᓐᓇᖅ

ᑎᑭᑉᐸᖅᑐᑏᒃ ᓄᓕᐊᓂᒍᒪᔭᖅᑐᖅᑐᑎᒃ ᑭᓯᐊᓂ ᐆᒻᒪᑎᐊᓗᐊ 
ᖃᓪᓕᔭᐅᔪᓐᓇᕋᓂ.  ᑕᕝᕙᓕ ᓯᑯᐃᔭᓕᖅᑎᓪᓗᒍ ᐅᐱᕐᖔᒃᑯᑦ 
ᖃᖁᓪᓗᖕᒥᑦ ᑎᑭᑦᑐᖃᖅᑐᓂ ᓯᑯᐊᓗᖕᒥᑦ ᖁᓚᐅᑦᑎᔪᒥᑦ 
ᐊᒻᒪᓗ ᓯᐊᑦᓇ ᐊᖏᖅᑎᑕᐅᓪᓗᓂ ᑐᓴᕐᓂᑐᐊᓗᖕᒧᑦ ᐱᓯᕐᒧᑦ. 
ᐃᒪᐃᓕᐅᖅᑐᒧᑦ “ᖃᐃᓕᕆᑦ”; “ᖃᐃᓕᕆᑦ ᑎᖕᒥᐊᑦ ᓄᓇᖓᓐᓄᑦ, 
ᑳᖕᓇᖅᑐᖅᑕᖃᖏᑦᑐᒧᑦ, ᑐᐱᕋᓗ ᐊᒥᑦᑎᐊᕙᐅᓂᖅᐹᓂᑦ 
ᓴᓇᓯᒪᓪᓗᓂ. ᒥᕐᖑᐃᖅᓯᖃᑦᑕᕐᓂᐊᕋᕕᓪᓗ ᓇᓄᕋᕐᓂᑦ 
ᓂᕈᒥᓛᓂᑦ. ᐱᖃᑎᒃᑲ, ᖃᖁᓪᓗᐃᑦ ᐱᑖᖅᑎᑦᑎᖃᑦᑕᕐᓂᐊᕐᒪᑕ 
ᐆᒻᒪᑎᕕᑦ ᑭᙴᒪᔭᓕᒫᖏᓐᓂᑦ; ᓱᓗᖏᓐᓂᑦ ᐊᓐᓄᕌᖃᕐᓂᐊᕋᕕᑦ; 
ᖁᓪᓖᓪᓗ ᐅᖅᓱᖃᑦᑎᐊᖑᔭᐃᓐᓇᕐᓂᐊᕐᒪᑦ, ᐅᒃᑯᓰᓪᓗ ᓂᕿᓂᑦ 
ᑕᑕᐅᔭᐃᓐᓇᕐᓗᓂ”. ᓯᐊᑦᓇ ᑕᐃᒫᑦᑎᐊᕚᓗᒃ ᐊᖏᖅᑎᑦᑎᓇᓱᒃᑐᒥᑦ 
ᐊᖏᙱᐅᔭᕈᓐᓇᐃᓪᓕᒐᒥ ᐃᒫᓗᒃᑯᑦ ᐊᐅᓪᓚᑦᑕᖅᐴᒃ. 
ᐊᑯᓂᐊᓗᒃ ᐊᐅᓪᓛᖅᑐᑎᒃ ᑕᖃᓇᖅᑐᒃᑯᑦ ᑎᑭᑦᑕᑕᐃᓐᓇᖅᐴᒃ 
ᖃᖁᓪᓗᐃᑦ ᓄᓇᖓᓐᓄᑦ, ᓯᐊᑦᓇᓗ ᐅᔾᔨᕈᓱᓕᖅᑐᓂ ᐅᐃᒥᓄᑦ 
ᓯᓚᐃᕐᕆᓂᕐᓗᒃᑕᐅᓂᕐᒥᓂᑦ. ᐊᖏᕐᕋᖅᑖᖅᑲᐅᖓᓗ ᓴᓇᓯᒪᓇᓂ 
ᐊᒥᑦᑎᐊᕚᓗᖕᓂᑦ ᑭᓯᐊᓂᓕ ᐃᖃᓗᐃᑦ ᐊᒥᕋᕕᓂᐸᔅᓯᐅᕈᓗᖏᓐᓂᑦ 
ᐊᒻᒪᔪᐃᓐᓇᕈᓗᖕᓂᑦ ᐅᒃᓯᖏᑦᑐᐊᓗᖕᓂᑦ ᐊᓄᕆᒧᑦ, ᖃᓐᓂᒧᓪᓗ. 

ᐳᐃᔨᓄᑦ ᐊᕐᓇᕆᔭᐅᔪᖅ

ᐊᐅᒻᒥᑎᖏᓪᓗ ᑐᒃᑐᕋᔭᑯᓘᓇᑎᒃ ᑭᓯᐊᓂᓕ ᑎᓯᔪᐊᓗᐃᑦ 
ᐊᐃᕕᐅᑉ ᕿᓯᐊᓗᖏᑦ ᐊᒻᒪᓗ ᐃᖃᓗᕕᓂᕐᓗᕈᓗᖕᓂᑦ 
ᓂᕿᑐᐊᖃᕆᐊᖃᕐᓂᐊᖅᑐᓂ ᑎᖕᒥᐊᓄᑦ ᑎᑭᐅᔾᔭᐅᕙᒃᑐᓂᑦ. 
ᑐᑭᓯᓵᓕᓪᓗᓂᓗ ᐊᓐᓇᐃᓂᕐᒥᓂ ᐱᐅᔪᕆᓂᐊᓗᖕᒥᓄᑦ ᐃᓄᖕᓂᑦ 
ᓄᓖᑦᑐᕐᓂᑦ ᐅᐃᓂᓪᓗᐊᖅᐸᓚᐅᕋᓗᐊᕐᓂᕐᒥᓂᑦ. ᕿᒃᓵᒃᑐᓂ 
ᐃᙱᓕᕐᓂᖅᐳᖅ: ᐋᔮ. ᐊᑖᑕᒃ, ᖃᐅᔨᒪᓐᓂᕈᕕᑦ ᖃᓄᖅ 
ᕿᒃᓵᒃᑎᒋᒻᒪᖔᕐᒪ ᐊᐃᒐᔭᖅᐸᙵ ᐅᒥᐊᓐᓄᓪᓗ ᐊᐅᓪᓚᑲᐅᑦᑐᕐᓗᓄ 
ᐃᒫᒍᑦ. ᓂᐅᕐᕈᐊᖑᔪᖓ ᑎᖕᒥᐊᓄᑦ ᑐᙵᓱᐊᑎᑕᐅᖏᓐᓇᒪ; 
ᐃᒡᓕᕋ ᓂᒡᓚᓱᒃᑐᒥᑦ ᐊᓄᕆᓯᐅᖅᐸᖕᒪᑦ; ᓂᕿᕐᓗᐃᓐᓇᕈᓗᖕᓂᓪᓗ 
ᖃᐃᑦᑎᔭᐅᕙᒃᑐᖓ. ᐊᐃᓚᐅᙵ ᐊᖏᕐᕋᐅᑎᓗᖓ. ᐋᔮ”.

ᐊᕐᕌᒍᑎᓪᓗᒍ ᐃᒪᖅ ᓂᒡᓚᓱᖏᑦᑐᒧᑦ ᐊᓄᕆᒧᑦ 
ᒪᓕᒃᑖᖅᓯᒪᓕᕐᒥᑎᓪᓗᒍ, ᐊᑖᑕᖓ ᓄᓇᒥᓂᑦ ᐊᐅᓪᓚᑦᑕᖅᐳᖅ 
ᓯᐊᑦᓇᒧᑦ ᓂᐅᕐᕈᓪᓗᓂ. ᐸᓂᖓ ᓂᐅᕝᕕᐅᖅᐳᖅ 
ᖁᕕᐊᓱᒃᑐᒻᒪᕆᐅᓪᓗᓂ ᐊᒻᒪᓗ ᐅᑎᐅᔾᔭᐅᔪᒪᒡᒐᓕᖅᑐᓂ. 
ᐊᑖᑕᖓ ᑐᓵᓪᓗᓂ ᐸᓂᖓᑕ ᐱᑦᑎᐊᖅᑕᐅᖏᓐᓂᐊᓗᖏᓐᓂᒃ 
ᐊᑭᒋᐊᕆᐊᒃᓴᖅ ᐃᓱᒪᓕᖅᐳᖅ. ᖃᖁᓪᓗᖅ ᑐᖁᑦᑕᖅᐹ, ᓯᐊᑦᓇ 
ᐅᒥᐊᕐᒥᓄᐊᕈᑎᓪᓗᓂᐅᒃ, ᐊᐅᓪᓚᑲᐅᑦᑐᖅᑐᑏᒡᓗ ᑕᒪᓐᓇ ᓄᓇ 
ᕿᒪᒃᑐᓂᔾᔪᒃ ᓯᐊᑦᓇᐅᑉ ᖁᕕᐊᓱᙱᓕᕐᕕᐊᓗᐊ. ᖃᖁᓪᓘᖃᑎᖏᑦ 
ᐅᑎᕐᒪᑕ ᐃᓚᖓᑦ ᑐᖁᖓᔪᖅ ᖃᐅᔨᒐᒥᒃ ᓄᓕᐊᖓᓗ 
ᐱᑕᖃᕋᓂ, ᐊᐅᓪᓛᑦᑕᖅᐳᑦ ᕿᓂᕆᐊᖅᑐᑎᒃ ᕿᒫᔪᖕᓂᒃ. 
ᕿᒃᓵᒍᑎᓕᒻᒪᕆᐊᓘᓐᓂᕐᒪᑕ ᐃᓚᖓᑦᑕ ᐃᓄᐊᖅᑕᐅᓂᖓᓂᑦ 
ᐅᓪᓗᒥᒧ ᕿᐊᕗᑦ ᓂᕕᐅᖅᑐᑎᒃ.

ᖃᖓᑕᖅᓴᒐᑎᒃ ᐅᒥᐊᖅ ᓇᒦᒻᒪᖔᖅ ᖃᐅᔨᔭᐅᓪᓗᓂ 
ᓇᓂᔭᐅᓪᓗᓂ ᐊᒻᒪᓗ ᐊᓄᕌᓕᖅᑎᑖᓘᓪᓗᓂ. ᒪᓕᐊᓗᐃᓪᓗ 
ᐊᖏᓪᓕᔪᐊᓘᓪᓗᑏᒃ ᑖᒃᑯᐊᒡᓗ ᑲᑉᐱᐊᓇᖅᑐᒦᓕᖅᑐᑎᒃ. ᑕᒪᐅᓇ 
ᐱᒋᐊᓪᓚᒃᓯᒪᓇᖅᑐᐊᓗᒃᑰᖅᑐᑎᒃ ᐊᑖᑕᖓ ᐃᓱᒪᓕᖅᐳᖅ ᓯᐊᑦᓇᒥᑦ 
ᐃᒫᖅᑎᑦᑎᔭᕆᐊᒃᓴᖅ ᑎᖕᒥᐊᓄᑦ ᑐᓂᕐᕈᑎᒋᓗᒍ. ᐅᒥᐊᑉ ᓯᓈᓄᑦ 
ᑎᒍᓪᓗᓂ ᓴᒃᑯᐃᓂᐊᕈᓐᓃᖅᑐᒍᓗ. ᐊᑖᑕᕈᓗᐊᓗ ᓴᕝᕕᖅᑐᓂ 
ᐃᓄᒐᙳᐊᖏᑦ ᓇᑲᑦᑕᖅᐸᐃᑦ ᓯᕗᓪᓕᖅᐹᖏᑎᒍᑦ ᓇᒡᒍᐊᖓᒍᑦ. 
ᐃᒫᓄᓪᓗ ᑲᑕᒃᑲᒥᒃ ᓴᖅᐱᓕᙳᖅᑐᑎᒃ, ᑯᑭᖏᑦ ᐊᕐᕕᕐᒧᑦ 
ᓴᐅᓂᙳᖅᑐᑏᒃ. ᓯᐊᑦᓇ ᓇᔪᒻᒥᓕᒃᑲᓐᓂᕆᐊᓪᓚᑐᐃᓐᓇᖅᑎᓪᓗᒍ, 
ᑭᖑᓪᓖᑦ ᓴᕕᐊᓗᖕᒧᑦ ᑲᑕᒐᖅᑎᑕᐅᑦᑕᕆᕗᑦ 
ᐃᖏᕐᕋᓯᑦᑎᐊᑐᐃᓐᓇᖅᐳᑦ ᓇᑦᑎᐅᓪᓗᑏᒃ (Pagomys Foetidus);

ᐃᓄᒐᙳᐊᖏᑦ ᑭᖑᓪᓕᖅᐹᖏᑎᒍ ᐊᑖᑕᖓᑕ ᓇᑲᒻᒪᒋᑦ 
ᐅᒡᔪᙳᖅᑐᑎᒃ (Phoca barbata). ᐃᑯᓪᓚᖅᑐᓂ ᓲᖃᐃᒻᒪ 
ᖃᖁᓪᓗᐃᑦ ᓯᐊᑦᓇᒥᑦ ᐃᐱᓱᕆᒃᓯᒐᒦᒃ. ᐊᑖᑕᖓᑕ ᐅᒥᐊᕐᒧᑦ 
ᖃᑭᔪᓐᓇᖅᓯᑎᒃᑭᓪᓗᓂᐅᒃ. ᑭᓯᐊᓂ ᑕᐃᑲᙵᑦ ᐊᑖᑕᒥᓄᒃ 
ᖀᒥᖕᓂᐊᓗᒃᑖᖅᑐᓂ ᐊᒻᒪᓗ ᐊᑭᒋᐊᓛᓪᓚᕆᖕᓂᕋᖅᑐᓂ. 
ᓄᓈᖅᓯᒪᓕᖅᑐᑎᒃ ᕿᒻᒥᓂ ᖃᐃᖁᓚᐅᖅᑐᓂᒋᑦ 
ᐊᑖᑕᓂ ᓯᓂᒃᑐᕈᓘᑎᓪᓗᒍ ᐃᓯᒐᒃᑐᖅᑕᐅᒃᑲᖅᑐᓂᐅᒃ 
ᐊᒡᒐᒃᑐᖅᑕᐅᒃᑲᖅᑐᓂᐅᒡᓗ. ᑕᒪᓐᓇ ᐱᓪᓗᒍ ᐃᓱᒪᓂᕐᓗᖕᓂᖅᐳᖅ 
ᐃᒻᒥᓂᑦ, ᐸᓂᓂ ᐊᒻᒪᓗ ᑕᐃᒃᑯᐊ  ᕿᒻᒦᑦ ᐊᔪᓕᖅᑎᑦᑎᓚᐅᖅᑐᑦ; 
ᑕᐃᒃᓱᒪᓂ ᓄᓈᓗᒃ ᒪᑉᐱᖅᑐᓂ ᐃᒡᓗᑯᓗᐊᓪᓗ, ᐊᑖᑕᖓᓗ, 
ᐸᓂᖓᓗ, ᕿᒻᒦᓪᓗ ᐄᔭᐅᓪᓗᐊᑦᑎᐊᕐᓂᖅᐳᑦ. ᑕᐃᒪᙵᓂᑦ ᐊᓪᓕᕗᑦ 
ᓄᓇᖓᓐᓂᒥᐅᑕᐅᓕᖅᐳᑦ, ᓯᐊᑦᓇ ᐊᕐᓇᕆᔭᐅᓪᓗᓂ. (ᕘᐊᔅ, 1888, 
ᒪᑉᐱᒐᑦ 175-177)

	 ᐃᓄᖕᓂᓘᓐᓃᑦ ᓇᒥᒥᐅᑕᑐᐃᓐᓇᕐᓂ ᑕᒪᓐᓇ ᐅᓂᒃᑳᖅ 
ᐊᔾᔨᒌᙱᐊᕐᔪᒃᑲᓗᐊᖅᑐᓂ ᓇᓂᔭᒃᓴᐅᕗᖅ. 1901-ᖑᑎᓪᓗᒍ ᕘᐊᔅ  

ᐳᐃᔨᓄᑦ ᐊᕐᓇᕆᔭᐅᔪᖅ

ᑎᑎᕋᒃᑲᓐᓂᕐᓂᕆᕗᖅ ᑐᑭᖃᑎᐅᔭᖓᓂᑦ ᐃᒪᐅᑉ ᐊᖏᔪᖄᕐᔪᐊᕌᓗᐊᓂᒃ 
ᐅᓂᒃᑳᖅᑐᐊᕐᒥ, ᐸᖕᓂᖅᑑᑉ ᑲᖏᖅᑐᔪᐊᖓᓃᙶᖅᑐᒥᑦ. ᑖᒃᓱᒪᓂ ᐊᕕᓚᔪᖕᒥᑦ 
ᐊᑎᖃᖅᑐᓂ ᑖᓐᓇ ᐊᕐᓇᖅ ᑐᖁᔪᓐᓇᖅᑐᖅ, ᐃᒪᐅᑉ ᐊᓂᕐᓂᖅᑖᕆᓂᐊᖅᑕᖓ. 
ᓯᐊᑦᓇ ᑕᐃᔭᐅᑲᐅᑎᒋᓇᓂ ᐱᔪᓂᓇᕐᓂᐊᓗᒃᑖᓚᐅᖏᓐᓂᕐᒥᓂ. ᐃᒪᕐᒥᐅᑕᓄᑦ 
ᐊᓈᓇᑖᕆᔭᐅᖅᑳᕋᓂ, ᐊᕕᓚᔪᖅ ᐃᓄᖕᓂᑦ ᐊᔾᔨᒌᖏᑦᑐᐊᓗᖕᓂᑦ 
ᕿᑐᕐᖏᐅᖅᑳᑐᓂ, ᒪᑯᓂᖓ ᐃᓄᖕᓂᑦ, ᖃᓪᓗᓈᓂᑦ, ᐊᓪᓚᓂᑦ, ᐊᒻᒪᓘᓐᓃᑦ 
ᐃᓄᖕᓂᑦ ᐅᒃᐱᕆᔭᑐᖃᕐᓃᙶᖅᑐᓂᑦ. ᐃᓛᖕᓂᑦ ᑖᓐᓇ ᐅᓂᒃᑳᖅᑐᐊᖅ 
ᐊᕐᓇᖅ ᐊᖏᔪᖅᑳᕋᓗᒃ ᐊᒻᒪᓗ ᐊᕐᓇᖅ ᕿᒻᒥᕐᒥᑦ ᐊᐃᑉᐸᓕᕕᓂᖅ ᑖᒃᑯᐊᒃ 
ᐅᓂᒃᑳᖅᑐᐊᑦ ᓇᒻᒥᒃᑰᖓᒐᔪᖏᓂᖅᓴᐅᕘᒃ. ᑭᓯᐊᓂ ᑖᒃᑯᐊᒃ ᕿᒻᒦᑦ 
ᕿᑐᕐᖓᖏᑦ ᐱᖃᓯᐅᑎᓯᒪᒋᕗᖅ ᐊᓯᐊᕐᔪᐊᓃᑦᑐᓂ.

ᐹᓪᓕᓂ ᐊᕐᓇᖅᑕᖃᓚᐅᖅᐳᖅ ᐊᕕᓚᔪᕐᒥᑦ. ᐅᐃᖃᕈᒪᖏᓐᓂᖓᓄᑦ 
ᑕᐃᔭᐅᕙᓚᐅᕆᕗᖅ ᐅᐃᓂᒍᒪᓱᐃᑦᑐᕐᒥᑦ. ᓄᓇᓕᖕᓂᑦ 
ᐅᔭᕋᒃᑕᖃᖅᑐᓂ ᕿᓪᓕᒐᓛᒃᑐᒥᑦ ᐊᐅᐸᖅᑐᓂ ᖃᐅᓪᓗᖅᑐᓂᒡᓗ, 
ᑖᓐᓇ ᐅᔭᕋᖅ ᕿᒻᒥᕈᖅᑐᓂ ᐊᕐᓇᕐᓗ ᑖᓐᓇ ᓄᓕᐊᖅᑖᕆᓪᓗᓂᐅᒃ. 
ᐊᕐᓇᖅ ᐊᒥᓱᓂᑦ ᕿᑐᕐᖏᐅᖅᑐᓂ, ᐃᓚᖏᑦ ᐃᓅᓪᓗᑎᒃ, 
ᐃᓚᖏᓪᓗ ᖃᓪᓗᓈᖑᓪᓗᑏᒃ, ᐃᓚᖏᓪᓗ ᐃᓄᒐᕈᓪᓕᒐᐅᓪᓗᑏᒃ, 
ᐃᔨᕋᓪᓗ, ᐊᒻᒪᓗ ᐊᓪᓚᑦ. ᓱᕈᓰᑦ ᓂᐱᓕᒻᒪᕆᐊᓘᕙᒃᑐᑏᒃ ᐊᕕᓛᔫᑉ 
ᐊᑖᑕᖓᑕ ᕿᔅᓯᒋᓪᓗᓂᒋᑦ, ᑕᕝᕙᓕ ᕿᑭᖅᑕᓕᐊᕈᑎᓪᓗᓂᒋᑦ 
ᒥᑐᐊᕐᔪᐊᕈᓯᕐᒧᑦ. ᐅᓪᓗᑕᒫᑦ ᐊᕕᓛᔫᑉ ᐅᐃᓂ ᓂᖃᐃᓱᖅᑎᑉᐸᒃᑐᓂᐅᒃ 
ᐃᒻᒥᓄᑦ ᕿᑐᕐᖓᒥᓄᓪᓗ ᐊᑖᑕᖓᑕ ᐃᒡᓗᖓᓂᑦ. ᑲᒦᖕᓂᒃ 
ᐅᔭᒥᒑᖅᑎᑉᐸᒃᑐᓂᐅᒃ, ᐊᑖᑕᖓᑕ ᓂᕿᓂᑦ ᑕᑕᑎᖅᐸᒃᑐᓂᒋᒃ ᑖᒃᓱᒪ 
ᕿᒻᒥᐅᑉ ᕿᑭᖅᑕᓕᐊᕈᑎᕙᒃᑐᓂᒋᑦ.

ᐅᓪᓗᐃᑦ ᐃᓚᖓᓐᓂ ᕿᒻᒥᖅ ᓂᖀᓱᖅᓯᒪᑎᓪᓗᒍ ᐊᖑᒻᒥᒃ 
ᖃᔭᖅᑐᖅᑐᒥᑦ ᑎᑭᑦᑐᖃᖅᑐᓂ ᕿᑭᖅᑕᒧᑦ, ᐊᒻᒪᓗ 
ᐅᐃᓂᒍᒪᓱᐃᑦᑐᕐᒧᑦ ᐅᖃᖅᑐᓂ “ᐴᑲᑕᓗᐃᑦ ᓇᒃᓴᕐᓗᒍ ᒪᓕᙵ!” 
ᑐᖅᑐᓛᖅᑐᓂ. ᑕᑭᔪᒥᑦ, ᐊᖑᑎᑦᑎᐊᕙᖕᒥᑦ ᑕᐅᑦᑐᖃᖅᑐᓂ 
ᐊᕐᓇᐅᓪᓗ ᐱᐅᒋᓪᓗᓂᐅᒃ. ᐴᑲᑕᓗᓂ  ᑎᒍᓪᓗᓂᐅᒃ 
ᖃᔭᓕᐊᑦᑕᖅᐳᖅ, ᐊᖑᑦ ᐸᐅᓯᑦᑕᖅᐳᖅ ᐃᓚᐅᔨᐊᕆᓪᓗᓂᐅᒃ 
ᐊᕐᓇᖅ. ᐅᖓᓯᓪᓕᑲᓪᓚᒃᑐᑏᒃ ᓯᑯᖅᑭᐅᑎᐊᕐᔫᖕᒨᕋᒥᑦ ᐊᖑᑦ 
ᓂᐅᓪᓗᓂ. ᐊᕐᓇᕐᓕ ᑕᕝᕙ ᐅᔾᔨᕈᓱᓯᔾᔫᒥᕗᖅ ᐊᖑᑎᕋᓛᑯᓘᓂᖓᓂᑦ, 
ᐊᖏᔫᔮᑐᐃᓐᓇᕐᓂᕐᒫᑦ ᐳᖅᑐᔪᒥ ᐃᒃᓯᕚᕋᒥ. ᑕᕝᕙᓕ

ᕿᐊᓕᖅᑐᓂ, ᐊᖑᑦ ᐃᓪᓚᖅᓯᓐᓈᑦ ᐅᖃᖅᑎᓪᓗᒍ “ᐃᒃᓯᕙᐅᑕᕋ 

ᑕᑯᒐᕕᐅᒃ?” ᖃᔭᕐᒥᓄᑦ ᐅᑎᖅᑐᓂ ᐊᐅᓪᓛᖅᑐᑎᒃ 
ᑲᔪᓯᒃᑲᓪᓂᓕᕆᓪᓗᑏᒃ.

ᓄᓇᓕᒐᓛᓗᖕᓄᑦ ᐃᒡᓗᒐᓚᒃᑐᓄᑦ ᐃᓄᒋᐊᖕᓄ ᑎᑭᑦᑕᑕᐃᓐᓇᖅᑐᑏᒃ. 
ᑎᑭᐅᑎᓪᓗᓂᐅᒃ ᖃᒻᒪᕐᒧᑦ ᐱᕕᓂᕋᔭᓂᑦ ᓴᓇᓯᒪᔪᒧᑦ ᐅᖃᐅᑎᓪᓗᒍᓗ 
ᐱᒋᓂᕋᖅᑐᒍ ᑕᐃᑯᙵᕆᐊᖃᕐᓂᕋᖅᑐᒍᓗ. ᑐᓚᒃᑲᒦᒃ ᐊᕐᓇᖅ 
ᖃᕐᒪᓕᐊᖅᑐᓂ, ᐊᖑᑦ ᖃᔭᓕᕆᑎᓪᓗᒍ. ᐊᑯᓂᐅᖏᑦᑐᖅ ᐅᐸᒃᑐᓂᐅᒃ 
ᐊᒻᒪᓗ ᐃᓯᖅᓯᒪᖃᑎᒋᓪᓗᓂᐅᒃ ᐊᓂᓚᐅᕋᑏᒃ ᐅᓪᓗᓂᑦ ᐱᖓᓱᓂᑦ, 
ᑎᓴᒪᓂᓪᓗᑭᐊᖅ ᓇᑦᑎᕋᓱᒋᐊᓚᐅᖏᓐᓂᕐᒥᓂ. ᐅᐃᑖᖅᑲᐅᖓ 
ᑎᖕᒥᐊᖑᓐᓂᖅᑐᓂ ᐃᒪᕐᒥᐅᑕᖅ.

ᑕᐃᒃᓱᒪᓂᓪᓗᐊᖅ ᐊᑖᑕᖓᑕ ᐅᐃᕕᓂᕈᓗᐊ ᑕᐃᓐᓇ ᕿᒻᒥᖅ 
ᐃᒡᓗᒥᓄᑦ ᕿᒪᖕᓂᖅᑐᓂᐅᒃ ᕿᑭᖅᑕᒧᑦ ᕿᓂᕆᐊᖅᑐᓂᐅᒃ. 
ᓇᓂᖏᓐᓇᒥᐅᒃ ᐅᑎᖅᑐᓂ ᕿᒻᒥᕐᓗ ᐅᖃᐅᑎᓪᓗᓂᐅ 
ᐅᑕᖅᑭᖁᓪᓗᓂᐅᒃ ᐸᓂᓂ ᕿᓂᕆᐊᕐᓂᐊᕋᒥᐅᒃ. ᐊᐅᓪᓚᖅᑐᓂ 
ᐅᒥᐊᑯᔅᓱᕈᓗᒃᑯ ᐊᒻᒪᓗ ᐊᑯᓂ ᐊᐅᓪᓚᖅᓯᒪᓪᓗᓂ ᓄᓇᓕᒐᓛᓗᖕᓂᑦ 
ᐊᖁᓵᖅᓯᓕᖅᑐᓂ ᑭᓯᐊᓂ ᐸᓂᓂ ᓇᓂᑦᑕᑕᐃᓐᓇᖅᐹ. 
ᖃᕐᒪᒐᓛᓗᖕᓂᑦ ᑕᑯᓪᓗᓂ, ᐅᒥᐊᕐᒥᓃᖏᓐᓇᖅᑐᓂ ᑐᖅᑐᓛᑦᑕᖅᐳᖅ 
ᐸᓂᖕᒥᓄᑦ ᐊᖏᕐᕋᐅᖃᑎᒋᔪᒪᓪᓗᓂᐅᒃ. ᖃᕐᒪᕐᒥᓃᙶᖅᑐᓂ 
ᖃᐃᕗᖅ ᐃᑭᓪᓗᓂᓗ ᐊᑖᑕᖓᑕ ᐅᒥᐊᖓᓄᑦ ᐃᔨᖅᑐᓂ ᓴᐅᓪᓗᒍ 
ᐊᒥᕐᓄᑦ.

ᐊᑯᓂᐅᖏᑦᑐᖅ ᐊᐅᓪᓚᖅᓯᒪᑎᓪᓗᒋᑦ ᐊᖑᒻᒥ ᖃᔭᖅᑐᖅᑐᒥᑦ 
ᑕᑯᓪᓗᑏᒃ, ᐅᐃᑖᖅᑲᐅᖓ  
ᑕᐃᓐᓇᐅᓪᓗᓂ. ᕿᓚᒥᑯᓗᒃ ᐊᖑᓪᓗᓂᒋᒃ; ᓴᓂᕌᓐᓄᕋᒥ 
ᐊᐱᕆᓪᓗᓂᐅᒃ ᒪᒃᑯᒃᑐᖅ ᑖᓐᓇ ᐊᕐᓇᖅ ᐊᒡᒐᖏᑦ 
ᓴᖅᑭᑎᖁᓪᓗᓂᒋᒃ, ᑕᑯᔪᒪᓕᖅᑖᓗᒋᒐᒥᐅᒃ, ᑎᒥᖓᑕᐅᓃᑦ 
ᐃᓚᐃᓐᓇᑯᓗᐊᓂᑦ; ᑭᓯᐊᓂ ᓅᓐᓇᓂ. ᐳᐊᓗᖓᓂᑦ ᑕᑯᔪᒪᓕᕆᓪᓗᓂ, 
ᑭᓯᐊᓂ ᐃᖅᑯᓪᓕᕐᕕᒋᒻᒥᓇᓂᐅᒃ ᐱᔪᒪᔭᖓ. ᖃᓄᕈᓘᔮᓗᒃ 
ᓴᖅᑭᑎᓐᓇᓱᒃᑲᓗᐊᖅᑐᓂᔾᔪ; ᐃᔨᖅᓯᒪᐃᓐᓇᖅᑐᓂ.  ᑖᓐᓇ 
ᕿᐊᓕᖅᑐᓂ, ᓂᐊᖁᓂ ᑕᓕᕐᒥᓅᖅᑐᒍ, ᖃᔭᐅᑉ ᐹᖓᑕ ᖁᓛᒍᑦ. 
ᐊᕕᓚᔫᑉ ᐊᑖᑕᖓ ᐃᐳᕖᙵᑦᑎᐊᓕᖅᑐᓂ, ᐊᖑᓪᓗ ᕿᒪᒃᑖᓘᓪᓗᓂ. 

ᐃᒪᑦᑎᐊᕆᒃᑐᐊᓘᒻᒪᑦ ᐊᖏᕐᕋᐅᖏᓐᓇᖅᑐᑏᒃ. ᖃᖓᙳᑲᓪᓚᒃᑎᓪᓗᒍ 
ᑭᓱᒥᑭᐊᖅ ᐊᒡᒋᖅᑐᒥᑦ ᐅᒥᐊᖓᓐᓄᑦ ᑕᑯᓪᓗᑏᒃ. 
ᓱᖅᑯᐃᖅᑕᐅᑦᑎᐊᕈᓐᓇᕋᓂ. ᐊᖑᑦ ᖃᔭᕐᒦᑦᑑᔮᓕᖅᐸᒃᑐᓂ. ᐃᓛᓐᓃᑦ 

ᐳᐃᔨᓄᑦ ᐊᕐᓇᕆᔭᐅᔪᖅ

ᑲᑉᐱᐊᓇᖅᑐᑦ

ᑎᖕᒥᐊᕈᓘᔮᓕᖅᐸᒃᑐᓂ. ᖃᖓᑕᓪᓗᓂ ᖁᑦᑎᒃᓯᐅᒥᔭᒃᑐᓂ, 
ᐊᒃᐸᐅᒥᕙᒃᑐᓂ, ᐃᒫᒍᑦ ᐃᖏᕐᕋᑦᑎᐊᖅᑐᐊᓘᓕᖅᐸᒃᑐᓂ. 
ᐅᒥᐊᖓᓐᓄᑦ ᐊᙳᑎᑦᑕᑕᐃᓐᓇᕋᒥ ᖃᔅᓯᐊᖅᑎᑲᓪᓚᒃᑐᒍ 
ᑲᐃᕙᑐᐃᓐᓇᑲᐃᓐᓇᖅᑐᒍ ᐊᓯᐅᑲᓪᓚᒃᑭᓪᓗᓂ. ᑕᕝᕙᓕ 
ᒪᓕᒃᑖᖅᐸᓪᓕᐊᓯᑳᓪᓚᒃᑐᓂ, ᐃᒪᖅᑯᖅᑐᓯᓯᔪᐊᓘᓪᓗᓂ, 
ᐊᑯᓂᐅᖏᑦᑐᕐᓗ ᐊᓄᕌᖅᑐᐊᓘᓕᖅᑐᓂ. ᓄᓇᒧᓪᓗ 
ᐅᖓᓯᒃᑐᕈᓘᓪᓗᓂ ᐅᒥᐊᖅ. ᐃᑦᑐᕈᓗᒃ ᐃᐱᓂᐊᖅᑐᕆᓪᓗᓂ 
ᑲᑉᐱᐊᓱᓕᖅᑐᓂ; ᐊᒻᒪᓗ ᑲᑉᐱᐊᓱᒃᑐᓂ ᓂᖓᐅᖓᑕ 
ᐊᑭᒋᐊᕐᓂᐊᕐᓂᐊᓗᐊᓂᒃ ᐃᒫᓄᑦ ᐃᒋᑦᑕᖅᐹ ᐸᓂᓂ. ᓴᓂᕌᓄᑦ 
ᓇᔪᒻᒥᓕᖅᑐᓂ; ᐊᑖᑖᑕ ᐅᓕᒪᐅᑎᓂ ᑎᒍᓪᓗᓂᐅᒃ ᐃᓄᒐᙳᐊᖏᑦ 
ᓯᕗᓪᓕᖅᐹᑎᒍᑦ ᓇᑲᑦᑕᖅᐸᐃᑦ.

ᐃᒫᓄᒃ ᑲᑕᒃᑲᒥᒃ ᓴᖅᐱᓕᙳᖅᑐᑎᒃ, ᑯᑭᖏᑦ ᐊᕐᕕᖕᒧᑦ 
ᓴᐅᓂᙳᖅᑐᑎᒃ. ᓱᓕ ᐅᒥᐊᕐᒧᑦ ᓇᔪᒻᒥᓪᓗᓂ; ᐊᑏᓗᒃᑲᓐᓂᖅ, 
ᐅᓕᒪᐅᑎᓂ ᑎᒍᓪᓗᒍ ᐃᓄᒐᙳᐊᖏᑦ ᑭᖑᓪᓕᖅᑎᒍᑦ 
ᓇᑲᑦᑕᕆᕙᐃᑦ. ᑕᐃᒃᑯᐊ ᐅᒡᔪᙳᖅᑐᑏᒃ. ᑕᒪᑐᒪᓂ ᐊᑕᓕᖅᑐᓂ 
ᐃᓄᒐᙳᐊᖏᑦ ᐱᒋᐊᕐᓃᓐᓇᑯᓗᖏᓐᓄᑦ, ᐊᑖᑕᖓᑕ 
ᐃᐳᕈᓗᓂ ᐱᓪᓗᓂᔾᔪᒃ ᐃᔩᑦᑕᖅᐹ ᓴᐅᒥᖔᖓᓂᑦ. ᐃᒫᓄᑦ 
ᓂᕕᐊᓪᓚᑐᐃᓐᓇᖅᑐᓂ ᐊᑖᑕᖓᓗ ᓯᒡᔭᒧᑦ ᐃᐳᓕᖅᑐᓂ.

ᑕᕝᕙᓕ ᑖᒃᑯᐊᒃ ᑲᒦᒃ ᕿᒻᒥᓂᑦ ᐃᓕᙵᔭᐅᔫᒃ 
ᓂᕿᑕᐅᑎᒋᔭᐅᕙᒃᑲᒥᒃ ᐃᓚᖏᓐᓄᑦ, ᐅᔭᕋᖕᓂᑦ ᑕᑕᑎᖅᑐᓂᒋᒃ 
ᖄᖏᓐᓇᑯᓗᖏᑦ ᓂᕿᓂᑦ ᐃᓗᓪᓕᖅᑐᓂᔾᔪᒃ. ᕿᒻᒥᖅ ᐳᐃᔾᔭᖅᑐᓂ 
ᐃᑳᕋᓱᒃᑐᖅ ᐊᕝᕙᖅᓯᓕᕋᓗᐊᖅᑐᓂ ᐅᔭᕋᖕᓄᒃ ᐅᖁᒪᐃᑦᑐᓄᑦ 
ᐊᖅᑲᐅᔾᔭᐅᑦᑕᖅᐳᖅ. ᑭᕕᕙᓪᓕᐊᓕᖅᑐᓂ, ᐊᒻᒪᓗ ᐃᐱᓐᓂᖅᑐᓂ. 
ᐃᐱᓕᖅᑎᓪᓗᒍ ᓂᐱᐊᓗᖕᒥᑦ ᑐᓴᖅᑐᖃᕐᓂᖅᑐᓂ. ᐊᑖᑕᖓ 
ᑐᖅᑭᖅᑎᖅᑐᓂ ᐊᒻᒪᓗ ᓯᒡᔭᓕᐊᖅᑐᓂ ᑎᓂᙵᑎᓪᓗᒍ. ᑕᒫᓂᓗ 
ᓇᓪᓚᖅᑐᓂ ᑐᐱᕐᒥᓄᓪᓗ ᐅᓕᒃᑐᓂ. ᐅᓗᔾᔭᐅᓪᓗᓂ, ᐊᒻᒪᓗ 
ᑎᓂᒃᑲᓐᓂᕋᓗᐊᕐᒪᑦ ᐱᑕᖃᕈᓐᓃᖅᑐᓂ.

ᐊᕐᓇᖅ ᓯᐊᑦᓇᙳᖅᑐᓂ, ᐃᓂᖃᖅᑐᓂ ᐊᒃᑎᓐᓂᖅᓴᒥ, ᐃᒡᓗᖓᑕ 
ᐃᓗᐊᓂ ᓴᓇᓯᒪᔪᒥ ᐅᔭᕋᖕᓂᑦ ᐊᒻᒪᓗ ᐊᕐᕖᑦ ᓴᐅᓂᖏᓐᓂᑦ. 
ᐃᔨᑐᐊᖃᖅᑐᓂ ᐊᒻᒪᓗ ᐱᓱᒍᓐᓇᕋᓂ ᐃᖏᕐᕋᕐᓚᕈᓘᔭᖅᐸᒃᑐᓂ, 
ᓂᐅᖓᑕ ᐊᐃᑉᐹ ᐊᓪᓕᖅᑭᐅᑎᓯᒪᓪᓗᓂ ᐃᕿᖓᔪᖅ ᐃᓪᓗᐊ 
ᓯᓚᒻᒧᑦ ᓯᑦᑐᖓᓪᓗᓂ. ᐊᑖᑕᓂ ᐃᒡᓗᒥᐅᖃᑎᒋᓪᓗᓂᐅᒃ ᑐᐱᕐᒧᑦ 
ᐅᓕᒃᓯᒪᔪᖅ. ᕿᒻᒦᑦ ᑐᖅᓲᖕᓂ ᐃᓂᖃᖅᑐᑏᒃ. (ᕘᐊᔅ, 1901, ᒪᑉᐱᒐᑦ 

163-165)

	 ᓇᑦᑎᓕᖕᒥᐅᑦ ᐊᔾᔨᒋᑦᑎᐊᙱᐊᕐᔪᒃᑕᖓᓂᑦ ᐅᓂᒃᑲᐅᓯᖃᕆᕗᑦ 
ᐅᓂᒃᑳᖅᑐᐊᒥᑦ ᑕᒪᑐᒥᖓ ᐃᒪᕐᒥᐅᑕᕐᒥᑦ ᐱᔪᓐᓇᖅᑐᐊᓗᖕᒥᑦ. 
ᑕᒪᑐᒪᓂ ᓇᑦᑎᓕᖕᒥᐅᓂᑦ ᐅᓂᒃᑳᖑᔪᒥᑦ ᐊᑎᓕᖕᒥᑦ ᓈᓗᖏᐊᕐᒥᑦ, 
ᑖᓐᓇ ᑐᖁᔪᓐᓇᖅᑐᖅ ᐃᓕᐊᕐᔫᓐᓂᖅᐳᖅ ᐃᓖᔮᖑᓪᓗᓂ. ᑕᒫᓂᒥᐅᓂᑦ 
ᖃᐅᔨᒪᔭᐅᓪᓗᓂ ᓄᓕᐊᔫᓪᓗᓂ.

ᐅᐊᑦᑎᐊᕈᐊᓗᒃ ᕿᕐᓂᖅᑑᖅ ᕿᒪᒃᑕᐅᓐᓂᖅᐳᑦ ᑲᖏᖅᑐᖕᒦᑦᑐᖅ. 
ᖃᔭᕐᒥᖕᓂᒃ ᐃᑳᕈᓯᐅᖅᓯᒪᓪᓗᑎᒃ ᑲᑎᑎᖅᓯᒪᓪᓗᓂᔾᔪᒃ ᐃᒫᓗᖕᒥᑦ 
ᐃᑳᖅᓯᓂᐊᕋᒥᒃ. ᐊᒥᓲᓪᓗᒋᒃ ᐊᖑᓇᓱᒡᕕᑦᑎᐊᕙᐅᓂᖅᓴᒨᕈᒪᔮᖅᑐᑎᒃ, 
ᐊᒻᒪᓗ ᐃᑳᕈᓯᐊᕆᓯᒪᔭᖓᓐᓂ ᐃᓂᒃᓴᖅᑕᖃᑦᑎᐊᕋᓂ.

ᓄᓇᓕᖕᓂ ᐊᕐᓇᒍᓗᒃᑕᖃᖅᑐᓂ ᐊᑎᓕᖕᒥᑦ ᓄᓕᐊᔪᖕᒥᑦ. 
ᓂᕕᐊᖅᓵᖑᖃᑎᖏᓐᓂᑦ ᓄᑲᑉᐱᐊᕐᓂᓪᓗ ᐃᑳᕈᒻᒧᑦ 
ᐃᑭᓵᖃᑕᐅᓪᓗᓂ, ᑭᓯᐊᓂ ᐃᒃᐱᒋᔨᖃᖏᓐᓇᒥ, ᐃᓚᔮᖃᖏᓐᓇᒥᓕ 
ᑕᕝᕙ ᑎᒍᔭᐅᓪᓗᓂ ᐃᒫᓄᑦ ᐃᒋᑕᐅᓪᓗᓂ. ᐱᕕᒃᑐᓂ 
ᐅᒥᐊᓕᐊᕆᓯᒪᔫᑉ ᓯᓇᓄᑦ ᑎᒍᓇᓱᒃᑲᓗᐊᖅᑐᓂ; ᐃᓄᒐᙳᐊᖏᑦ 
ᓇᑲᑕᐅᓪᓗᑏᒃ. ᐃᖅᑲᖓᓄ ᑭᕕᑎᓪᓗᒍ ᐳᐃᕙᒃᑐᑏᒃ ᓇᑦᑎᖅᑎᑐ 
ᐅᒥᐊᓕᐊᕆᓯᒪᔫᑉ ᖃᓂᒋᔮᒍᑦ. ᑕᐃᒫᒃ ᓇᑦᑎᖅᑕᖃᓕᕐᓂᖅᐳᖅ. 
ᑭᓯᐊᓂᓕ ᓄᓕᐊᔪᒃ ᐃᖅᑲᖓᓄᑦ ᑭᕕᓪᓗᓂ. ᑕᐅᓇᓂᓕ 

ᐊᓂᕐᓂᕈᖅᑐᓂ, ᐃᒪᐅᑉ ᐊᓂᕐᓂᖓ, ᐊᒻᒪᓗ ᐃᒪᐅᑉ ᐆᒪᔪᐊᓗᖏᓐᓄ 
ᐊᓈᓇᙳᖅᑐᓂ,  ᓲᖃᐃᒻᒪ ᓇᑏᑦ ᐃᓄᒐᙳᐊᖏᓐᓃᙶᖅᓯᒪᖕᒪᑕ 
ᑕᐃᒃᑯᓇᙵᑦ ᓇᑲᑕᕕᓂᕐᓂᑦ. ᐆᒪᔪᓕᒫᑦᑎᐊᕐᓄᓪᓗ 
ᐊᕐᓇᖁᑎᙳᖅᑐᓂ, ᓄᓇᐅᓪᓘᓐᓃᑦ ᐆᒪᔪᐊᓗᖏᓐᓄᑦ, ᐃᓄᖕᓄ 
ᐊᖑᓇᓱᒃᑕᐅᔭᕆᐊᖃᖃᑕᕐᓂᐊᖅᑐᓄᑦ.

ᑕᐃᒫᒃ ᐃᓄᖕᓄᑦ ᐱᔪᓐᓇᕐᓂᕐᔪᐊᕌᓗᖃᕐᕕᑖᕐᓂᖅᐳᖅ, ᑖᒃᑯᓄᖓ 
ᓇᕐᕈᔪᕕᓂᕐᓄ, ᐃᒫᓄᑦ ᐃᒋᑦᑎᔪᕕᓂᕐᓄᑦ. ᐊᓂᕐᓂᓕᒫᓂᑦ 
ᐃᓕᕋᓇᕐᓂᖅᐹᙳᕐᓂᖅᐳᖅ, ᓴᙱᓛᖑᓪᓗᓂ, ᐃᓄᖕᓄᓪᓗ 
ᓯᕗᓂᒃᓴᕆᔭᐅᔪᓂᑦ ᐊᐅᓚᑦᑎᓂᖅᐸᐅᓪᓗᓂ. ᑕᒪᓐᓇᓗ ᐱᔾᔪᑎᒋᓪᓗᒍ 
ᐅᒃᐱᕆᔭᕐᓗᒐᓕᒫᑦᑎᐊᐸᓗᐃᑦ ᑖᒃᓱᒧᖓ ᑎᒃᑯᖅᑐᕈᑕᐅᕙᒃᐳᑦ, 
ᑖᕐᓂᐊᓗᓗᐊᙳᐊᖓᓂ ᓯᕿᓂᖅ ᐊᒃᐸᓯᒃᑎᓪᓗᒍ, ᐊᒻᒪᓗ ᓄᓇᕐᔪᐊᖅ 
ᓂᒡᓚᓱᒃᑐᓂ ᐊᓄᕌᖅᑎᓪᓗᒍ; ᑕᐃᒪᐃᑎᓪᓗᒍ ᐃᓅᕕᒋᔭᐅᔭᕆᐊᖓ 

ᐳᐃᔨᓄᑦ ᐊᕐᓇᕆᔭᐅᔪᖅ

ᑲᑉᐱᐊᓇᖅᑐᑦ

ᑲᑉᐱᐊᓇᐅᔭᖅᑎᓪᓗᒍ. (ᕌᔅᒥᐅᓴᓐ, 1931, ᒪᑉᐱᒐᑦ. 225-227)

	 ᓈᓗᖏᐊᖅ ᑐᓴᐅᒪᑎᑦᑎᒋᐊᒃᑲᓐᓂᖅᐳᖅ ᑖᒃᓱᒪ ᐱᔪᓐᓇᕐᓂᐊᓘᑉ 
ᐃᓂᖓᑕ ᒥᒃᓵᓄᑦ ᐊᒻᒪᓗ ᐆᒪᔪᕐᓂᑦ ᑕᕝᕙᓂᒥᐅᑕᕐᓂ. ᑕᒪᓐᓇ 
ᑐᑭᓯᓇᓈᖅᓯᒪᑦᑎᐊᓲᖑᕗᖅ ᐊᒻᒪᓗ ᐅᖃᐅᓯᖃᖅᓯᒪᓪᓗᓂ ᐊᖓᒃᑰᑉ 
ᐃᓅᖃᑎᖃᕐᓂᖓᓂᑦ ᐃᒫᓘᑉ ᐊᕐᓇᖓᓂᑦ.

ᓄᓕᐊᔪᒃ ᐃᒡᓗᖃᖅᐳᖅ ᐃᒫᓘᑉ ᐃᖅᑲᖓᓂ. ᐃᒪᐅᑉ ᐃᖅᑲᖓᓂ 
ᓄᓇᑕᖃᕐᒥᒻᒪᑦ ᑕᐃᒫᑦᑎᐊᖅᑕᐅᖅ ᓄᓇ ᓄᓇᖃᕐᒥᒻᒪᑦ, ᐊᒻᒪᓗ 
ᓄᓕᐊᔪᒃ ᐃᒡᓗᖃᕆᓪᓗᓂ ᑕᐃᒫᑦᑎᐊᖅᑕᐅᖅ ᐋᖅᑭᒃᓯᒪᔪᒥᑦ ᐃᓄᐃᑦ 
ᐃᒡᓗᖏᑎᑐᑦ.

ᐃᒡᓗᒥᓂ ᓄᓕᐊᔪᒃ ᐃᓅᕗᖅ ᐊᑦᑐᐊᔭᐅᖏᑦᑎᐊᖅᑐᓂ 
ᓂᙵᒃᓴᕋᐃᑦᑐᓂ ᐱᒋᐊᕐᓂᕐᓗᒃᑳᓘᓪᓗᓂᓗ ᐃᓄᖕᓂᑦ 
ᐱᒋᐊᕈᒪᔭᕌᖓᒥ. ᐅᔾᔨᕈᓱᒃᑐᓂ ᐅᒃᐱᕆᔭᕈᔪᐊᕐᔪᓕᒫᓂᑦ
ᒪᓕᒃᑕᐅᖏᑦᑐᖃᑐᐊᖅᐸᑦ, ᓲᖃᐃᒻᒪ ᖃᐅᔨᒪᔪᖅ ᑭᓱᓕᒫᑦᑎᐊᓂᒃ. 
ᐅᒃᐱᕆᔭᑐᖃᕐᓂᑦ ᐅᔾᔨᕈᓱᖏᓐᓂᒃᑯᑦ ᒪᓕᒃᑕᐅᓐᓂᙱᑐᐊᕈᓂ, 
ᐆᒪᔪᓕᒫᕋᓗᐃᑦ ᐃᔨᖅᑐᓂᒋᑦ; ᓇᑦᑏᑦ ᓂᐸᖅᑎᑦᑐᓂᒋᑦ ᖁᓪᓕᖓᑕ 
ᐃᕐᖓᐅᑖᓄᑦ. ᑕᒫᓃᑎᓐᓂᓕᒫᖏᓐᓂᑦ ᐆᒪᔪᖅᑕᖃᙱᓚᖅ ᐃᒫᓂ 
ᐊᖑᓇᓱᒐᒃᓴᓂᑦ ᐃᓄᐃᓪᓗ ᐱᕐᓕᕋᕆᐊᖃᓕᖅᑐᑎᒃ; ᐊᖓᒃᑯᐃᓪᓗ 
ᐃᑲᔪᖅᑎᒥᓂ ᐊᑐᕐᓗᑎᒃ ᐱᓕᕆᐊᖑᓪᓗᓂ ᐱᑦᑎᐊᓕᒃᑲᓐᓂᖁᓪᓗᒍ. 
ᐃᓚᖏᑦ ᐊᖓᒃᑯᐃᑦ ᐃᑲᔪᖅᑎᒥᓂᑦ ᐊᓂᕐᓂᓂᑦ ᐃᓄᖕᓂᑦ 
ᐃᑲᔪᕋᓲᑎᖃᕐᒪᑕ, ᓇᖕᒥᓂᕐᓕ ᐃᒡᓗᒥᓃᖏᓐᓇᖅᑐᑎᒃ ᓴᑲᔪᐊᓘᓪᓗᑎᒃ 
ᐊᖓᒃᑯᑎᒎᖅᑐᑎᒃ, ᐃᓚᖏᓪᓗ ᓇᖕᒥᓂᖅ ᐅᐸᒍᑎᑦᑎᐊᒻᒪᕆᒃᑐᑎᒃ 
ᐅᓇᑕᕆᐊᖅᑐᑎᔾᔪᒃ, ᓵᓚᒋᔭᖅᑐᕐᓗᒍ ᑕᕝᕚᖅᑎᑦᑕᖅᑐᕐᓗᒍᓗ. ᑭᓯᐊᓂ 
ᐱᑕᖃᕆᓪᓗᓂ ᓄᓕᐊᔪᖕᒥᑦ ᓄᓇᓕᐊᕈᔾᔨᑦᑎᐊᒻᒪᕆᓲᓂᒃ. ᐃᒫᒃ 
ᐱᓲᖑᕗᑦ: ᐃᐸᕋᑯᑖᖕᒥᑦ ᓂᒃᓯᓖᓯᒪᓪᓗᑏᒃ ᑲᑕᒃᑯ ᐃᒋᑕᐅᓪᓗᓂ; 
ᐊᓂᕐᓂᕐᓄᑦ ᓂᒃᓯᑲᖅᑎᑕᐅᓪᓗᓂ, ᐊᖓᒃᑰᑉ ᐊᒧᓪᓗᓂᐅᒃ ᐹᒋᐊᒃᑯ. 
ᑕᒫᓂᓗ ᑐᓵᔪᓐᓇᖅᑐᐃᓐᓇᐅᓪᓗᑎᒃ ᐅᖃᓪᓚᒃᑎᓪᓗᒍ. ᑭᓯᐊᓂ 
ᐃᒡᓗᒨᖓᓂᖓᑕ ᑲᑕᖓ ᐅᒃᑯᐊᖅᓯᒪᔭᕆᐊᖃᖅᐳᖅ ᓴᕘᔭᖅᑐᐊᕐᒥᑦ, 
ᑖᓐᓇᓗ ᐅᒃᑯᐊᖅ ᓄᓕᐊᔫᑉ ᓯᖁᒥᓐᓇᓱᐃᓐᓇᖅᑐᓂᐅᒃ ᐃᓯᕈᒪᓪᓗᓂ 
ᐃᓄᓕᒫᖏᑦ ᑕᑕᒥᓐᓂᐊᕋᒥᒋᑦ. ᐃᒡᓗᒥᓗ ᑲᑉᐱᐊᓱᐊᓂᐊᓗᒃᑕᖃᖅᑐᓂ. 
ᐊᖓᒃᑰᑉ ᑭᓯᐊᓂ ᑖᓐᓇ ᐅᒃᑯᐊᖅ ᖃᐅᔨᓴᑦᑎᐊᕐᒪᒍ ᓄᓕᐊᔪᒃ 
ᐃᓯᓚᐅᖅᓯᒪᙱᓚᖅ. ᐊᖓᒃᑯᓪᓗ ᑭᓯᐊᓂ ᓂᒃᓰᔾᔮᕐᓂᐊᕐᓂᕋᖅᑐᓂᐅᒃ 
ᐃᑎᔪᓕᐊᕈᓐᓇᖅᓯᑎᒃᑲᓐᓂᕐᓂᐊᕐᓂᕋᖅᑐᓂᐅᒃ ᓇᑦᑎᓕᒫᑦ

ᑭᓯᐊᓂ ᐊᑐᐃᓐᓇᙳᖅᑎᒃᑲᓐᓂᖅᐸᒋᑦ. ᑕᐃᒫᒃ 
ᐊᖓᒃᑯᖅ ᐃᓄᑐᐃᓐᓇᐅᒐᓗᐊᕋᒥ ᓄᓕᐊᔪᖕᒥᑦ 
ᓵᓚᖃᓲᖑᕗᖅ ᐃᓄᐃᓪᓗ ᐱᕐᓕᕋᕈᓐᓃᖅᑎᓪᓗᒋᑦ ᐊᒻᒪᓗ 
ᖁᕕᐊᓇᖏᑦᑐᐊᓗᖕᒦᑦᑐᓐᓃᖅᑎᓪᓗᓂᒋᑦ ᐅᖃᐅᓯᕐᓂ, ᐊᓂᕐᓃᓪᓗ 
ᐃᑲᔪᖅᑎᓂ ᐊᑐᖅᑐᓂᔾᔪᒃ.

ᐊᖏᕐᕋᒥᓂ ᓄᓕᐊᔪᒃ ᐊᕙᓗᔭᐅᓯᒪᕗᖅ ᑲᑉᐱᐊᓇᖅᑐᐊᓗᖕᓄᑦ 
ᐆᒪᔪᕈᓗᐊᓗᖕᓄᑦ. ᐃᒡᓗᖓᑕ ᐹᑐᐃᓐᓇᖓᓂ ᐃᒃᓯᕙᕗᖅ 
ᑲᑕᐅᑉ ᐃᓄᖓ, ᐹᖓᑕ ᐊᐅᓚᑦᑎᔨᖓ, ᐅᒃᐱᕆᔭᑐᖃᓕᒫᓂᑦ 
ᒪᓕᒃᑕᐅᖏᑦᑐᓂ ᐃᓄᖕᓂᑦ ᑕᒃᐹᓂ ᓄᓇᕐᔪᐊᕐᒥ ᖃᐅᔨᒪᐃᓐᓇᖅᑐᖅ. 
ᑭᓱᓕᒫᓂ ᑐᓴᖅᑕᓕᒫᓂ ᓄᓕᐊᔪᖕᒨᖅᑕᐃᓐᓇᕆᕙᒃᑐᓂᒋᑦ, ᐊᒻᒪᓗ 
ᖃᓄᓕᒫᖅ ᑲᑉᐱᐊᑦᑕᐃᓇᓱᒃᑐᓂᒋᑦ ᐊᖓᒃᑯᐃᑦ ᐅᐸᒍᑎᓇᓱᒃᑐᑦ 
ᓄᓕᐊᔪᖕᒧᑦ ᓲᖃᐃᒻᒪ ᑲᑑᔾᔨᓗᑎᒃ ᓵᓚᖃᕋᓱᖕᓂᐊᕐᓂᖏᓐᓂ 
ᖁᔭᓈᖅᓯᓂᐊᕐᒪᑕ. 

ᐹᖓᓂ ᑕᖅᑲᒪᓂᑐᖄᓗᒃ ᕿᕐᓂᐊᓗᖕᒥᑦ ᕿᒻᒥᑯᔅᓱᐊᓗᒃᑕᖃᕆᓪᓗᓂ, 
ᑖᓐᓇᑦᑕᐅᖅ ᒥᐊᓂᖅᓯᔨᐅᒋᓪᓗᓂ ᑭᓯᐊᓂ ᐊᖓᒃᑯᖕᒪᕆᐊᓗᐃᑦ 
ᐃᓕᕋᒋᔭᖏᑦ ᐃᓯᕈᓐᓇᖅᑐᑎᒃ.

ᓄᓕᐊᔪᒡᓗ ᓇᖕᒥᓂᖅ ᐃᒡᓗᒥᐅᖃᑎᖃᖅᑐᓂᑦ ᐃᓴᕐᕋᑦᑕᑦᓱᖕᒥᑦ: 
“ᐃᓴᕈᖃᖏᑦᑐᖅ ᐅᕝᕙᓘᓐᓃᑦ ᑕᓕᖃᖏᑦᑐᖅ” - ᐊᕐᓇᖅ, ᑭᓯᐊᓂ 
ᑭᓇᐅᖕᒪᖔᖅ ᖃᐅᔨᒪᔭᐅᖏᑦᑐᖅ. ᓄᓕᐊᔪᖕᒥᑦ ᐅᐃᖃᖃᑎᖃᖅᑐᓂ, 
ᖁᐱᕐᕈᕈᓗᖕᒥᑦ ᑲᐴᑎᓕᖕᒥᒃ ᓴᖅᐱᐅᔮᖓᑎᒍᑦ, ᐳᔾᔫᑎᖃᖅᑐᓂ.

ᓱᕈᓯᕐᒥᑦ ᓄᓕᐊᔪᒃ ᐃᒡᓗᒥᐅᖃᑎᖃᕆᓪᓗᓂ; ᑕᐃᔭᐅᓪᓗᓂ 
ᐅᖔᖅ: “ᖃᐃᒐᓛᓲᖅ ᓱᕈᓯᖅᑎᑐᑦ”; ᑖᓐᓇ ᓄᑕᕋᓛᖑᕗᖅ 
ᑎᒡᓕᒑᖑᓚᐅᖅᓯᒪᔪᖅ ᐊᓈᓇᖓ ᓯᓂᒃᑎᓪᓗᒍ ᐊᑖᑕᖓ 
ᒪᐅᓕᕆᐊᖅᓯᒪᑎᓪᓗᒧ.

ᑕᒪᔾᔭ ᓄᓕᐊᔫᑉ ᐊᓂᕐᓂᐅᑉ ᒥᒃᓵᓄᑦ ᖃᐅᔨᒪᔭᑐᐊᕗᑦ, ᓱᓕᔪᖅ 
ᐃᓄᖕᓄ ᓇᑦᑎᕐᓂ ᑐᓂᓯᓲᖅ ᑭᓯᐊᓂ ᐃᓄᖕᓂᑦ ᑭᓲᒃᓴᕐᓂᖏᑦᑐᓂᑦ 
ᓄᓇᒦᑎᓪᓗᒍ ᐊᓯᐅᖔᕋᔭᙳᐊᖅᑑᑎᓕᐅᒐᓗᐊᖅ. (ᕌᔅᒥᐅᓴᓐ, 1931, 
ᒪᑉᐱᒐᑦ. 225-227)

ᐃᒪᐅᑉ ᐊᕐᓇᖓ ᖃᐅᔨᒪᓇᖏᑦᑐᓄᑦ ᐊᕙᓗᔭᐅᓯᒪᕗᖅ.  ᐅᓂᒃᑳᑦ ᒪᓕᒡᓗᒋᑦ, 

ᐳᐃᔨᓄᑦ ᐊᕐᓇᕆᔭᐅᔪᖅ



ᐃᒪᐅᑉ ᑖᕐᓂᐊᓗᐊᓃᑦᑐᖅ ᐃᑎᔪᐊᓗᖕᒥ.  ᐊᐅᓚᑦᑎᔪᓐᓇᕐᓂᖓᑕ ᑭᒡᓕᖓ 
ᐊᔾᔨᒌᑉᐸᙱᓚᖅ ᓄᓇᓕᖕᓂᑦ ᓄᓇᓕᖕᓄᑦ, ᑭᓯᐊᓂᓕ ᐃᓄᐃᑦ ᐊᔾᔨᒌᖏᑦᑐᑦ 
ᐊᖏᖃᑎᒌᒃᐳᑦ ᐃᖅᓯᓇᖅᑐᐊᓘᒋᐊᖓᓂᑦ ᐱᔪᓐᓇᕐᓂᓕᐊᓗᒃ ᐊᕐᓇᖅ.  
ᐅᓂᒃᑳᓂᑦ ᐊᑐᖅᑕᐅᓚᐅᖅᓯᒪᔪᓂᒡᓗ, ᐆᒪᔪᖅ ᑖᓐᓇ ᑲᑎᔪᒥᓇᙱᓚᖅ.  
ᖃᐅᔨᑎᓪᓗᒍ ᐊᑦᑕᕐᓇᕈᓐᓇᖅᐳᖅ ᐃᓄᖕᒧᑦ ᐃᓚᖏᓐᓄᓪᓗ.  ᐊᔪᖅᓴᕐᓂᖅ, 
ᑳᖕᓂᖅ, ᐱᓂᕐᓗᖕᓇᕐᓗ ᐊᑐᓲᕆᕙᐃᑦ ᐊᓄᓪᓚᒃᓰᔾᔪᑎᒋᕙᒃᐸᐃᑦ ᑖᓱᒥᖓ 
ᐸᕝᕕᓕᖅᑎᑦᑎᔪᓄᑦ. ᐊᕐᓇᕆᔭᐅᔪᖅ ᐳᐃᔨᓄᑦ ᓂᙵᒃᓴᕋᐃᑉᐳᖅ, 
ᐊᓄᓪᓚᒃᓰᓴᕋᐃᑦᑐᖅ ᐊᓵᕆᔭᕐᓂᖏᑦᑐᖅ.  ᐅᓂᒃᑳᑦ ᒫᓐᓇᕐᓂᓴᐃᑦ 
ᐊᑐᓚᐅᖅᓯᒪᔪᓪᓘᓐᓃᑦ ᓇᓗᓇᐃᖅᓯᕗᑦ ᑖᓐᓇ ᑐᑭᓯᔭᕐᓂᖏᑦᑐᖅ ᐊᕐᓇᖅ 
ᐱᑦᑎᐊᕈᓐᓇᕐᓂᖓᓂᑦ, ᑭᓯᐊᓂ ᐅᓂᒃᑳᑐᖃᐃᑦ ᓴᖅᑮᕗᑦ ᐊᔾᔨᒋᙱᑕᖓᓂᑦ.

ᐅᑭᐅᖅᑕᑑᑉ 
ᐃᓄᒃᐸᓱᒡᔪᖏᑦ





ᐅᑭᐅᖅᑕᑑᑉ ᐃᓄᒃᐸᓱᒡᔪᖏᑦ

ᐊᕐᕌᒍᒐᓴᐃᑦ ᐊᓂᒍᖅᓯᒪᓕᖅᑐᑦ ᐅᑭᐅᖅᑕᖅᑐᖅ ᓄᑕᐅᑎᓪᓗᒍ, 
ᐃᓄᒃᐸᓱᒡᔪᒐᓚᐃᑦ ᐆᒪᑎᓪᓗᒋᑦ ᐊᖑᓇᓱᒃᐸᑦᑎᓪᓗᒋᓪᓗ 
ᐅᑭᐅᖅᑕᖅᑑᑉ ᓄᓇᖏᓐᓂᑦ.  ᑖᒃᑯᐊ ᐆᒪᔪᑦ ᐊᖏᔪᐊᓘᓚᐅᕐᒪᑕ 

ᐊᓪᓗᖅᓯᔪᓐᓇᓚᐅᖅᑐᑦ ᑲᖏᖅᑐᐊᓗᖕᓂ ᐃᐸᕋᒃᓴᕈᓐᓇᖅᑐᑎᒡᓗ 
ᐃᒪᕕᐊᓗᖕᒥ ᓴᖅᐱᓕᒐᓱᐊᖅᑐᑎᒃ ᐊᒡᒐᐃᓐᓇᕐᒥᓄᑦ. ᐆᒪᔪᐃᓪᓘᓐᓃᑦ 
ᑖᒃᑯᓄᖓ ᐆᒪᔪᓄᑦ ᐊᖑᑕᐅᓇᓱᒃᑐᑦ ᐊᖏᔫᕙᓚᐅᖅᑐᑦ.  
ᓇᓄᑐᐃᓐᓇᐃᑦᑕᐅᖅ ᑕᒻᒪᐅᑕᐅᕙᓚᐅᖅᓯᒪᔪᑦ ᐊᕕᙵᐅᓱᒋᔭᐅᓪᓗᑎᒃ 
ᑎᕆᒐᓂᐊᖑᓱᒋᔭᐅᓪᓗᑎᒡᓘᓐᓃᑦ.  ᐃᓄᒃᐸᓱᒡᔪᐊᓗᐃᑦ ᐊᖑᓇᓱᒃᐸᓚᐅᖅᐳᑦ 
ᐆᒪᔪᕋᓱᒃᐸᓚᐅᖅᐳᑦ ᐆᒪᔪᑯᔅᓲᓂᖅᓴᓂᒃ ᓲᕐᓗ ᐊᕐᕕᕐᓂᒃ ᐅᕝᕙᓘᓐᓃᑦ 
ᓇᓄᕐᓗᖕᓂᑦ, ᓇᓄᑯᔅᓱᐊᓗᐃᑦ.  ᐃᓄᒃᐸᓱᒡᔪᐃᑦ  ᑖᒃᑯᐊ ᐅᓇᑕᐅᑎᕙᓚᐅᖅᑐᑦ.  
ᐃᓄᖕᓄᑦ ᑲᑎᔭᐅᑦᑕᐃᓕᒪᖃᑦᑕᓚᐅᖅᑐᑦ, ᑭᓯᐊᓂ, ᐊᑕᐅᓯᖅ ᐃᓄᖕᒥ 
ᑎᒍᐊᓚᐅᖅᑐᕕᓂᖅ.  ᑖᒃᑯᐊ ᐃᓄᑯᔅᓱᐊᓗᐃᑦ ᑕᐃᔭᐅᔪᐃᑦ ᐃᓄᒃᐸᓱᒡᔪᐃᑦ.  
	 ᐃᓄᒃᐸᓱᒡᔪᖕᓂ ᐅᓂᒃᑳᖃᐅᖅᑐᑦ ᓇᓂᔭᐅᔪᓐᓇᖅᑐᑦ 
ᐃᓄᐃᑦ ᐅᒃᐱᕆᔭᖏᓐᓂ.   ᐊᑦᖃᕋᓚᖅ (Atqãralq), ᑐᒃᑐᓕᖕᒥᐅᑕᖅ 
ᖃᐅᔨᒪᔨᑕᐅᔪᕕᓂᖅ, ᖃᐅᔨᒪᔭᕐᒥᓂᒃ ᐅᓂᒃᑳᕐᓂᖅᐳᖅ ᐃᓄᒃᐸᓱᒡᔪᐃᑦ ᒥᒃᓵᓄᑦ.   
ᐅᖃᖅᑕᕕᓂᖓ ᓇᓗᓇᐃᖅᓯᕗᖅ ᐊᖏᓂᖏᓐᓂᒃ ᓴᙱᓂᖏᓐᓂᒡᓗ 
ᐃᓄᒃᐸᓱᒡᔪᐃᑦ.

ᓯᕗᓕᕗᑦ ᐅᖃᖅᐸᓚᐅᕐᒪᑕ ᐃᓄᒃᐸᐅᑉ ᒥᒃᓵᓄᑦ, ᐃᓄᒃᐸᓱᒡᔪᒃ, 
ᑕᑯᔭᐅᓚᐅᖅᓯᒪᔪᖅ ᐅᓪᓗᓂᑦ ᐊᓂᒍᖅᑐᓂᑦ. ᑕᑭᔪᐊᓘᒐᒥ 
ᓇᓵ ᕿᓚᖕᒧᑦ ᐊᑦᑐᐊᓚᐅᖅᑐᖅ, ᓄᓇᒃᑯᓪᓗ ᐱᓱᒃᑐᓂ, 
ᐊᓪᓗᕈᓐᓇᓚᐅᖅᑐᖅ ᑰᑯᔅᓲᓛᖏᓐᓂ ᐃᐸᕋᒃᓴᕐᓗᓂᓗ 
ᑕᓯᓕᒫᑦᑎᐊᒃᑯᑦ, ᕿᑎᕋᖅᓯᓪᓗᓂᐅᒃ ᑕᕆᐅᖅ ᐃᒪᖅ ᓰᖅᑯᖏᓐᓄᑦ 
ᑎᑭᐅᒪᑐᐃᓐᓇᕐᓗᓂ. ᐊᑕᐅᓯᐊᖅᑐᓂ ᐃᓄᒃᐸᒃ ᑎᒡᓕᒐᓚᐅᖅᐳᖅ 
ᐊᖑᑎᒥᒃ ᐊᖑᓇᓱᐊᖅᑐᒥᒃ. ᐃᓄᒃᐸᒃ ᐊᖏᓗᐊᕐᓂᑯᒧᑦ, ᐊᖑᑎᓗ 

ᒥᑭᓗᐊᒧᑦ, ᑲᒥᖓᑕ ᐅᖏᕈᑖᑕ ᐊᑖᓄᑦ ᕿᕐᓗᑎᓚᐅᖅᐹ. 

ᑐᓴᖅᑕᑐᐊᕆᓚᐅᖅᑕᕗᑦ ᑕᕝᕙ ᐃᓄᒃᐸᐅᑉ ᒥᒃᓵᓄᑦ. (ᕌᔅᒥᐅᓴᓐ, 1930, 
ᒪᑉᐱᒐᖅ.108)

	 ᐃᓄᒃᑕᐅᖅ ᖃᐅᔨᒪᔨᑕᕆᔭᐅᓐᓂᕐᒥᔪᖅ ᐸᖕᓂᖅᑑᑉ 
ᑲᖏᖅᑐᐊᓗᐊᓂᒥᐅ ᖃᓄᐃᑦᑑᒻᒪᖔᑕ ᐃᓄᒃᐸᓱᒡᔪᐃᑦ ᐊᔪᕆᖅᓲᔾᔨᓚᐅᕆᕗᖅ.  
ᐊᒻᒪᐃᓛᒃ, ᖃᓄᐃᑦᑑᒻᒪᖔᑕ, ᐊᖏᓂᐊᓗᖏᑦ ᓴᙱᓂᐊᓗᖏᓪᓗ 
ᑕᑯᓐᓈᙳᐊᕈᓐᓇᕆᕙᑎᑦ.

ᐃᓄᒃᐸᓱᒡᔪᒎᖅ ᖃᓗᓯᔪᓐᓇᓚᐅᖅᑐᖅ ᐊᒡᒐᖕᒥᓄᑦ 
ᐅᒥᐊᕐᒥᒃ ᐃᓄᓕᖕᒥᒃ ᐃᒫᓂᑦ.  ᐃᓄᐃᓪᓗᒎᖅ ᑭᑦᑑᕐᓇᐅᑉ 
ᐃᓗᐊᓅᖅᐸᓚᐅᕆᕙᐃᑦ; ᐊᒻᒪ, ᑕᑯᓐᓇᐃᓐᓇᖅᐸᒃᑲᒥᒋᑦ, 
ᕿᒪᕉᑎᔪᓐᓇᓚᐅᙱᓚᖅ. ᓴᖅᐱᓕᖕᓂᓪᓗᒎᖅ ᐱᕙᓚᐅᕆᕗᖅ 
ᓲᕐᓗ ᐱᕙᒃᑲᒥ ᑲᓇᔪᕐᓂᒃ, ᐊᓪᓛᖓᓪᓗᒍᒎᖅ ᑲᖏᖅᑐᒃ ᑕᐃᒫᒃ 
ᐃᖃᓗᒐᓱᐊᖅᑐᓂ. (ᕘᐊᔅ, 1901, ᒪᑉᐱᒐᖅ.304-5)

	 ᑖᒃᑯᐊ ᐊᖏᔪᐊᓗᐃᑦ ᐊᖏᓛᑑᓚᐅᙱᓚᑦ ᐅᑭᐅᖅᑕᖅᑐᒥ.  
ᐃᓄᐃᑦ ᐅᒃᐱᕆᔭᖏᑦ, ᑲᓛᖦᖡᑦ ᓄᓈᓐᓂ ᕕᐅᕆᖕ ᐃᑭᕋᓴᖓᓄᑦ, 
ᐊᖏᓗᐊᖏᓐᓂᖅᓴᐃᓪᓕ ᓇᓂᔭᐅᔪᓐᓇᖅᑐᑦ ᐅᓂᒃᑳᖅᑐᐊᓂᒃ 
ᑎᑎᕋᖅᑕᐅᓯᒪᔪᓂᒃ ᐊᐱᖅᓱᖅᑕᐅᓂᑯᓂᒃ ᑕᑯᓚᐅᖅᓯᒪᔪᕕᓂᕐᓂᒃ.  
ᑲᒪᓇᖅᑐᐃᑦ ᑖᑯᐊ ᓴᙱᔪᐃᑦ ᑲᑉᐱᐊᓇᖅᐸᑦᑐᕕᓃᑦ ᐃᓄᒃᑐᓲᕕᓃᑦ 
ᓱᕈᓯᕐᓂᓪᓗ ᑎᕐᓕᐊᖅᓯᓯᐅᕕᓃᑦ ᐅᖓᓯᓪᓕᔪᓂᒃ ᓄᓇᓕᖏᓐᓄᑦ. ᔪᐊᔾᔨ 
ᑲᑉᐱᐊᓇᐅᑉ ᐅᖃᖅᑕᕕᓂᖓ ᒪᓕᒡᓗᒍ, ᐃᓐᓇᓪᓚᕆᒃ ᐃᒡᓗᓕᖕᒥᐅ, ᑖᒃᑯᐊ 
ᐊᖏᔪᐊᓗᐃᑦ ᐊᑎᖃᖅᑐᕕᓃᑦ ᐃᓄᒐᕈᓕᒐᓱᒡᔪᐃᑦ.  ᐃᓄᒐᕈᓕᒐᓱᒡᔪᐃᑦ 
ᐊᖏᓂᖅᓴᐅᕗᑦ ᐃᓄᓪᓚᑦᑖᓂᒃ, ᒥᑭᓐᓂᖅᓴᐅᓪᓗᑎᒃ ᐃᓄᒃᐸᓱᒡᔪᖕᓂᒃ. 
(ᑲᑉᐱᐊᓇᖅ ᓄᑕᕋᕐᓗ, 2001, ᒪᑉᐱᒐᖅ.99)
	 ᑕᑯᔭᐅᓇᓵᖅᑐᑦ ᐃᓄᒃᐸᓱᒡᔪᐃᑦ. ᖃᐅᔨᒪᔪᖃᙱᓚᖅ 
ᖃᓄᐃᓕᓐᓂᕋᓗᐊᕐᒪᖔᑕ ᐆᒪᔪᑯᔅᓱᐊᓗᐃᑦ.   ᑐᖁᕋᐅᑎᔪᕕᓃᖅᑲᐃ 
ᐅᓇᑕᐅᑎᓪᓗᑎᒃ.  ᑎᑎᕋᖅᓯᒪᔪᖃᐅᕐᒪᑦ ᐱᑦᑎᐊᖃᑦᑕᐅᑎᖃᑦᑕᕐᓂᖏᒻᒪᑕ 
ᑲᑎᔭᕋᐃᒻᒪᑕ ᐹᖃᑦᑕᐅᑎᔪᐊᓘᕙᓐᓂᕐᒪᑕ.  ᖃᐅᔨᒪᔨᑕᐃᑦ 
ᐅᖃᖃᑦᑕᖅᓯᒪᒋᕗᑦ ᐅᔭᕋᕈᖅᑐᕕᓂᐅᒋᐊᖏᑕ.  ᑲᒪᓇᖅᑐᐃᑦ ᐅᔭᕋᐃᑦ 
ᑕᑯᔭᐅᔪᓐᓇᕆᕗᑦ ᓄᓇᓕᒐᓚᐃᑦ ᖃᓂᒋᔭᖏᓐᓂ ᐃᓯᒐᑯᔅᓱᕕᓂᐊᓘᔮᖅᑐᑦ 

ᐃᓄᒃᐸᓱᒡᔫᔮᖅᑐᓪᓘᓐᓃᑦ ᐅᔭᕋᕈᕐᓂᑯᐃᑦ. 
	 ᐅᓂᒃᑳᖅᑐᐊᖅᑎ ᑲᖏᖅᓱᐊᓘᑉ ᐃᓗᐊᑕ ᐱᖓᓐᓇᖓᓂᒥᐅ 
ᐃᑲᔪᖅᓱᓚᐅᕆᕗᖅ ᐃᒪᐃᓕᔪᕕᓂᐅᓱᕆᑦᑎᓪᓗᓂ ᓇᕈᓇᒃᑎᒧᑦ ᐅᖃᖅᑐᓂ.  

ᑕᐃᔅᓱᒪᓂ ᐃᓄᐃᑦ ᓄᓇᒧᑦ ᑕᒪᐅᙵᖅᑎᓪᓗᒋᑦ, 
ᐃᓄᒃᐸᓱᒡᔪᒐᓚᐅᓚᐅᕐᒪᑕ ᐃᖃᓗᒐᓱᖃᑦᑕᖅᑐᑦ ᐊᒡᒐᖕᒥᓄᑦ 
ᖃᓗᓪᓗᒋᑦ ᐃᒫᓂ. ᑕᑯᔭᐅᔪᓐᓇᖅᓯᔪᑦ, ᐅᔭᕋᕈᕐᓂᑯᑦ, ᓇᐅᔮᓂᑦ, 
ᑐᒥᖏᓪᓗ ᑕᑯᔭᐅᔪᓐᓇᖅᑐᑎᒃ. (ᕘᐊᔅ, 1907, ᒪᑉᐱᒐᖅ.539)

	 ᐅᑭᐅᖅᑕᖅᑑᑉ ᐃᓄᒃᐸᓱᒡᔪᖃᕈᓐᓃᕐᓂᖓ ᑐᑭᓯᔭᕐᓂᕐᓂᖅᓴᐅᔪᒃᓴᐅᕗᖅ.  
1930ᒥ, ᑯᓄᑦ ᕌᔅᒥᐅᓴᓐ ᐊᐱᖅᓱᖅᑐᕕᓂᐅᒻᒪᑦ ᖃᐅᔨᒪᔨᑕᕐᒥ 
ᐃᒡᓗᓕᖅᐸᓯᖕᒥᐅᒥᒃ ᖃᓄᐃᒻᒪᑦ ᐃᓄᒃᐸᓱᒡᔪᐃᑦ ᑕᑯᔭᐅᓚᐅᖅᓯᒪᔪᓐᓃᕐᒪᖔᑕ 
ᐊᕐᕌᒍᒐᓵᓗᖕᓂᒃ.

ᐃᓄᒃᐸᓱᒡᔪᒃᑕᖃᓚᐅᖅᓯᒪᕗᖅ ᑕᑭᔪᐊᓗᖕᒥ ᐃᐸᕋᒃᓴᖅᐸᒃᑐᒥᒃ 
ᑕᕆᐅᕐᒥ ᐊᐃᕝᕙᒐᓱᒋᐊᖅᑐᓂ ᐊᒡᒐᐃᓐᓇᕐᒥᓄᑦ. ᐃᓄᒃᐸᓱᒡᔪᒃ 
ᓯᓂᒃᑳᓘᓚᐅᖅᐳᖅ, ᓇᓪᓚᕋᐃᒻᒪᑦ ᒪᓂᖅᑲᒧᑦ ᓯᓂᓕᖅᑐᓂ, ᐱᕈᖅᑐᐃᑦ 
ᐱᕈᒻᒪᕆᒃᐸᓚᐅᖅᐳᑦ ᖄᖓᒍ, ᐊᕐᓇᐃᑦ ᐃᒃᑭᑎᒃᓴᖅᓯᐅᕆᐊᕋᐃᒻᒪᑕ 
ᖃᐅᔨᕙᓚᐅᙱᓚᑦ ᐃᓄᒃᐸᓱᒡᔫᑉ ᖄᖓᒍᑦ ᓯᓂᒃᑑᑉ 
ᐱᓱᒃᑲᓗᐊᕌᖓᒥᒃ. (ᕌᔅᒥᐅᓴᓐ, 1930, ᒪᑉᐱᒐᖅ.114)

	 ᑖᒃᑯᐊ ᐆᒪᔪᐃᑦ ᑕᖃᐃᖅᓯᑯᑖᒃᑐᐊᓘᕙᓚᐅᕐᒪᑕ ᑭᓕᕐᓇᐃᑦ 
ᖁᐊᐃᔭᐅᑏᓪᓗ ᐱᕈᒻᒪᕆᒃᐸᓚᐅᖅᑐᑦ ᖄᖏᑦᑎᒍᑦ, ᑕᒫᓃᑦᑑᒐᓗᐊᑦ ᓱᓕᖃᐃ, 
ᐅᔭᕋᐃᓪᓗ ᐱᕈᖅᑐᐃᓪᓗ ᐊᑖᓂ, ᐃᔨᖅᓯᒪᔪᑦ ᐃᔨᖕᓄᑦ ᑕᑉᐱᓛᓄᑦ.
	 ᐊᒥᓱᒻᒪᕆᐊᓪᓘᒻᒪᑕ ᐅᓂᒃᑳᑦ ᐃᓄᒃᐸᓱᒡᔪᐃᑦ ᒥᒃᓵᓅᖓᔪᑦ ᐃᓄᐃᑦ 
ᐅᒃᐱᕆᔭᖏᓐᓂᒃ ᐅᓂᒃᑳᖅᑐᐊᖏᓐᓂᓪᓗ ᑕᒪᐃᑕ ᓴᖅᑭᓐᓇᓱᐊᕐᓗᒋᑦ.  
ᑕᕝᕙᓂ ᒪᒃᐱᒐᕐᓂ ᓴᖅᑭᑕᐅᔪᓂᒃ ᐃᓄᒃᐸᓱᒡᔪᐃᑦ ᒥᒃᓵᓅᖓᔪᓂ 
ᓇᑭᑐᐃᓐᓇᖅ ᐅᑭᐅᖅᑕᖅᑐᒦᙶᖅᓯᒪᔪᑦ.  ᐃᓄᒃᐸᓱᒡᔪᒐᓚᐃᑦ (ᐊᖏᔪᐊᓗᐃᑦ)  
ᐃᓄᒐᕈᓕᒐᓱᒡᔪᒐᓚᐃᓪᓗ (ᒥᑭᓐᓂᖅᓵᕐᔪᐃᑦ) ᐱᖃᑕᐅᕗᑦ; ᑭᓯᐊᓂ, 
ᐃᓄᒐᕈᓕᒐᓱᒡᔪᐃᑦ ᐃᒻᒥᒃᑰᖓᕗᑦ ᒪᒃᐱᒐᕐᓂ.  
	 ᐊᒥᓱᑦ ᐃᓄᐃᑦ ᐅᓂᒃᑳᖅᓯᒪᕗᑦ ᐃᓄᒃᐸᓱᒡᔪᖕᒥ ᑎᒍᐊᖅᑐᕕᓂᕐᒥ 
ᐃᓄᖕᒥ ᐊᖑᒻᒥ ᐃᕐᓂᖅᑖᕆᓪᓗᒍ.  ᒥᐊᕆᐋᓐ ᐳᔪᐊᑦ ᑕᐸᖅᑎ, 
ᑲᖏᖅᖠᓂᕐᒥᐅᑕᖅ, ᑐᓴᐅᒪᔭᕐᒥᓂᒃ ᐅᓂᒃᑳᕐᓂᖅᐳᖅ ᐃᓄᒃᐸᓱᒡᔪᖕᒥᒃ 

ᐃᓄᒃᐸᓱᒡᔪᐃᑦ

ᑎᒍᐊᖅᑐᕕᓂᕐᒥᒃ ᐃᓄᖕᒥᒃ ᐃᕐᓂᖅᑖᕆᓪᓗᒍ.

ᐃᓄᒃᐸᓱᒡᔪᒃᑕᖃᓚᐅᖅᓯᒪᕗᖅ ᑎᒍᐊᖅᑐᕕᓂᕐᒥᒃ ᐃᓄᖕᒥᒃ.  
ᓯᖏᕐᕕᖓᑕ ᐃᓗᐊᓃᑎᑦᑐᒍ ᐊᔾᔭᖅᐸᓚᐅᖅᐹ (ᓯᖏᕐᕕᖓ ᑲᒥᖓᑕ 
ᓯᓚᑖᒎᖅᑐᖅ ᐳᑐᑯᓗᒃ ᑲᒦᑦ ᓯᖏᕐᓂᖏᓐᓃᑉᐸᓚᐅᖅᓯᒪᒻᒪᑕ). 
ᐊᔪᕐᓇᓚᐅᙱᓚᖅ ᑕᐃᒫᒃ ᐃᓄᒃᐸᓱᒡᔪᒃ ᐊᖏᔪᐊᓘᓚᐅᕐᒪᑦ.

ᖃᓄᐃᒻᒪᓪᓕ ᐃᓄᒃ ᐊᒫᓚᐅᙱᓛ?  ᓇᓴᕐᒥᐅᑕᕆᓗᒍᓘᓐᓃᑦ?  
ᑭᓯᐊᓂᓕ, ᓯᖏᕐᒥᐅᑕᕆᖔᓚᐅᖅᐹ.

ᐱᕈᕐᕕᒋᓚᐅᖅᐹ ᐃᓄᒃᐸᓱᒡᔪᒃ. 

ᐃᓄᒃᐸᓱᒡᔪᒃ ᐹᖅᓯᓚᐅᖅᐳᖅ ᐃᓄᒃᐸᓱᒡᔫᖃᑎᒥᓂᒃ ᒪᕐᕉᖕᓂ 
ᐃᖃᓘᖕᓂ ᐊᔾᔭᖅᓯᔫᖕᓂ ᑭᓯᐊᓂᓕ ᓴᖅᐱᓕᐅᓚᐅᖅᐴᒃ.  
ᐃᓄᒃᐸᓱᒡᔪᒃ ᐊᐃᑦᑐᖅᑕᐅᔪᒪᓚᐅᖅᐳᖅ ᐊᐃᒃᐸᖓᓂᑦ 
ᑭᓯᐊᓂ ᐊᐃᒃᐸᖓ ᐃᓄᒃᐸᓱᒡᔫᑉ ᐊᐃᑦᑐᐃᔪᒪᓚᐅᙱᓚᖅ.  
ᑖᒃᑯᐊᒃ ᐃᓄᒃᐸᓱᒡᔫᒃ ᐹᓕᓚᐅᖅᐴᒃ ᑖᓐᓇ ᐃᓄᓕᔭᖅᑐᖅ 
ᓵᓚᐅᓕᖅᑐᓂ, ᑎᒍᐊᓂ ᑭᐱᓯᖁᓚᐅᖅᐹ ᐃᓄᒃᐸᓱᒡᔫᑉ 
ᓄᑭᖓᓂᒃ ᓇᑲᓱᖕᓇᖓᓅᖓᔪᕐᒥᒃ.  ᑖᓐᓇ ᓄᑭᕐᔪᐊᕌᓗᒃ 
ᐃᓯᒐᑦᑕ ᑐᓄᐊᓃᑦᑐᖅ.  ᐊᓱᐃᓪᓛᒃ ᓱᕈᓯᐅᑉ ᑭᐱᓚᐅᖅᐹ ᓄᑭᒃ 
ᓇᑲᓱᖕᓇᖓᓅᖓᔪᖅ.  ᐃᓄᒃᐸᓱᒡᔪᒃ ᐃᖃᓗᓕᔭᖅᑐᖅ ᓵᓚᐅᓐᓂᖅᐳᖅ 
ᐃᑲᔪᖅᑎᖃᕋᒥ ᐃᓄᖕᒥᒃ ᓱᕈᓯᕐᒥᒃ.  ᐃᓄᒃᐸᓱᒡᔪᒃ ᐃᖃᓗᓕᔭᖅᑐᖅ 
ᓵᓚᐅᓕᕋᒥ ᓄᓕᐊᕐᒥᓄᑦ ᖃᐃᒐᓛᕐᓂᖅᐳᖅ.  ᑐᓴᕋᒥᐅᒃ ᐅᐃᓂ 
ᓴᐳᑎᔭᖅᑐᕋᓱᐊᓯᔭᒥᓂᖓ.  ᓄᓇ ᐅᔪᒃᓯᓪᓛᓕᖅᑐᒥᕕᓂᖅ 
ᐃᕕᐊᖏᐊᓗᖏᒃᑕ ᑎᔾᔭᓪᓛᓂᖏᓐᓄᑦ ᐃᓄᒃᐸᓱᒡᔫᒻᒥᒐᒥᑦᑕᐅᖅ.  
ᑲᑉᐱᐊᓇᖅᑐᐊᓘᔪᒃᓴᐅᓐᓂᕆᕗᖅ.

ᐊᕐᓇᖅ ᐃᓄᒃᐸᓱᒡᔪᒃ ᑖᓐᓇᓗ ᑎᒍᐊᓕᒃ ᐃᓄᒃᐸᓱᒡᔪᒃ ᐹᓕᖅᑐᕕᓃᒃ.   
ᐃᓄᒃᐸᓱᒡᔫᑉ ᑎᒍᐊᓂ ᑭᐱᓯᖁᓕᕐᓂᕐᒥᔭᖓ ᓄᑭᖓᓂᒃ 
ᓇᑲᓱᖕᓇᖓᓅᖓᔪᕐᒥᒃ.  ᓲᖃᐃᒻᒪ ᒥᑭᒃᑲᒥ ᐃᓄᒃᐸᓱᒡᔫᑉ ᓴᓂᐊᓂᑦ 
ᓄᑭᒥᒃ ᑭᐱᓯᓇᓱᐊᖅᑐᓂ ᐃᑲᔪᕋᓱᒃᑐᕕᓂᖅ ᐊᖏᔪᖅᑳᕐᒥᓂᒃ.  ᑖᓐᓇ 
ᓱᕈᓯᖅ ᐊᖏᓪᓕᓂᕋᖅᑕᐅᓐᓂᕐᒥᔪᖅ, ᐃᓄᒃᐸᓱᒡᔪᖕᒧ ᐱᕈᐃᔭᐅᒐᒥ.  
ᓲᖃᐃᒻᒪ ᑲᑐᔾᔨᒐᒥᒃ ᓵᓚᖃᕐᓂᖅᐴᒃ ᐊᒥᓲᓂᖅᓴᐅᓐᓂᕋᒥᒃ ᐊᑭᕋᕐᒥᓂᒃ. 
ᐅᐃᒌᒃ ᑐᖁᑕᐅᓪᓗᑎᒃ.

ᖃᓄᐃᒻᒪᒃᑭᐊᖅ ᑖᒃᑯᐊᒃ ᓵᓚᖃᖅᑑᒃ ᑐᔾᔭᐃᓇᓱᐊᓕᕐᓂᖅᐴᒃ 

ᑐᖁᕋᑖᖅᑕᒥᓂᒃ ᐊᕐᓈᓗᖕᒥ.  ᑐᒥᖏᑦ ᑐᔾᔭᖅᑐᓂᒋᑦ, ᕿᑐᕐᖔᓗᐊ 
ᓇᓂᓕᕐᓂᖅᐹ ᒪᓂᖅᑲᒥ ᑖᑯᐊᒃ ᐃᓄᒃᐸᓱᒡᔫᒃ.  ᐃᓄᒃᐸᓱᒡᔪᒃ 
ᓯᕘᕋᓵᕆᓐᓂᖅᐳᖅ ᓄᑕᕋᖅ ᑐᖁᓐᓂᐊᕐᓂᕋᖅᑐᒍ. 

ᓄᑕᕋᐅᑉ ᐅᖃᐅᑎᔭᕕᓂᖏᒃ ᓄᓇ ᐊᕿᒍᓂᐅᒃ 
ᐃᓗᖕᒧᓐᓂᐊᕐᓂᕋᖅᑐᒍ,  ᐃᓄᒃᐸᓱᒡᔪᒃ ᐆᑦᑐᖁᓐᓂᖅᐹ.  ᐊᓱᐃᓪᓛᒃ 
ᓄᑕᕋᐅᑉ ᐊᕿᓐᓂᖅᐹ, ᐃᓄᒃᐸᓱᒡᔪᒃᑯᒃ ᐃᕐᓂᕇᒃ ᑲᑉᐱᐊᑦᑕᓐᓂᖅᐴᒃ.  
ᐃᓄᒃᐸᓱᒡᔫᑦ ᐃᓅᓪᓗ ᑐᖁᓐᓂᖅᐹ ᓄᑕᕋᖅ ᑲᑉᐱᐊᓱᒧᑦ. 

ᑕᕝᕙ ᐅᓂᒃᑳᖅ ᐃᓄᒃᐸᓱᒡᔫᑉ ᒥᒃᓵᓐᓄᑦ.  (ᓇᒻᒥᓂᖅ 

ᐃᓄᒃᐸᓱᒡᔪᐃᑦ

ᐅᖃᐅᓯᕆᔭᕕᓂᖓ, 2005)

	 ᒪᓃᓚᖅ, ᓇᑦᑎᓕᖕᒥᐅᑕᖅ ᖃᐅᔨᒪᔨᑕᕆᔭᕕᓂᖅ, 
ᐅᓂᒃᑲᐅᓯᖃᕐᓂᕆᕗᖅ ᖃᐅᔨᒪᔭᐅᒻᒪᕆᒃᑐᕐᒥᒃ, ᐃᓄᒃᐸᓱᒃᓱᖕᒥᒃ.  ᐃᓄᒃᐸᓱᒃᓱᒃ 
ᑖᓐᓇ ᐱᖃᓐᓂᕆᔭᐅᒻᒪᕆᓐᓂᖅᐳᖅ ᐃᓄᖕᓄᑦ ᐊᒥᓱᓄᑦ.  ᑖᓐᓇ ᐅᓂᒃᑳᖅ 
ᑕᑯᑎᑦᑎᓂᐊᖅᐳᖅ ᓇᓄᕐᓗᖕᒥ, ᓇᓄᑯᔅᓱᐊᓗᒃ ᐅᑭᐅᖅᑕᖅᑐᕐᒥᐅᑕᖅ. 

ᐃᓄᒃᐸᓱᒡᔪᒃᑕᖃᓚᐅᖅᓯᒪᕗᖅ ᐃᓄᒃᐸᓱᒃᓱᖕᒥᒃ. 
ᐊᖏᔪᐊᓘᒐᒥ ᑯᒪᖏᑦ ᐊᕕᙵᖅᑎᑐᑦ ᐊᖏᑎᒋᓚᐅᖅᓯᒪᕗᑦ. 
ᐃᖃᓗᒐᓱᒃᐸᓚᐅᖅᓯᒪᕗᖅ ᐃᖃᓗᒃᐱᖕᓂᒃ ᑭᑎᖏᔭᒥᑦ, 
ᓇᑦᑎᓕᐅᑉ ᓄᓇᖓᓂ ᓇᖅᓵᓗᖕᒥ. ᓇᖅᓵᓗᖕᒥ 
ᑰᕌᓗᖃᕐᒪᑦ ᐃᖅᑲᓕᔮᖏᑦᑐᐊᓗᖕᒥᒃ. ᑕᕝᕙᓂ ᐃᓄᒃᐸᓱᒃᓱᒃ 
ᐃᖃᓗᒐᓱᒃᐸᓚᐅᖅᐳᖅ, ᐊᓪᓛᖓᓪᓗᒍ ᓇᖅᓵᓗᒃ. ᐃᖃᓗᒃᐲᑦ 
ᑎᒍᕙᑦᑐᒋᑦ ᐅᔭᕋᐅᑉ ᐊᑖᓅᕋᐃᒻᒪᑕ, ᐃᖃᓗᑯᔅᓱᐊᓘᒐᓗᐊᕐᒪᑕ 
ᐃᖃᓗᒐᐅᓂᕋᖅᐸᒃᑐᓂᒋᑦ.

ᐃᓛᓐᓂᒃᑯᓪᓗ ᓇᑦᑎᖅᐸᒃᑐᓂ.  ᑕᕆᐅᕐᒥ ᐃᐸᕋᒃᓴᖅᑐᓂ 
ᕿᔪᓕᔭᖅᑐᓂ ᓇᑦᑏᑦ ᐳᐃᒐᐃᒻᒪᑕ ᑐᖁᑉᐸᑦᑐᓂᒋᑦ, ᐊᓇᐅᓪᓗᒋᑦ 
ᕿᔪᖁᑎᒥᓄᑦ. 

ᐃᐸᕋᒃᓴᓚᐅᖅᓯᒪᒻᒥᒻᒪᑦ ᐊᕐᕕᓕᒡᔪᐊᕐᒥ ᓇᑦᑎᕋᓱᐊᖅᑐᓂ ᐋᓯᑦ. 

ᐊᑦᑕᕈᓱᖃᑦᑕᓚᐅᖅᓯᒪᖕᒪᑦ ᐃᓄᖕᓂ ᐋᓐᓂᕈᒪᙱᒧᑦ, 
ᐊᑦᑎᑦᑐᒦᑦᑐᑦ ᓅᑉᐸᓚᐅᖅᐸᐃᑦ, ᓯᔾᔭᖅᐸᓯᖕᒦᑦᑐᑦ ᕿᑭᖅᑕᐃᑦ 
ᐳᖅᑐᓂᖏᓐᓄᑦ. ᐊᑕᐅᓯᐊᖅᑐᓂ ᐳᐃᔾᔭᕆᐊᖃᓚᐅᖅᓯᒪᖕᒪᑦ 
ᓇᑦᑎᕋᓱᐊᖅᑐᓂ, ᒪᓕᐊᓗᐊ ᐊᖏᔪᐊᓘᓐᓂᕐᒪᑦ ᐃᓄᐃᑦ 
ᑲᖏᖅᑐᐊᓗᐊᓅᒻᒪᕆᖕᓂᖅᑐᑎᒃ.  ᒪᓕᒃᑐᔪᐊᓘᒐᒥ 
ᓄᓇᒨᖅᑐᐊᓘᓐᓂᕐᒪᑦ ᐃᖃᓗᐃᑦ ᓯᒡᔭᒨᒻᒪᕆᖕᓂᖅᑐᑎᒃ, ᑕᐃᒃᑯᐊ 
ᑕᐃᒪ ᓇᓂᕙᓕᖅᐸᕗᑦ ᓄᓇᒥ ᐅᔭᕋᕈᖅᓯᒪᔪᑦ ᑕᖅᑯᑎᒋᕙᓕᖅᑕᕗᑦ 
ᖁᓪᓕᑦᑎᓐᓄᑦ. ᐊᔾᔨᒌᖏᑦᑐᐊᓗᖕᓂ ᐃᖃᓗᖃᐅᕋᑦᑕ: ᑲᓇᔪᕋᑦ: 
ᓇᒡᔪᓕᒍᓗᐃᑦ, ᐃᔨᑑᑦ: ᐆᒑᕋᐃᑦ ᐃᔨᖅᑯᖅᑐᔪᑦ, ᑭᐅᐃᑦ: ᑲᑭᓕᓴᐃᑦ, 
ᐃᖃᓗᒃᑲᑦ: ᐃᖃᓗᒃᐲᑦ ᐃᖃᓗᒐᑦ, ᐆᒑᓗᐃᑦ: ᐆᒐᖅ, ᐊᓯᖏᓪᓗ.

ᐃᓄᒃᐸᓱᒃᓱᒃ ᒪᓕᓕᐅᖅᑐᐊᓘᓐᓂᕐᒥᒻᒪᑦ ᐊᕐᕕᓕᒡᔪᐊᑉ 
ᓄᓇᖅᐸᓯᓕᒫᖓ ᐅᓕᔾᔭᐅᓪᓗᓂ. ᓇᑦᑎᕋᓱᒋᐊᖅᑐᓂ ᐋᓯᑦ 



49

ᐅᓱᓂ ᐊᓇᐅᑲᓪᓚᓐᓂᕋᒥᐅᒃ; ᐳᑦᑕᓪᓚᓐᓂᕐᒪᑦ ᐅᖓᓯᓗᐊᒧᑦ 
ᓇᑦᑎᐅᓱᒋᔭᕕᓂᖓ ᐳᐃᔪᖅ. ᐋᓐᓂᖅᑐᐊᓘᒐᒥ ᓂᕕᕐᓂᕐᒪᑦ 
ᐃᖏᑦᑐᓂ, ᓅᑳᓪᓚᓐᓂᖓᓗ ᒪᓕᐊᓗᖕᒥᑦ ᓄᓇᒨᖅᑎᑦᑎᓚᐅᖅᐳᖅ. 

ᐃᓄᒃᐸᓱᒃᓱᒃ ᐃᓄᖕᓂ ᐱᐅᒃᓴᖅᑐᐊᓘᒐᒥ ᖃᓂᑦᑐᒥᑦ 
ᑕᖕᒫᖅᓯᒪᕙᓚᐅᕐᒪᑦ. ᐱᐅᒃᓴᓕᓚᐅᖅᓯᒪᒐᒥ ᐃᓄᓪᓚᕆᖕᒥᒃ 
ᐊᕐᓇᕐᒥᒃ ᓄᓕᐊᕐᒥᓂᒃ ᑭᐳᖃᑎᒋᔪᒪᓕᕐᓂᖅᐹ. 
ᑭᐳᓯᒪᓂᖓ ᐊᑲᐅᖏᑦᑐᐊᓘᓐᓂᖅᐳᖅ, ᑭᓯᐊᓂ, 
ᑕᐃᒪᐃᒃᑲᓐᓂᕋᓱᓚᐅᖅᓯᒪᔪᓐᓃᖅᑐᕕᓂᖅ ᐃᓄᒃᐸᓱᒃᓱᒃ. ᐃᓄᒃ ᐊᖑᑎ, 
ᑐᑎᒃᑐᓂ ᐃᓄᒃᐸᓱᒃᓲᑉ ᓄᓕᐊᖓᓂ, ᐃᔪᒃᑲᕐᓂᕐᒪᑦ ᐊᖕᒪᓂᖏᓐᓄᑦ 
ᓴᖅᑭᒃᑲᓐᓂᓚᐅᖅᓯᒪᔪᓐᓃᖅᑐᕕᓂᖅ. ᓄᖑᓐᓂᕐᒪᑦ ᐃᓗᐊᓂ 

ᐃᓄᒃᐸᓱᒡᔪᐃᑦ

ᖁᐃᓕᕐᒪᑦ ᓴᐅᓃᓐᓇᖏᑦ ᓄᐃᔪᕕᓃᑦ. ᐃᓄᒡᓕ ᐊᕐᓇᖅ, ᐃᓄᒃᐸᓱᒃᓲᑉ 
ᑐᑎᒃᑕᖓ, ᖁᐱᓐᓂᕐᒪᑦ ᑐᖁᔪᕕᓂᖅ. 

ᐃᓄᒃᐸᓱᒃᓱᒃ ᒪᒥᐊᑦᑐᕕᓂᖅ ᐃᓄᖕᒥ ᑐᖁᑦᑎᓐᓂᕐᒪᑦ. 
ᓴᐃᒻᒪᕋᓱᐊᖅᑐᓂ ᑎᒍᐊᓕᕐᓂᖅᐳᖅ, ᐃᕐᓂᒃᓴᖅᑖᖅᑐᓂ, 
ᑕᒫᙵᑦ ᐃᓄᖕᒥᒃ, ᐱᕈᐃᓂᖓ ᐊᔾᔨᒋᓚᐅᖏᒻᒪᒍ 
ᐱᕈᖅᑐᐊᓗᑐᐃᓐᓇᐅᓕᕐᓂᕐᒪᑦ ᐃᓄᐃᑦ ᐱᕈᖅᐸᒻᒪᑕᓂ 
ᐊᖏᓂᖅᐸᐅᓪᓗᓂ.  ᐃᕐᓂᒃᓴᖓᑕ ᐃᑲᔪᕈᓘᔭᖅᐸᓚᐅᖅᐹ 
ᐃᓄᒃᐸᓱᒃᓱᒃ, ᐅᓐᓄᒐᐃᒻᒪᑦ, ᐃᓄᒃᐸᓱᒃᓱᒃ ᓯᓂᓐᓂᐊᓕᕋᐃᒻᒪᑦ, 
ᑯᒪᐃᔭᖅᑕᐅᔪᒻᒪᐅᓚᐅᕐᒪᑦ; ᑭᓯᐊᓂ ᐃᕐᓂᒃᓴᖓ, ᑲᑉᐱᐊᓱᒃᐸᓚᐅᕐᒪᑦ 
ᐊᒡᒐᐃᓐᓇᕐᒥᓄᑦ ᑯᒪᑯᔅᓱᐊᓗᖕᓂᒃ, ᐳᐊᓗᓯᒪᕙᓚᐅᖅᑐᖅ 
ᑯᒪᐃᓕᕌᖓᒥ. 

ᐅᓐᓅᑉ ᐃᓚᖓᓐᓂ, ᐅᖃᖅᑐᖃᖅᓯᒪᒋᕗᖅ, ᐃᓄᒃᐸᓱᒃᓲᑉ ᐃᕐᓂᒃᓴᓂ 
ᐊᐃᑦᑐᓚᐅᕐᒪᒍ ᐅᔭᕌᖕᓂ, ᒥᑭᑦᑐᒥᑦ ᐊᖏᔪᒥᒡᓗ, ᐃᒫᒃ ᐅᖃᐅᑦᑐᓂᐅᒃ: 

“ᐅᓐᓄᒃ ᐆᒪᔪᕐᔪᐊᕐᒧᑦ ᑎᑭᕌᖅᑕᐅᓂᐊᕋᑦᑕ. ᓇᓄᕐᒥᒃ 
ᓇᖅᓵᓗᖕᒦᑦᑐᖃᓕᖅᐸᑦ ᑐᐹᕐᓂᐊᖅᐸᙵ, ᐅᔭᕋᕋᓛᖑᓂᖅᓴᕐᒧᑦ 
ᓂᐊᖁᕋ ᑲᐅᒐᖅᑳᕐᓂᐊᖅᐸᑦ. ᐃᖅᑯᒻᒪᖏᒃᑯᒪ, ᐊᖏᓂᖅᓴᕐᒧᑦ 
ᑲᐅᒐᕐᓂᐊᕆᕙᙵ.” 

ᐃᓄᒃᐸᓱᒃᓱᒃ ᓯᓂᓕᕐᒪᑦ ᐃᕐᓂᒃᓴᖓ ᐃᑦᑐᐊᕋᐃᓐᓇᓚᐅᖅᐳᖅ. 

ᐊᑯᓂᐅᑎᓐᓇᒍ ᓇᓄᖅᑕᖃᓕᓚᐅᖅᐳᖅ ᓇᖅᓴᒃᑯᑦ, ᐃᕐᓂᖓᑕ 
ᐊᑖᑕᒃᓴᑎ ᑲᐅᒐᓚᐅᖅᐹ ᐅᔭᕋᕋᓛᖑᓂᖅᓴᕐᒧᑦ. ᐃᓄᒃᐸᓱᒃᓱᒃ 
ᐃᖅᑯᒻᒪᑦᑕᐅᑎᒋᓐᓂᖅᑐᓂ, ᓇᓄᖅ ᑕᑯᒐᒥᐅᒃ, ᐃᓪᓚᖅᓯᒡᔪᐊᖅᐳᖅ, 
ᐅᖃᖅᑐᓂ: 

“ᐄ, ᑎᕆᒐᓂᐊᕈᓗᑐᐃᓐᓇᖅ.” 

ᑕᐃᒪᐃᒃᑲᓗᐊᖅᑎᓪᓗᒍ ᐊᓂᓪᓗᓂ ᑐᖁᑦᑕᖅᑐᕐᓂᖅᐹ, 
ᓇᓪᓚᒃᑲᓐᓂᖅᑐᓂ ᓯᓂᓕᕐᓂᖅᐳᖅ. ᓄᑲᑉᐱᐊᕐᓗ ᖃᐅᔨᓴᐃᓐᓇᖅᑐᓂ, 
ᐊᑯᓂᐅᒻᒥᑎᓐᓇᒍ ᐆᒪᔪᖅᑕᖃᓕᕆᓪᓗᓂ, ᐊᖏᔪᐊᓘᖕᒪᓪᓗ ᓇᖅᓴᖅ 
ᑖᓪᓕᖅᑕᐅᒻᒪᕆᒃᑐᓂ. ᐊᒻᒪᐃᓛᒃ ᐃᕐᓂᒃᓴᖓᑕ ᐅᔭᕋᕋᓛᖑᓂᖅᓴᕐᒧᑦ 
ᓂᐊᖁᐊᒍᑦ ᑲᐅᒐᕆᓪᓗᓂᐅᒃ. ᐃᓄᒃᐸᓱᒃᓱᒃ ᐅᐃᕐᖓᕐᓂᖅᓴᐅᓕᕋᒥ, 
ᐃᖅᑯᒻᒪᑦᑕᐅᑎᒋᓇᓂ, ᓄᑲᑉᐱᐊᑉ ᐅᔭᕋᑯᔅᓲᓂᖅᓴᕐᒧᑦ ᐃᖅᓴᖓᒍᑦ 

ᐃᓄᒃᐸᓱᒡᔪᐃᑦ

ᑲᐅᒐᖅᑐᓕᖅᑐᓂᐅᒃ. ᐃᖅᑯᒻᒪᑕᐃᓐᓇᖅᐳᖅ. ᓇᖅᓴᕐᒥ ᑎᒻᒧᑦ 
ᕿᕕᐊᕋᒥ ᖄᓕᖅᑭᒃᐳᖅ; ᐊᖑᓇᓱᖕᓂᐅᑉ ᑲᔪᖏᕐᓂᐊ, ᐅᖃᖅᑐᓂᓗ: 

“ᐄ, ᓇᓄᓪᓚᑦᑕᖑᓕᑕᐃᓐᓇᖅᐳᖅ”, ᐊᒻᒪ, ᐃᕐᓂᒃᓴᓂ: 
ᐳᑐᐊᕐᒥᓅᖅᑐᓂᐅᒃ ᑲᒥᖓᑕ ᐅᖏᕈᑖᓄᑦ, ᐅᓪᓚᒃᓯᓪᓗᓂ ᑐᖁᑉᐹ 
ᓇᓄᖅ. 

ᐃᓄᒃᐸᓱᒃᓲᑉ ᐃᕐᓂᒃᓴᖓ ᐃᓚᒥᓄᑦ ᐳᓛᕆᐊᕈᒪᓪᓗᓂ, ᑭᓯᐊᓂ 
ᐅᖓᓯᑐᕐᒥᐅᑕᐅᒻᒪᑕ, ᑲᐅᔨᒪᒐᓂᓗ ᓇᒥᒻᒪᖔᑕ, ᐃᓄᒃᐸᓱᒡᔫᑉ 
ᐃᑲᔫᑎᒃᓴᖓᓂᒃ ᕿᔪᖕᒥ ᐊᐃᑦᑐᖅᑐᓂᐅᒃ, ᐅᖃᖅᐳᖅ: “ᐅᓐᓄᑕᒫᑦ, 
ᓯᓂᒐᓱᐊᕐᓂᐊᓕᕌᖓᕕᑦ, ᕿᔪᖑᓇ ᓇᑉᐸᖃᑦᑕᕐᓂᐊᖅᐸᑦ 
ᓄᓇᒧᑦ. ᐃᖅᑯᒻᒪᕌᖓᕕᑦ ᐅᕐᕈᖓᖃᑦᑕᕐᓂᐊᖅᑐᑦ ᑎᒃᑯᐊᖓᓗᓂ 
ᐅᐸᒋᐊᖃᖅᑕᓐᓄᑦ.” 

ᐃᓄᒃᐸᓱᒃᓲᑉ ᐅᖃᐅᓯᕆᓚᐅᖅᑕᖓᑐᑦ ᑕᐃᒪᐃᑉᐸᒃᑐᓂ, ᐃᕐᓂᒃᓴᖓ 
ᑎᑭᐅᑎᔪᕕᓂᖅ ᓄᓇᑐᖃᖓᓄᑦ. ᐅᖃᖅᑐᖃᓚᐅᕆᕗᖅ 
ᑕᑭᓪᓕᓗᐊᖅᑐᐊᓘᓐᓂᕐᒪᑦ ᐃᓯᕈᓐᓇᐃᓪᓕᔪᕕᓂᖅ ᐃᓄᐃᑦ 
ᐃᒡᓗᖏᓐᓄᑦ. ᐃᓄᒃᐸᓱᒃᓱᖕᒧᑦ ᐅᑎᓕᕐᓂᖅᐳᖅ, ᑕᐃᒪᓗ 
ᑐᓴᖅᑕᐅᓚᐅᖅᓯᒪᔪᓐᓃᖅᑐᑎᒃ. (ᕌᔅᒥᐅᓴᓐ, 1931, ᒪᑉᐱᒐᖅ.252-254)

	 1901ᒥ, ᕗᕌᓐᔅ ᕘᐊᔅ ᓴᖅᑮᓚᐅᖅᐳᖅ “ᐃᓄᐃᑦ ᕿᑭᖅᑖᓗᖕᒥᐅᑦ 
ᑲᖏᖅᓱᐊᓘᑉ ᐃᓗᐊᓂᒥᐅᓪᓗ (Eskimo of Baffin Land and Hudson 
Bay)” ᐊᒥᐊᓕᑲᒃᑯᑦ ᑕᑯᔭᒐᖃᕐᕕᕐᔪᐊᖓᑕ ᑐᓴᒐᒃᓴᖓᓂ (Museum 
of Natural History Bulletin).  ᑕᐃᑲᓂ ᓴᖅᑭᓚᐅᖅᑕᖏᓐᓂ 
ᐅᓂᒃᑳᒐᓚᖕᓂ ᑎᑎᕋᕐᓂᕐᒪᑦ ᐃᓄᖕᓃᙶᖅᑐᓂᒃ ᕿᑭᖅᑖᓗᖕᒥ 
ᐃᑭᕋᓴᕐᔪᐊᓪᓗ ᐃᓗᐊᓂᒥᐅᓂᒃ.  ᐅᓂᒃᑳᑦ ᐃᓄᒃᐸᓱᒡᔪᐃᑦ ᒥᒃᓵᓅᖓᔪᑦ 
ᐊᐱᖅᓱᖅᑕᐅᓂᑯᓃᙶᖅᑐᑦ ᐃᓄᖕᓂ ᖃᐅᔨᒪᔨᑕᕐᓂᑦ ᐸᖕᓂᖅᑑᖅ 
ᑲᖏᖅᑐᐊᓗᐊᓂᒥᐅᓂᒃ (ᕿᑭᖅᑖᓘᑉ ᑲᓇᖕᓇᖓᓂᒥᐅᑦ).
	 ᓯᕗᓪᓕᖅᐹᖅ ᐅᓂᒃᑳᖅ ᐸᖕᓂᖅᑑᑉ ᑲᖏᖅᑐᐊᓗᐊᓃᙶᖅᓯᒪᔪᖅ 
ᑯᓪᓗᐃᑦᑑᑉ ᒥᒃᓵᓄᑦ, ᐃᓄᒃᐸᓱᒡᔪᒃ.  ᑯᓪᓗᐃᑦᑐᖅ ᓇᓗᓇᐃᖅᑕᐅᓯᒪᒐᓗᐊᖅᑐᓂ 
“ᐊᖏᔪᕕᓂᐊᓘᓂᕋᖅᑕᐅᓪᓗᓂ” ᐃᓄᒐᕈᓕᒐᓱᒡᔫᔪᒃᓴᐅᓐᓂᕐᒪᑦ (ᐃᓄᒃᐸᓱᒡᔪᖕᒥ 
ᒥᑭᓐᓂᖅᓵᕐᔪᒃ), ᑕᑯᓐᓇᕐᓗᒍ ᕿᕋᑦᑕᖅᑯᓯᖅᓯᒪᔭᕆᐊᖃᕐᓂᕕᓂᖓ 
ᐊᐃᕝᕙᒐᐃᒐᒥ ᐅᓈᕐᒧᑦ.  ᐃᓄᒃᐸᓱᒡᔪᓪᓚᕆᒡᓕ ᐊᐃᕕᕐᒥ 
ᐃᓕᓴᖅᓯᔪᒃᓴᐅᒐᔭᖏᒻᒪᑦ; ᐊᕕᙵᐅᓱᒋᑐᐃᓐᓇᕋᔭᖅᑕᒃᓴᕆᒻᒪᒍᓕ ᐅᕝᕙᓘᓐᓃ 
ᓯᒃᓯᒃ.

ᐊᖓᓂᑕᒥ, ᐊᒡᒎᑉ ᖃᓂᒋᔮᓂ, ᐃᓄᑯᔅᓱᐊᓗᒃᑕᖃᓚᐅᖅᓯᒪᕗᖅ, 
ᐊᑎᖃᖅᑐᓂ ᑯᓪᓗᐃᑦᑐᕐᒥᒃ. ᓇᔭᖓ ᑕᐃᒫᒃᑕᐅᖅ 
ᐊᖏᑎᒋᓚᐅᕆᕗᖅ.  ᐅᓪᓘᑉ ᐃᓚᖓᓐᓂ ᐊᖑᓇᓱᒋᐊᖅᑐᕕᓂᖅ, 
ᑎᑭᐅᑎᓪᓗᓂᓗ ᐊᐃᕖᑦ ᐊᒡᓗᖏᓐᓄᑦ. ᓇᐅᒃᑭᐊᕆᐊᕐᓂᐊᓕᖅᑐᓂ, 
ᐳᐃᔪᖃᑐᐊᕐᒪᑦ, ᓇᐅᓕᒃᑐᒍ. ᐃᐸᕋᖓ ᑎᒍᓪᓗᒍ, ᐱᕙᒌᔭᖅᑐᓂᓗ 
ᐊᖅᑲᕆᐊᑐᐊᖅᐸᑦ.  ᓇᖏᖅᑎᓪᓗᒍ, ᓂᓚᖕᒧᑦ ᓈᑦᑐᓂ ᐊᐃᕕᕐᒧᑦ 
ᐊᒡᓗᓕᐅᖅᑐᒧᑦ ᑕᒪᐅᙵᖅᑕᐅᔪᕕᓂᐅᔪᒃᓴᐅᔪᒧᑦ. ᓈᑐᓂ, 
ᑕᕝᕙᓕ, ᐃᐸᕋᖅ ᓂᒪᐅᑎᓯᒪᒐᒥᐅᒃ ᐊᒡᒐᐅᑎᒥᓄᑦ ᓴᐅᒥᖕᒧᑦ, 
ᓄᓱᒃᑕᐅᓪᓗᓂ ᐃᒫᓄᑦ. ᐊᖏᔪᐊᓘᒐᒥ, ᑭᓯᐊᓂ, ᓂᓚᖕᒧᑦ ᐊᓪᓘᑉ 
ᐅᖓᑖᓃᑦᑐᕐᒧ ᐸᑭᓈᒃᑐᓂ, ᐃᒡᓗᖔᖓᓄᓪᓗ ᑎᒍᒥᐊᖅᑐᓂ. 
ᑎᒍᒥᐊᖅᑐᓂ ᐃᐸᕋᖅ ᖃᓱᓇᓱᐊᕐᓂᖓᓂ. ᐊᒡᓗᒥᓪᓗ ᖃᑭᓪᓗᓂ, 
ᐊᐃᕕᖅ ᐊᒧᓪᓗᒍ, ᑐᖁᑦᑐᒍᓗ. ᐊᖏᕐᕋᒧᑦ ᑎᑭᐅᑎᒐᒥ, ᐃᓄᐃᑦ 
ᐅᓂᒃᑲᐅᑎᓪᓗᒋᑦ ᖃᓄᐃᖅᑲᐅᓂᕐᒥᓂᒃ. ᐅᓪᓗᕈᒃᑲᓐᓂᕐᒥᒻᒪᑦ 
ᐊᓯᕙᖃᑕᐅᓪᓗᓂ ᐃᓄᖕᓄᑦ. ᐅᓐᓄᒃᑎᓪᓗᒍ ᓵᖅᑯᖕᓂᖅᑐᓂᐅᒃ 
ᐃᑲᓚᒡᔫᑉ ᐊᖏᕐᕋᖅᐸᓪᓕᐊᓪᓗᓂ. ᖃᒧᑎᖕᒥᓄᑦ ᐃᖏᖁᓪᓗᓂᐅᒃ; 
ᐃᖏᑐᐊᕐᒪᑦ, ᖃᒧᑎᖏᒃ ᓱᕋᑦᑎᕐᓂᖅᑐᑎᒃ, ᐊᖏᕐᕋᒧᑦ 
ᐱᓱᒋᐊᖃᖅᑐᐃᓐᓇᐅᓕᕐᓂᖅᑐᑎᒃ. (ᕘᐊᔅ, 1901, ᒪᑉᐱᒐᖅ.195-6)

	 ᐅᓇᑦᑕᐅᖅ ᐸᖕᓂᖅᑑᑉ ᑲᖏᖅᑐᐊᓗᐊᓃᙶᖅᓯᒪᔪᖅ ᑐᓴᕐᓂᐊᓕᕐᒥᔭᓯ 
ᐊᕐᓈᓗᒃ ᐃᓄᒃᐸᓱᒡᔪᒃ (ᐃᓄᒃᐸᓱᒡᔪᓪᓚᕆᒃ).  ᐊᕐᓇᐃᑦ ᐃᓄᒃᐸᓱᒡᔪᐃᑦ 
ᑐᓴᕐᓇᕋᔪᐃᓐᓂᖅᓴᑦ ᐊᖑᑎᓂᒃ ᐃᓄᒃᐸᓱᒡᔪᖕᓂᒃ.  ᑭᓯᐊᓂ, ᐊᕐᓇᐃᑦ 
ᐃᓄᒐᕈᓕᒐᓱᒡᔪᐃᑦ (ᐃᓄᒃᐸᓱᒡᔪᖕᓂ ᒥᑭᓐᓂᖅᓴᐃᑦ), ᑐᓴᕐᓇᕋᔪᖕᓂᖅᓴᐃᑦ 
ᐊᖑᑎᓂᒃ ᐃᓄᒐᕈᓪᓕᒐᓱᒡᔪᖕᓂᑦ.  ᑕᑯᔪᓐᓇᕋᔅᓯ ᐃᓄᒃᐸᓱᒡᔪᒃ, 
ᑕᒻᒪᐅᑎᖃᕐᓂᕐᒪᑦ ᓴᖅᐱᓕᖕᓂᒃ ᐃᖃᓘᓱᒋᓪᓗᓂᒋᑦ ᓂᕕᖓᑖᓕᕈᓗᐃᑦ 
ᖃᓂᖓᑕ ᐊᕙᑎᖏᑦᑎᒍ (catfish) (“catfish” ᑕᒻᒪᖅᑕᐅᓯᒪᕙᓪᓚᐃᔪᕕᓂᖅ 
ᑐᓵᔨᒧᑦ ᑖᑯᐊ ᓇᓂᔭᐅᓲᖑᒻᒪᑕ ᐃᖃᓗᐃᑦ ᖃᓪᓗᓈᑦ ᓄᓈᓐᓂ 
ᐅᒥᓕᕈᓘᔮᖅᑐᑦ ᑲᓇᔫᕙᓪᓚᐃᔪᕕᓂᐅᒐᓗᐊᑦ ᓇᓂᔭᐅᒐᔪᒃᑐᑦ ᐅᑭᐅᖅᑕᖅᑑᑦ 
ᐃᒪᖏᓐᓂᒃ).  ᐆᒪᔪᑯᔅᓱᐊᓗᖕᓂᒃ ᑕᒻᒪᐅᑎᖃᕐᓂᖅ ᒥᑭᔫᑕᐅᓂᖅᓴᓄᑦ 
ᐆᒪᔪᕐᓄᑦ ᐃᓄᒃᐸᓱᒡᔪᖕᓄᑦ ᐃᓕᖅᑯᓯᕆᔭᐅᒐᔪᒃᑐᕕᓂᖅ. 

ᓴᐅᒥᐊᒥ ᐊᕐᓇᑯᔅᓱᐊᓗᒃᑕᖃᓚᐅᕐᒪᑦ, ᐃᓄᑉᐸᓴᕐᔪᒃ, ᕿᑭᖅᑕᑎᑐᑦ 
ᕿᑭᖅᑕᕐᔪᐊᖅ ᑕᑭᑎᒋᓚᐅᖅᑐᖅ. ᐃᖃᓗᒐᓱᒃᐸᓚᐅᖅᑐᖅ 
ᑲᖏᖅᑐᑦ ᐊᓪᓛᖓᓪᓗᒋᑦ, ᐅᖃᖅᐸᒃᑐᕕᓂᖅ ᑕᐃᒫᒃ; 

ᐃᓄᒃᐸᓱᒡᔪᐃᑦ

ᓴᖅᐱᓕᒐᓱᓪᓚᕆᒃᑲᓗᐊᖅᑐᓂ. ᑕᑯᔭᕋᐃᒻᒪᑦ, ᖃᓗᖃᑦᑕᓚᐅᖅᑕᖏᑦ 
ᐃᑎᒪᖕᒥᓄᑦ, ᐅᖁᒻᒥᖅᑐᓂᒋᓪᓗ. ᐅᓪᓘᑉ ᐃᓚᖓᓐᓂ ᐃᓄᖕᒥ 
ᓴᖅᐱᓕᒃᑐᖃᓚᐅᖅᐳᖅ, ᐱᔭᐅᓇᓱᐊᖅᑎᓪᓗᒍ, ᐃᓄᑉᐸᓴᕐᔪᒃ 
ᐅᐸᒍᑎᒐᒥ ᑕᒪᒃᑭᖅᑐᒋᑦ ᖃᓗᓚᐅᖅᐸᐃᑦ,—ᐅᒥᐊᖅ, ᓴᖅᐱᓕᒃ, 
ᐃᓄᐃᓪᓗ. ᓴᖅᐱᓕᒃ ᓴᖅᐱᐊᕿᕕᖃᖅᑐᓂ, ᑕᑯᕋᕐᓂᕆᓪᓗᓂᐅᒃ, 
ᖃᐃᒐᓪᓚᒃᑐᓂᓗ, “ᓕᓪ, ᓕᓪ, ᓕᓪ!”  ᑐᖁᒻᒪᑦ, ᓴᖅᐱᓕᒃ, ᐅᒥᐊᖅ, 
ᐊᖑᑏᓪᓗ ᓄᓈᖅᑎᑦᑐᓂᒋᑦ. 

ᐅᑭᐅᕐᒪᑦ ᐊᖑᒻᒥᒃ ᐅᐃᓂᒍᒪᓕᓚᐅᖅᐳᖅ. ᐅᖃᐅᑎᓪᓗᓂᐅᓪᓗ, 
“ᐅᔭᕋᒻᒥᒃ ᓴᓂᓐᓅᖅᓯᒋᑦ, ᓇᓄᕐᒥᓪᓗ ᑕᑯᒍᕕᑦ ᐅᔭᕋᒃ ᑎᒍᓗᒍ, 
ᓂᐊᖁᕋ ᑲᐅᒐᖃᑦᑕᕐᓂᐊᖅᐸᑦ ᐃᖅᑯᒻᒪᕋᓱᐊᕐᓂᓐᓂᑦ.” 
ᓯᓂᒃᓴᐅᒥᑎᓐᓇᒍ, ᐊᖑᑦ ᑕᑯᓪᓗᓂ ᓇᓄᕐᒥᒃ ᐊᒡᒋᖅᑐᕐᒥᒃ. ᐅᔭᕋᖕᒥᒃ 
ᑎᒍᓯᓪᓗᓂ, ᓂᐊᖁᐊᒍᑦ ᑲᐅᒐᖅᑕᖅᐹ ᐃᖅᑯᒻᒪᕋᓱᐊᕐᓂᖓᓂ, 
ᑕᑯᑎᑦᑐᓂᐅᓪᓗ ᓇᓄᕐᒥ ᓯᒡᔭᒧᑦ ᑎᑭᓕᖅᑐᒥᒃ. ᐅᖃᖅᑐᓂ, 
“ᓇᓅᖏᑦᑐᕐᓕᐅᓇ, ᑎᕆᒐᓂᐊᒍᓗᓪᓕᐅᓇ.” ᑎᑭᐅᑎᖕᒪᑦ, 
ᑎᒍᓪᓗᓂᐅᒃ. ᓇᓅᒐᓗᐊᖅ ᐃᓐᓇ, ᑎᕆᒐᓂᐊᖑᓂᕋᖅᑕᕋᓗᐊᖓ.  
ᐅᐃᓂ ᐅᖃᐅᑎᓪᓗᓂᐅᒃ, “ᐃᖂᑏᑦ ᑲᒃᑯᐊ ᑕᑯᕕᒌᑦ?  ᐊᑯᓐᓂᖏᑦ 
ᑕᑕᒃᐸᑕ ᑕᑯᒍᕕᒋᑦ, ᓇᓅᓚᔪᓐᓇᕐᓂᐊᖅᑐᑎᑦ.”  ᐃᖂᑎᐅᓂᕋᖅᑕᖏᑦ 
ᐃᒃᑯᐊ ᕿᑭᖅᑕᐅᒐᓗᐊᒃ ᐊᑯᑦᑐᔪᐊᓘᒃ. ᓯᓂᓕᒃᑲᓐᓂᕆᓪᓗᓂ. 
ᐊᑯᓂᐅᒻᒥᑎᓐᓇᒍ ᑕᑯᒋᓪᓗᓂ ᐊᒡᒋᖅᑐᒥ ᐊᑯᓐᓂᖓᓗ 
ᑕᑕᑦᑐᓂ. ᐅᔭᕋᒻᒥᓪᓗ ᑎᒍᓯᒻᒥᒐᒥ ᓂᐊᖁᐊ ᐊᕐᓈᓘᑉ ᐅᔭᕋᖕᒧᑦ 
ᑲᐅᒐᖅᑐᕆᓪᓗᓂᐅᒃ. ᖃᐃᒐᓪᓚᒃᑐᓂ, “ᑕᐅᑲ ᓇᓄᐊᓗᒃ!” ᓂᑯᕕᑦᑐᓂ, 
ᓇᓄᖅ ᑕᑯᓪᓗᓂᐅᒃ, ᐅᖃᖅᑐᓂᓗ, “ᓇᓄᓪᓚᕆᐅᓕᑕᐃᓐᓇᖅᐳᖅ!” 
ᐅᐸᒋᐊᖏᓐᓂᕐᒥᓂ, ᑭᓯᐊᓂ, ᐅᖏᕐᕕᖓᑕ ᐃᓗᐊᓅᖅᑐᓂᐅᒃ 
ᑲᒥᖓᑕ ᓴᓂᕌᓂ, ᐅᖏᕆᐊᕐᕕᒋᕙᑦᑕᖓ.  ᐅᔭᕋᖕᒥᒃ ᑎᒍᓯᒐᒥ ᓇᓄᖅ 
ᑐᖁᑦᑐᓂᐅᒃ. ᓯᒡᔭᒨᖅᑐᓂᐅᒃ, ᒪᔾᔭᒃᑐᓂᐅᒃ, ᓂᕿᖓᓗ ᑐᖅᑯᖅᑐᒍ.  
ᐃᒡᓗᖃᖏᒻᒪᑕ, ᓄᓇᒥᐅᑕᐅᓚᐅᖅᐴᒃ, ᕿᓚᒃ ᖄᕆᓪᓗᒍ. (ᕘᐊᔅ, 
1901, ᒪᑉᐱᒐᖅ 196-7)

	 ᐅᓂᒃᑳᖅ ᑐᓵᓂᐊᓕᕐᒥᔭᓯ ᐸᖕᓂᖅᑑᑉ ᑲᖏᖅᑐᐊᓗᐊᓃᙶᖅᑐᖅ 
ᓱᓕ ᐃᓄᒐᕈᓪᓕᒐᓱᒡᔪᒃ (ᐃᓄᒃᐸᓱᒡᔪᖕᒥ ᒥᑭᓐᓂᖅᓴᖅ) ᐊᑎᓕᒃ ᓇᕆᔭᒥᒃ.  
ᓇᕆᔭ ᐃᓗᕕᕐᓂ ᑎᒡᓕᒐᖅᑎᐅᓚᐅᖅᓯᒪᔪᖅ ᑲᔾᔮᓘᓪᓗᓂᓗ.  ᑲᔾᔭᐅᓂᖓᑕ 
ᐱᓂᕐᓗᒃᑎᓚᐅᖅᐹ ᑕᒃᓯᖃᓕᖅᑎᑦᑎᓪᓗᓂᓗ ᐃᓄᐃᑦ ᓄᓇᖓᓐᓂ.

ᓇᕆᔭ ᐃᓄᑯᔅᓱᐊᓘᓚᐅᖅᐳᑦ, ᓄᓇᐃᓐᓇᕐᒥᐅᑕᐅᓪᓗᓂ. 
ᐅᓪᓛᖃᖅᑐᓂ ᑐᒃᑐᓂᒃ, ᑎᒥᓂ ᓂᒪᐅᑎᕕᒋᓯᒪᕙᓚᐅᖅᑕᖓ 

ᐊᒃᑐᓈᓄᑦ ᓱᒃᑲᓕᓗᐊᖅᑕᐃᓕᒪᓪᓗᓂ ᐅᓪᓚᓕᕌᖓᑦ, ᓈᖓᓗ 
ᓇᔭᓛᑲᑕᖕᓂᐊᖏᒻᒪᑦ, ᓈᖅᑯᖅᑐᔪᐊᓘᓚᐅᕐᒪᑦ. ᑐᒃᑐᐃᑦ 
ᐊᖑᑲᐅᖅᑐᖃᑦᑕᓚᐅᖅᑕᖏᑦ, ᐅᕐᕈᑎᒃᐸᑦᑐᓂᒋᓪᓗ ᐅᔭᕋᖕᓄᑦ. 
ᐱᖓᔪᕌᕈᓐᓇᓚᐅᖅᑐᖅ ᑐᒃᑐᓂᒃ ᐊᑕᐅᑦᑎᒃᑯᑦ ᓂᕆᓪᓗᓂᒋᑦ, 
ᑰᖕᒨᖅᐸᒃᑐᓂ, ᐊᒡᒐᒃᓯᒪᔭᕐᒥᓄᑦ ᓈᖓᓄᑦ ᓈᒻᒪᒃᑐᒥᒃ, ᐸᒻᒪᒃᑐᓂ, 
ᐃᒥᖃᑦᑕᓚᐅᖅᑐᖅ ᓈᒻᒪᒃᓯᓇᓱᐊᕐᓂᕐᒥᓂᒃ. ᑕᕝᕙᓂᓗ ᓇᓚᕙᒃᑐᓂ 
ᑳᓕᕋᓱᐊᕐᓂᕐᒥᓂ. 

ᐅᓪᓗᐃᑦ ᐃᓚᖓᓐᓂᑦ ᐊᖑᒻᒥᒃ ᑕᒪᐅᙵᖅᑐᖃᓚᐅᖅᐳᖅ 
ᑐᒃᑐᓕᐊᖅᓯᒪᔪᕐᒥᒃ ᓇᕆᔭᐅᑉ ᓇᓚᕕᒋᔭᖓᓄᑦ. ᐊᖑᑎᐅᓪᓗ 
ᑕᑯᓐᓇᖅᓴᐅᒥᓚᐅᖅᑕᖓ, ᓇᕆᔭᐅᑉ ᑕᑯᒻᒪᒍ ᑭᓯᐊᓂ. 
ᒪᑭᑦᑕᐅᑎᒋᓪᓗᓂᓗ, ᐊᖑᑦ ᐅᓪᓛᕆᓕᖅᑐᓂᐅᒃ, ᕿᒫᓇᓱᐊᖅᑐᖅ; 
ᓇᕆᔭᐅᑉ ᐊᖑᒐᒥᐅᒃ ᑐᖁᑦᑐᓂᐅᒃ. ᐊᖑᓇᓱᒃᑎ ᐅᑎᕈᓐᓃᕋᒥ 

ᐃᓄᒃᐸᓱᒡᔪᐃᑦ

ᓄᓇᒥᓄᑦ, ᐱᖃᑎᖏᑦ ᐱᖏᒐᓕᓚᐅᖅᐳᑦ, ᐃᓚᖓᓪᓗ 
ᕿᓂᕆᐊᓚᐅᖅᐳᖅ. ᓇᓂᒐᓂᐅᓪᓗ; ᐅᑎᓕᖅᑎᓪᓗᒍ, ᖃᐅᔨᓚᐅᖅᐳᖅ 
ᑎᒦᑦ ᐃᓗᕕᕐᓂ ᐱᔭᐅᖃᑦᑕᓕᕐᓂᖏᓐᓂ. ᑎᑭᐅᑎᓚᐅᕆᕗᖅ 
ᓇᕆᔭᐅᑉ ᓇᓪᓚᖓᕕᖓᓄᑦ, ᑰᑉ ᓯᓈᓂ. 

ᐊᖏᕐᕋᕋᒥ ᑕᑯᖅᑲᐅᔭᒥᓂᒃ ᐅᖃᐅᑎᓪᓗᓂᒋᑦ. 
ᐃᓄᐃᑦ ᖃᓄᐃᓕᐅᕆᐊᖓ ᓇᓗᓕᓚᐅᖅᐳᑦ. ᐃᓚᖓᑦ 
ᑐᖁᖓᙳᐊᕈᒪᓕᓚᐅᖅᐳᖅ ᐃᓗᕕᖅᑕᐅᓗᓂᓗ ᐅᔭᕋᖕᓄᑦ. 
ᐊᐅᓪᓚᐅᔾᔭᐅᓂᐊᖅᑐᒋᓚᐅᕆᕗᖅ ᑐᖁᖓᔪᖅᑎᑐᑦ, ᖃᐅᔨᓂᐊᕐᒪᑦ 
ᐅᓐᓃᑦ ᑭᓇ ᑎᒡᓕᒐᖅᐸᒻᒪᖔᑦ. ᐃᓄᖕᓂᑦ ᐊᓐᓂᔾᔭᐅᓪᓗᓂ, 
ᐅᔭᖅᑲᓄᓪᓗ ᓴᐅᔭᐅᓪᓗᓂ. ᐅᓪᓛᕈᓕᖅᑎᓪᓗᒍ, ᓇᕆᔭᐅᑉ 
ᐃᓗᕕᖅᑖᖅᑲᐅ ᖃᐅᔨᓪᓗᓂᐅᒃ. ᐊᔭᕋᐃᑦ ᐲᔭᓕᖅᑐᓂᒋᑦ, 
ᓇᖕᒪᐅᓯᖅᑐᓂᐅᓪᓗ ᑎᒥᖓᑎᒍᑦ ᒪᕐᕉᖕᓂᒃ, ᓇᖕᒪᓕᖅᑐᒍ, 
ᐊᐅᓪᓚᐅᑎᕚ. ᐊᖏᕐᕋᒥᓄᑦ ᑎᑭᐅᑎᒐᒥ, ᓇᖕᒪᐅᑕᐃᔾᔮᖅᐹ ᑎᒥᓗ 
ᒪᓂᖅᑲᒨᖅᑐᒍ. 

ᐊᖑᑎ, ᐊᖓᒃᑰᒐᒥ, ᑐᖁᖓᙳᐊᖅᐳᖅ; ᑕᑯᓐᓇᖅᑕᐅᓱᕆᔪᓐᓃᕋᒥ, 
ᖃᓪᓗᖅᓱᖅᐳᖅ, ᓇᕆᔭᓗ ᑕᑯᓪᓗᓂᐅᒃ, ᓄᓕᐊᖓᓗ, 
ᕿᑐᕐᖓᖓᓗ, ᑐᐱᕐᒥᓃᑦᑐᑦ. ᐊᖑᑎᓗ ᖃᐅᔨᓪᓗᓂ ᑖᓐᓈᓗᒃ 
ᑕᕝᕙ ᑎᒡᓕᒐᖃᑦᑕᓚᐅᖅᑐᖅ ᐱᖃᑎᖏᓐᓂᒃ, ᐃᓱᒪᓪᓗᓂᓗ 
ᑐᖁᑦᑎᓚᐅᖅᑐᒋᓪᓗᓂᐅᒃ ᑐᒃᑐᒐᓱᐊᕆᐊᖅᓯᒪᔪᒥᒃ. ᑐᓴᖅᑐᓂᐅᒃ 
ᓇᕆᔭ ᐅᓂᒃᑳᖅᑐᖅ ᑐᒃᑐᓂᒃ ᐱᖓᓱᓂᒃ ᓂᕆᓚᐅᕐᓂᕐᒥᓂᒃ, ᓱᓕᓗ, 
ᐅᓪᓗᑦᑕᐃᓐᓇᖅ. ᓇᕆᔭᐅᑉ ᓄᓕᐊᓂ ᑎᓕᓪᓗᓂᐅᒃ ᐃᑯᒻᒪᖁᓪᓗᓂᐅᒃ 
ᖁᓕᑦᓯᕐᓂᐊᕐᒪᒍ ᐃᓄᒃ ᑎᑭᐅᑎᕋᑖᖅᑕᖓ, ᑖᓐᓇ ᑐᖁᖓᙳᐊᖅᑐᖅ. 
ᐊᕐᓇᖅ ᐃᑯᒻᒪᒃᓴᕋᓱᐊᕐᓂᖓᓂ, ᕿᑐᕐᖓᖓ ᐃᔨᖏᓐᓂᒃ ᐊᐅᓚᔫᓐᓂᒃ 
ᑕᑯᓱᕆᓪᓗᓂ. ᐅᖃᖅᑐᓂᓗ; ᓇᕆᔭᐅᑉ ᑭᐅᓪᓗᓂᐅᒃ, “ᐃᓱᒪᒋᓇᒍ. 
ᐃᑉᐸᒃᓴᖅ, ᑎᒥ ᐅᕗᙵᐅᑎᒐᒃᑯ, ᐅᖁᒪᐃᑦᑐᐊᓘᔮᓚᐅᖅᑐᖅ.” 
ᓄᓕᐊᓂ ᓵᒃᑲᒥᐅᒃ ᐊᐱᕆᕚ, “ᐃᒥᖅ ᐆᓇᖅᓯᕙ?” ᐊᖏᕋᒥ, ᐊᖑᑦ 
ᒪᑭᑦᑐᓂ ᓇᕆᔭ ᐊᕚᖅᐹ. ᕿᒪᒃᓯᑲᐅᖅᑐᖅᑐᓂᓗ. 

ᓇᕆᔭ ᖃᐅᔨᑲᐅᖅᑐᖅᑐᓂ, ᒪᓕᒃᓴᓕᖅᐳᖅ. ᐊᖑᑎ, ᐊᖓᒃᑯᕐᒥᓄᑦ, 
ᐊᖅᑯᓪᓘᑎᕈᓘᔭᒃᑰᖅᑎᑉᐹ ᐊᙳᑎᖁᖏᓐᓇᒥᐅᒃ. ᓇᕆᔭ 
ᓄᖅᑲᑲᐃᓐᓇᓚᐅᖅᑐᓂ, ᒪᓕᒋᐊᒃᑲᓐᓂᖅᐳᖅ. ᐊᙳᑎᑲᓴᒃᑎᐊᖅᑐᓂᐅᒃ 
ᕿᒫᔪᖅ, ᑭᖑᓪᓕᖅ, ᐊᖓᒃᑯᖅᑎᒍᑦ, ᐸᐅᕐᖔᓗᖃᓕᖅᑎᑉᐹ. ᓇᕆᔭᐅᑉ 
ᑕᑯᒐᒥᒋᑦ, ᓄᖅᑲᖅᐳᖅ, ᐳᑯᑦᑐᓂ ᐊᒥᓱᐊᓗᖕᓂᒃ ᓂᕆᕗᖅ. ᐊᖑᑎ 
ᐱᖑᑯᓘᑉ ᐅᖓᑖᓅᖅᑐᓂ. ᐱᖒᑉ ᑭᒡᓕᖓ ᑎᑭᑎᓪᓗᓂᐅᒃ, 

ᐊᙳᑎᔪᐊᓘᓕᕇᕐᒥᔪᖅ ᑖᓐᓈᓗᒃ ᑕᑯᓪᓗᓂᐅᒃ, ᑰᓕᖅᑎᑦᑎᕗᖅ. 
ᓇᕆᔭᐅᑉ ᑰᒃ ᑎᑭᑦᑐᓂᐅᒃ, ᐊᖑᓪᓗ ᐊᑭᐊᓃᑦᑐᖅ ᖃᐅᔨᒐᒥᐅᒃ, 
ᐊᐱᕆᕚ, “ᖃᓄᕐᓕ ᐃᑳᕋᕕᑦ?” ᐊᖑᑦ ᑭᐅᕗᖅ, “ᐃᒥᕋᑖᖅᐸᕋ 
ᐃᐸᕋᒃᓴᕐᕕᒃᓴᐅᓕᕋᓱᐊᕐᓂᖓᓂᑦ.” ᓇᕆᔭ ᐹᒻᒪᒃᑲᒥ ᐃᒥᓯᓪᓗᓂ. ᑰᒃ 
ᓄᖑᑲᓴᒃᑖᓗᒋᓪᓗᓂᐅᒃ, ᐃᑳᖅᐹ, ᐊᑭᐊᓅᕋᒥ, ᐃᒃᓱᒃᑐᓂᐅᒃ ᐃᒪᖅ 
ᐊᐃᕐᒥᓂ. ᐊᕿᐊᕈᐊ ᑕᑕᒃᑐᐊᓘᒐᒥ ᐃᒥᕐᒥ ᖄᖅᑐᓂ ᑐᖁᓪᓗᓂ. 
ᐳᔨᒪᓂᐊᓗᒃ ᓄᐃᓪᓗᓂ ᑕᕝᕙᙵᑦ, ᑕᕝᕙᙵᑦ ᐳᔨᒪᓂᖅ ᑕᒃᓯᕐᓗ 
ᐱᒋᐊᖅᓯᒪᕗᑦ. ᐊᖑᑎᓗ ᔭᒐᐅᒪᓕᖅᑐᓂ ᑕᒃᓯᕐᒧᑦ, ᓂᑦᑕᕐᒪᑦ, 
ᐊᖏᕐᕋᒧᑦ ᑎᑭᐅᑎᑦᑎᐊᓕᕐᓂᖅᐳᖅ. (ᕘᐊᔅ, 1901, ᒪᑉᐱᒐᖅ. 176-
178)

	 ᐃᓄᐃᑦ ᓇᑭᑐᐃᓐᓈᖅᓯᒪᔪᑦ ᐅᓂᒃᑳᖃᐅᖅᑐᐃᓐᓇᐅᕗᑦ 
ᐃᓄᑯᔅᓱᐊᓗᖕᓂᒃ.  ᕼᐃᓐᕆᒃ ᕆᓐᒃ ᑲᑎᖅᓱᒐᖏᓐᓂᑦ ᐃᓄᖕᓂᑦ ᐃᓄᐃᑦ 
ᐅᒃᐱᕆᔭᒐᓚᖏᓐᓂᒃ ᐅᓂᒃᑳᖅᑐᐊᖏᓐᓂᓪᓗ ᓴᖅᑮᔪᕕᓂᖅ ᑕᐃᔭᐅᓪᓗᓂ 
ᐃᓄᐃᑦ ᐅᓂᒃᑳᖏᑦ ᐱᖅᑯᓯᖏᓪᓗ (Tales and Traditions of the Eskimo) 
1875ᒥ.  ᑕᕝᕙ ᑲᑎᖅᓱᒐᖏᓐᓃᙶᖅᓯᒪᔪᑦ.
	 ᐅᑯᐊ ᒪᕐᕉᒃ ᓛᐸᑐᐊᒦᙶᖅᓯᒪᔫᒃ.  ᑖᒃᑯᐊᒃ ᐅᖃᐅᓯᖃᖅᑑᔮᖅᑑᒃ 
ᐃᓄᒐᕈᓪᓕᒐᓱᒡᔪᖕᓂᒃ.  ᓯᕗᓪᓕᖅ ᐅᓂᒃᑳᖅ ᑕᑯᑎᑦᑎᕗᖅ 
ᐊᑭᕋᕇᖃᑦᑕᓚᐅᕐᓂᖏᓐᓂᒃ ᐃᓄᒐᕈᓪᓕᒐᓱᒡᔪᐃᓪᓗ ᐃᓄᐃᓪᓗ.  ᑐᒡᓕᖅ 
ᐅᓂᒃᑳᖅ ᐅᖃᐅᓯᖃᖅᑐᓂ ᓴᙱᔪᕕᓂᐊᓗᖕᒥᒃ ᐊᖑᑎᒥᒃ, ᓴᙱᓂᕐᒥᓄᑦ 
ᓄᓖᖅᑕᐅᓚᐅᕐᓂᖏᑦᑐᖅ. 
ᓯᑯᓕᐊᖅᓯᐅᔪᐃᑦᓱᖅ, ᐃᓄᒃᐸᓱᒡᔪᒃ

ᓯᑯᓕᐊᖅᓯᐅᔪᐃᑦᓱᖅ, ᐊᖏᓂᐊᓗᐊ ᐱᔾᔪᑎᒋᓪᓗᒍ, ᓯᑯᓕᐊᕕᓂᒃᑯᑦ 
ᐱᓱᒍᓐᓇᓚᐅᖏᑦᑐᖅ. ᐃᒻᒥᓃᓐᓇᖅ, ᓴᖅᐱᓕᒃᑐᕕᓂᖅ 
ᖃᔭᕐᒥᓂᑦ. ᑕᑯᔭᐅᔪᒪᕙᓚᐅᖏᑦᑐᖅ ᐱᐅᒋᔭᐅᓇᓂᓗ 
ᓯᓂᒃᑕᕆᐊᕈᓐᓇᓚᐅᖏᑦᑐᖅ ᐅᐸᓚᐅᖅᓯᒪᙱᑕᖓᓄᑦ. ᑭᓯᐊᓂ, 
ᐊᑕᐅᓯᐊᖅᑐᓂ ᑎᓕᐅᖅᑕᐅᓪᓗᓂ ᓯᓂᒃᑕᓚᐅᖅᓯᒪᔪᕕᓂᐅᒐᓗᐊᖅ 
ᐃᒡᓗᒥᑦ; ᐊᖏᓗᐊᕋᒥ ᐃᓂᒃᓴᖃᑦᑎᐊᓚᐅᖏᑦᑐᖅ, ᓇᓪᓚᖅᑐᕕᓂᖅ 
ᐃᕿᖓᓪᓗᓂ, ᐃᓯᒐᖏᒃ ᐊᑦᑐᖏᖅᑕᐅᑎᑕᕕᓂᖏᑦ. ᑕᐃᒪᐃᑎᓪᓗᒍ 
ᐅᓂᐊᖅᑕᐅᔪᕕᓂᖅ ᑐᖁᑕᐅᓪᓗᓂᓗ, ᐱᔭᕐᓂᙱᓴᒃᑎᓪᓗᒍ 
ᑎᓴᒪᓂᑦ ᐊᖑᑎᓂᑦ ᑐᖁᑦᑎᖅᑳᖅᑐᕕᓂᖅ. ᐱᖓᓱᓂᒃ 
ᓇᔭᖃᖅᑐᕕᓂᖅ, ᐃᓚᖓᑦ ᐱᖓᓱᓂᒃ ᐃᕐᓂᖃᖅᑐᓂ, ᑕᐃᒫᑦᑕᐅᖅ 
ᓴᙱᔪᐊᓗᖕᓂᒃ. ᐊᖏᕐᕋᖃᓚᐅᖅᑐᑦ, ᐅᔭᕋᓐᓄᑦ ᐊᕙᓗᑦᑎᖅᓯᒪᓪᓗᓂ 

ᐃᓄᒃᐸᓱᒡᔪᐃᑦ

ᑲᑉᐱᐊᓇᖅᑐᑦ

ᑕᕝᕗᙵᖅᑎᑦᑎᕙᓚᐅᖅᑐᑦ ᑐᖁᓐᓂᐊᖅᑕᒥᓐᓂᒃ. (ᕆᓐᒃ, 1875, 
ᒪᑉᐱᒐᖅ.449)

ᐅᓂᒃᑳᖅ ᑖᓐᓇ ᐊᐃᑉᐸᖓ ᐅᓂᒃᑲᐅᓯᓕᒃ ᓴᙱᔪᕕᓂᐊᓗᖕᒥᒃ 
ᐊᖑᒻᒥᑦ, ᓴᙱᓂᖓᑕ ᓄᓖᖅᑕᐅᙱᑎᑕᕕᓂᖓ.;

ᐊᒃᖤᐅᔭᖅ ᓴᙱᔪᐊᓘᓚᐅᖅᑐᖅ. ᐊᑕᐅᓯᐊᖅᑐᓂ, 
ᑐᒃᑐᒐᓱᒋᐊᓚᐅᖅᐳᖅ, ᓄᑲᖏᓐᓄᑦ ᓄᓖᖅᑕᐅᔪᕕᓂᖅ. ᐊᓈᓈᑕ 
ᑭᓯᐊᓂ, ᐱᖑᑯᔅᓱᐊᓘᑉ ᖃᖓᓂ ᑕᑯᓐᓇᓚᐅᖅᐹ ᖃᔭᕐᒥᓃᑦᑐᓂ 
ᑐᒃᑐᑯᔅᓱᐊᓘᖕᓂᒃ ᐱᒐᒥ ᓇᔾᔪᖏᒃᑎᒍᑦ ᑎᒍᓪᓗᓂᒋᒃ ᐃᐱᑎᑦᑎᔪᖅ, 
ᑐᐊᕝᕕᐊᓪᓚᒃᑐᓂ ᐅᑯᐊᓂ ᐅᐃᒥᓄᑦ ᐅᑎᖁᓚᐅᖅᐹ, ᓄᑲᖏᓪᓗ 
ᕿᒫᓪᓗᑎᒃ. (ᕆᓐᒃ, 1875, ᒪᑉᐱᒐᖅ.449)

	 ᑖᓐᓇᑦᑕᐅᖅ ᐅᓂᒃᑳᖅ, ᕆᓐᒃ ᑲᑎᖅᓱᒐᖏᓐᓃᙶᕐᒥᔪᖅ, ᑲᓛᖦᖡᑦ 
ᓄᓈᓐᓃᙶᖅᑐᖅ.  ᑕᑯᑎᑦᑎᕗᖅ ᓴᙲᓐᓂᖏᓐᓂᒃ ᐃᓄᒃᐸᓱᒡᔪᐃᑦ—
ᐃᓯᒃᑲᖏᓐᓂᒃ ᓄᑭᖏᓐᓂᓪᓗ ᓇᑲᓱᖕᓇᖏᑕ.  ᑭᒻᒥᖏᑦᑕ ᖁᓛᓃᑦᑐᖅ ᓄᑭᒃ 
ᑭᐱᔭᐅᓪᓗᓂ ᐅᕐᕈᑎᑕᐅᒐᔪᒃᑐᕕᓃᑦ. 

ᐃᓄᐃᑦ ᓂᒋᕐᒥᐅᑦ (ᑲᓇᖕᓇᕐᒥᐅᓪᓗᑭᐊᖅ) ᐅᐊᖕᓇᕐᒥᐅᓪᓘᓐᓃᑦ 
(ᐱᖓᓐᓇᕐᒥᐅᓪᓗᑭᐊᖅ) ᐅᓇᑕᐅᑎᔪᐊᓘᓐᓂᕐᒪᑕ. ᑭᖑᓪᓖᑦ 
ᓴᙱᔪᐊᓗᖃᖅᑐᑎᒃ, ᐃᒃᓯᕙᔪᕕᓂᖅ ᑲᖏᖅᓱᐊᑉ ᖄᖓᓂᑦ 
ᑕᑯᓐᓇᕆᐊᖅᑐᒋᑦ ᓂᒋᕐᒥᐅᑦ ᓵᖅᑯᑦᑎᓪᓗᒋᑦ. ᐊᖑᑦ ᑐᖁᑕᕕᓂᐊ 
ᐃᕐᓂᖃᖅᑐᓂ, ᐊᖓᒃᑰᒋᐅᖅᓴᔪᒥᑦ, ᐊᑭᒋᐊᖅᑐᓂᐅᒃ ᐊᑖᑕᒥᓄᑦ 
ᐱᓱᖃᑎᒋᔪᒪᓐᓂᖅᐹ ᐃᓄᒃᐸᓱᒡᔪᒃ ᑕᓯᓗᒃᑯᑦ, ᐊᖅᑲᖅᑐᓂ, ᑕᐅᓇᙵᑦ 
ᐃᓯᒐᖏᑦ ᑲᐱᓐᓂᖅᐸᐃᑦ, ᑭᖑᕐᖓᒍᓪᓗ ᑐᖁᑦᑐᒍ. (ᕆᓐᒃ, 1875, 
ᒪᑉᐱᒐᖅ.449-450)

	 ᐅᓇ ᐅᓂᒃᑲᐅᓯᖃᖅᑐᖅ ᐃᓕᐊᕐᔫᑉ ᐃᓅᓴᖅᓲᑉ 
ᓇᕈᓂᕕᓂᐊᓂᒃ.  ᐃᓕᐊᕐᔪᐃᑦ ᐅᓂᒃᑲᐅᓯᕆᔭᐅᒡᒍᒻᒪᑕ ᐅᓂᒃᑳᖅᑐᐊᓂ.  
ᐱᑦᑎᐊᖅᑕᐅᖏᓐᓂᖏᑦ ᐊᑭᒋᐊᒡᒍᔪᐃᑦ ᐱᑦᑎᐊᖅᑎᒋᙱᑕᖏᓐᓂᑦ, 
ᑕᕝᕙᓂ ᐅᓂᒃᑳᕐᒥ,  ᐃᓅᓴᖅᓱᒃ ᓇᕈᓇᒃᑐᕕᓂᐅᒐᒥ ᐃᓄᒃᐸᓱᒡᔪᖕᒥ 
ᖃᔭᖅᑐᖅᑐᓂ ᑲᑎᓯᓐᓂᖅᑐᓂ.  ᐃᓄᒃᐸᓱᒡᔪᐃᑦ ᑖᒃᑯᐊ ᑕᐃᔭᐅᓲᑦ ᖃᔭᕆᔅᓴᑦ.  
ᕼᐃᓐᕆᒃ ᐅᓂᒃᑲᐅᓯᕆᓚᐅᖅᐸᐃᑦ ᖃᔭᕆᔅᓴᑦ “ᖃᔭᖅᑐᖅᑎᑯᔅᓱᐊᓗᐃᑦ“ 

ᐃᓪᓗᐃᓐᓇᕐᒥᒃ ᒧᓕᖃᖅᑐᓂ ᐸᐅᑎᖓ (ᒪᑉᐱᒐᖅ. 47).  ᐃᓄᑯᔅᓱᐊᓗᐃᑦ 
ᑖᒃᑯᐊ ᑲᑎᔭᐅᒡᒍᓚᐅᖅᐳᑦ ᐊᖑᓇᓱᒃᑐᓄᑦ ᖃᔭᖅᑐᖅᓯᒪᔪᓄᑦ ᑕᕆᐅᕐᒥᑦ, 
ᓄᓇᒧᑦ ᐅᖓᓯᑦᑐᕐᒥᑦ.  ᑖᒃᑯᐊ ᐆᒪᔪᑦ ᐊᖓᒃᑰᓴᖃᑦᑕᓚᐅᖅᑐᑦ 
ᐊᓄᕆᓕᖅᑎᑦᑎᔪᓐᓇᓚᐅᖅᑐᑦ ᓯᓚᕈᔪᕈᖅᑎᑦᑎᓗᑎᓪᓘᓐᓃᑦ 
ᐊᑑᑎᖃᖅᑐᒋᑐᐊᖅᐸᒍ.  

ᐃᓕᐊᕐᔪᒃ ᐃᓅᓴᖅᓱᒃ ᓇᓪᓕᒋᑦᑎᐊᓚᐅᖅᐹ ᐊᕐᓇᒃᓴᖓᑕ, 
ᐋᒃᑲ ᐊᖑᑎᒃᓴᖓᑕ.  ᐅᓪᓗᐃᑦ ᐃᓚᖓᓐᓂᑦ, ᐊᑖᑕᖓ 
ᐊᖑᓇᓱᒋᐊᖅᓯᒪᑎᓪᓗᒍ, ᐊᓈᓇᖓᑕ ᐅᖃᐅᑎᓚᐅᖅᐹ ᐃᓅᓴᖅᓱᒃ 
ᓇᑦᑎᕕᓂᕈᐃᕐᓂᕋᖅᑐᓂ, ᐅᐃᖓᑕ ᖃᔮᑕ ᐊᐃᑉᐸᖓᓄᑦ 
ᐃᖃᓗᒐᓱᐊᕆᐊᖁᓪᓗᓂᐅᒃ. ᐱᔪᒪᓇᓂ, ᐅᖃᖅᑐᓂ ᐊᑖᑕᖓᑕ 
ᖃᔭᖅ ᐱᖃᑦᑕᖁᖏᒻᒪᒍ; ᑭᓯᐊᓂ ᑎᓕᐅᖏᓐᓇᖅᑐᓂᐅᒃ, 
ᓴᓗᒻᒪᕐᓂᐊᕐᓂᕋᖅᑐᓂᐅᒃ ᐃᓂᖓᓄᓪᓗ ᐅᑎᖅᑎᑦᑎᐊᕐᓗᓂᐅᒃ. 
ᑕᐃᒪᐃᒃᑲᓗᐊᖅᑎᓪᓗᒍ, ᐊᑖᑕᖓ ᐊᖏᕐᕋᒥ ᐅᔾᔨᕈᓱᓚᐅᖅᐳᖅ 
ᐊᑐᖅᑕᐅᓐᓂᕐᒪᑦ, ᐋᓐᓂᖅᓯᖅᑐᓂᐅᓪᓗ ᐃᓅᓴᖅᓱᒃ 
ᓅᑦᑐᓐᓇᐃᓪᓕᓇᓱᐊᕐᓂᖓᓂ ᐋᓐᓂᐊᓗᐊᒧᑦ. ᓱᓖᓛᒃ ᐅᓪᓗᑉ 
ᐃᓚᖓᓐᓂᑦ ᐊᓈᓇᖓᑕ ᑎᓕᐅᓕᕆᓪᓗᓂᐅᒃ ᑕᐃᒫᔅᓴᐃᓐᓇᖅ 
ᖃᔭᕐᒥ ᐱᖁᓪᓗᓂᐅᒃ ᑯᐊᓐᓂᖅᑕᕆᐊᕐᓂᐊᕐᒪᑦ, ᓯᔾᔭᖅᐸᓯᖕᒥ 
ᐱᕈᖅᑐᓂᒃ, ᑲᖏᖅᑐᐊᕐᔪᒃᐸᓯᖕᒥ. ᐊᖅᑲᖅᑐᓂ ᐱᖑᕐᒥ 
ᓄᐊᑦᑎᔭᖅᑐᖅᑐᓂ, ᓯᔾᔭᒧᑦ ᐅᑎᖅᑐᓂ, ᑲᐅᔨᓪᓗᓂ, ᑲᑉᐱᐊᑦᑕᑦᑐᓂ, 
ᖃᔭᕐᒥᐅᑕᕆᖃᑦᑕᖅᑕᖓ ᐊᑖᑕᒃᓴᖓᑕ ᐃᕐᕋᖓ ᐃᖏᕐᕋᓂᕐᒧᑦ 
ᐱᔭᐅᒻᒪᑦ. ᐊᖏᕐᕋᒧᑦ ᑎᑭᑦᑕᖅᑐᓕᖅᑐᓂ ᑲᑉᐱᐊᑦᑕᒃᑐᐊᓘᒐᒥ 
ᐊᑖᑕᒃᓴᕐᒥᓂᒃ ᐅᑎᒧᑦ ᓴᖑᓪᓗᓂ ᐃᒪᕕᒻᒨᕆᐊᖅᐳᖅ. ᐃᐳᓯᒪᓕᖅᑐᓂ 
ᕿᑭᖅᑕᐃᑦ ᐅᖓᓯᓛᑦ ᖄᖏᖅᑐᒋᑦ ᐃᖅᑲᐃᑲᓪᓚᒃᑐᓂᒋᒃ 
ᐋᕐᖑᐊᖏᒃ, ᑯᐊᓐᓂᖅ ᓯᓪᓕᑎᑐᖃᕐᓗ; ᐳᒃᑖᑦ ᖄᖓᓅᖅᑐᓂ, 
ᑯᐊᓐᓂᖅᑖᕆᖅᑲᐅᔭᖏᑦ ᐃᓕᓪᓗᓂᒋᑦ, ᐅᖃᖅᑐᓂᓗ, “ᑕᐃᒪᙵᓂᑦ 
ᓇᑉᐸᖓᐃᓐᓇᕐᓂᐊᓕᖅᐳᓯ,”— ᓂᑦᑕᐃᓐᓇᖁᓪᓗᓂᐅᒃ 
ᑐᒃᓯᕋᖅᑐᖅ. ᑭᕕᐅᖅᑎᑐᑦ, ᐃᒪᐅᑉ ᑯᒪᖏᓐᓂᒃ ᐊᖅᑯᓵᖅᓯᓪᓗᓂ 
ᐊᑭᓕᓂᕐᒨᕋᓱᒃᑐᓂ, ᑲᑎᓯᓚᐅᖅᑐᓂ ᐃᓄᒃᑐᖅᑎᓂᒃ, ᐱᐅᒃᓴᓕᖅᑐᓂ 
ᐊᕐᓇᕐᒥ ᐃᖃᓗᒃᐸᑦᑐᒥᑦ ᓇᑲᓱᖕᓄᑦ ᑎᓂᙵᑎᓪᓗᒍ. ᐃᓄᒃᑐᖅᑏᑦ 
ᑲᖏᖏᑦ ᐳᔫᖃᑦᑕᓚᐅᖅᐳᑦ ᕿᕐᓂᖅᑖᓗᖕᒥᑦ, ᑭᖑᓪᓕᕐᒥᑦ 
ᐃᓱᖏᑦᑐᒥᑦ ᐳᔫᖅᑎᓪᓗᒋ ᑕᑯᔭᐅᓚᐅᖅᐳᑦ. ᑖᑯᓇᙵᑦ 
ᐱᑦᑎᐊᖅᑕᐅᑦᑎᐊᖅᑐᐊᓘᓚᐅᖅᐳᖅ, ᓂᐅᕐᕈᖅᑲᙳᓚᐅᖅᐳᖅ; 
ᐃᐳᕋᐅᔭᙳᐊᖅᑐᓂ ᓄᓇᓕᖕᓄᑦ ᖃᓂᑦᑐᓂ, ᕿᒫᓚᐅᖅᐳᖅ ᓂᒋᕐᒧᑦ. 
ᑲᖏᖅᑐᒨᓚᐅᕆᕗᖅ ᑕᑯᓕᒪᓇᖏᑦᑐᒧᑦ; ᐃᓯᕋᓲᔭᕐᓇᕈᓇᕆᓪᓗᓂᐅᒃ, 

ᐃᓄᒃᐸᓱᒡᔪᐃᑦ

ᑲᑉᐱᐊᓇᖅᑐᑦ

ᐊᑭᐊᓅᕋᓱᑐᐃᓐᓇᓕᓚᐅᕆᕗᖅ ᓯᒡᔭᒧᑦ.  ᐊᕝᕙᖅᓯᓕᖅᑎᓪᓗᒍ 
ᐅᔭᕋᐅᓱᒋᑦᑎᓚᐅᕆᕗᖅ; ᖃᒡᓕᕙᓪᓕᐊᓪᓗᓂᐅᒃ ᐅᔾᔨᕆᓚᐅᖅᐹ 
ᖃᔭᖅᑐᖅᑐᑯᔅᓱᐊᓘᒋᐊᖓᓂᑦ, ᑎᒍᓪᓗᓂᐅᒃ ᖃᖓᑦᑕᖅᑎᓚᐅᖅᐹ, 
ᖃᔭᖓᓗ ᑕᒪᐃᑕ, ᐊᒡᒐᖕᒧᑦ ᐃᓪᓗᐃᓐᓇᕐᒧᑦ, ᖃᔭᓂ ᓵᒥᓄᑦ 
ᐃᓕᓪᓗᒍ, ᐊᖏᕐᕋᐅᑎᔪᒪᓪᓗᓂᐅᒃ ᐸᓂᖓᓄᑦ ᐋᕐᖑᐊᒃᓴᒃᑯᒪᒋᒐᒥᐅᒃ. 
ᐃᓄᒃᐸᓱᒡᔫᑦ ᐊᖏᕐᕋᖓᓄᑦ ᖃᓪᓕᓕᖅᑎᓪᓗᒋᒃ, ᐱᖃᓗᔮᓘᔮᖅᑐᒥᒃ 
ᓇᐸᔪᖃᓚᐅᖅᐳᖅ ᐃᒡᓗᖓᑕ ᓯᕗᕌᓂ; ᖃᓪᓕᒐᒥᒃ ᓇᓗᓇᕈᓐᓃᖅᑐᓂ 
ᓇᐅᔭᕐᔪᐊᕌᓘᒋᐊᖓᓂᒃ, ᐃᓄᒃᐸᓱᒡᔫᑉ ᐸᓂᐊᑕ ᐱᓇᓱᐊᖅᑕᖓ. 
ᐃᓅᓴᖅᓱᒃ ᐃᓪᓗᖓᓅᕈᔾᔭᐅᓪᓗᓂ ᐃᓕᔾᔨᕕᖕᒨᖅᑕᐅᕗᖅ ᐃᒐᓛᑉ 
ᖃᓂᒋᔮᓂᑦᑐᕐᒧᑦ. ᐅᓐᓄᒃᑎᓪᓗᒍ ᖁᓪᓕᐅᑉ ᖃᓂᒋᔮᓃᑐᕐᓂᒃ ᓂᕿᓂᒃ 
ᐃᑦᑎᒍᓱᓕᖅᑐᐊᓘᓪᓗᓂ. ᑭᒡᓕᖓᒍᑦ ᑎᓱᓪᓗᓂ, ᓅᕝᕕᒃᓴᖃᑦᑎᐊᕐᓇᓂ 
ᐃᓄᒃᐸᓱᒡᔫᑉ ᐸᓂᐊᓄᑦ ᓯᓂᒃᑐᕐᒧᑦ, ᑐᑎᕕᒃᓴᖃᕈᓐᓃᖅᑐᓂ, ᓂᐅᖓᑕ 
ᐃᒡᓗᐊᒍᑦ ᑭᓯᐊᓂ ᑐᒡᓕᕋᕐᓗᒍ; ᓈᒃᑲᒥ ᐃᔪᒃᑲᖅᑐᓂ. ᐃᓄᒃᐸᓱᒡᔫᑉ 
ᐸᓂᖓ ᑐᐹᖅᑐᓂᐅᒃ ᑕᐃᒫᒃ, ᐅᔾᔨᕆᓇᓂ ᑎᒍᕚ, ᓂᕆᑲᓴᑦᑎᐊᖅᑐᒍ, 
ᐃᖅᑲᐃᕈᓘᔭᖅᑐᖅ ᐋᕐᖑᐊᕆᒐᒥᐅᒃ. ᐃᓄᒃᐸᓱᒡᔪᒃ ᑕᑯᒐᒥ ᐃᓅᓴᖅᓲᑉ 
ᐊᑲᕐᕆᖏᓐᓂᖓᓂᒃ ᓴᐱᓕᕐᓂᖓᓂᓪᓗ, ᐃᓕᕚ ᓇᑎᕐᒧᑦ ᐅᓕᒃᑐᒍᓗ 
ᐅᓕᑲᑖᕌᓗᖕᒥᓄᑦ, ᐅᖃᐅᑎᓪᓗᒍ, “ᑕᐃᒫᑎᒋ ᐊᖏᓪᓕᓛᖅᐳᑎ, 
ᑕᐃᒫᑎᒋ.” ᐱᕈᕆᐊᓯᓪᓗᓂᓗ, ᐸᓂᖓᑎᑐᑦ ᐊᖏᑎᒋᓕᖅᑐᓂ 
ᐃᓄᒃᐸᓱᒡᔫᓪᓗ ᓈᒻᒪᒋᔭᖓᓂᑦ ᖃᔭᓕᐅᕈᑎᓪᓗᓂᐅᒃ. 
ᐃᖅᑲᐃᓪᓗᓂᒋᓪᓗ ᑎᒍᐊᖅᑎᖏᒃ; ᐊᑭᓂᐊᕈᒪᓕᖅᑐᓂᓗ 
ᐱᒋᐊᖅᑕᐅᖃᑦᑕᕐᓂᕆᓚᐅᖅᑕᒥᓄᑦ, ᐃᒪᕕᒃ ᐃᑳᖅᑐᓂᐅᒃ, 
ᓄᓇᒋᓚᐅᖅᑕᖓᓪᓗ ᓇᓂᓪᓗᒍ. ᐃᒡᓗᒋᓚᐅᖅᑕᖓ ᓱᕈᖅᓯᒪᓪᓗᓂ, 
ᐃᓄᒋᓚᐅᖅᑕᖏᓪᓗ ᓴᐅᓯᒪᓪᓗᑎᒃ ᐊᑖᓂ. ᐅᓪᓗᖏᓪᓗ ᓈᓚᐅᖅᐳᑦ 
ᐊᑭᓕᓂᕐᒥᒃ.” (ᕆᓐᒃ, 1875, ᒪᑉᐱᒐᖅ.428-430)

	 ᐅᓂᒃᑳᖅᑕᐅᓂᐊᓕᕐᒥᔪᖅ ᐃᓄᒃᐸᓱᒡᔫᑉ ᒥᒃᓵᓄᑦ ᑲᓛᖦᖡᑦ ᓄᓈᑕ 
ᐅᐊᖕᓇᖓᓃᙶᖅᐳᖅ ᐊᕐᓇᕐᒧᑦ ᐊᑎᓕᖕᒧᑦ ᐊᓇᕐᕕᖕᒥ ᐅᓂᒃᑳᖅᑕᐅᔪᕕᓂᖅ.  
ᑕᕝᕙᓂ, ᐃᓄᒃᐸᓱᒡᔪᒃ ᐊᖏᔪᕕᔾᔪᐊᕌᓘᓐᓂᕐᒪᑦ ᖃᔭᕐᒥᑦ ᐋᕐᖑᐊᖅᑖᕈᒪᔪᕕᓂᖅ.  
ᑭᓯᐊᓂ, ᖃᔭᐃᑦ ᐃᓄᖃᕐᒪᑕ ᐋᕐᖑᐊᖑᐃᓐᓇᕈᒪᓚᐅᖏᑦᑐᑦ ᐃᓄᖏᑦ 
ᐃᓄᒃᐸᓱᒡᔪᖕᒧᑦ.

ᐃᓄᒃᐸᓱᒡᔪᒃᑕᖃᓚᐅᖅᐳᖅ; ᐊᖏᓗᐊᕐᓂᑯᒧᑦ ᓇᓄᕐᓂᒃ 
ᑎᕆᒐᓂᐊᖑᓂᕋᐃᓚᐅᖅᐳᖅ.

ᐅᓪᓗᐃᑦ ᐃᓚᖓᓐᓂ ᑕᓪᓕᒪᓂᒃ ᖃᔭᖅᓯᓚᐅᖅᐳᖅ ᐃᓄᖏᓪᓗ 

ᐋᕐᖑᐊᖅᑖᕆᔪᒪᓪᓗᒋᑦ; ᐊᓱᐃᓪᓛᒃ ᖃᓗᓐᓂᖅᐸᐃᑦ ᐊᒡᒐᖕᒥᓄᑦ, 
ᐊᖏᕐᕋᐅᑎᓪᓗᒋᓪᓗ, ᐃᓕᔾᔨᕕᖕᒨᖅᑐᓂᒋᓪᓗ ᖁᓪᓕᖓᑕ 
ᐊᑖᓃᑦᑐᕐᒧᑦ.

ᐃᓄᒃᐸᓱᒡᔪᒃ ᓇᓄᖅᑐᓚᐅᖅᐳᖅ ᓴᖅᐱᓕᕕᓂᐅᓪᓗ ᓂᕿᖓᓂᑦ 
ᓯᓂᓕᖅᑐᓂᓗ.

ᐊᖏᔪᐊᓘᒐᒥ ᑯᒪᖏᑦ ᑎᕆᒐᓂᐊᖑᓚᐅᖅᑐᑦ.

ᑎᕆᒐᓂᐊᑦ ᐳᓚᖕᒪᑕ ᑭᒻᒪᓕᖅᑐᑎᒃ,ᓴ ᓂᐊᖁᐊᓂᑦ ᓂᓪᓕᖅᑐᓂ— 

“ᖁᓪᓕᐅᑉ ᑭᓂᕆᓂᑯᕕᓂᐊᓗᖏᑦ ᑯᕕᑦᑕᐃᓕᒃᑭᑦ ᐅᕙᓐᓄᑦ!”

ᐃᓅᓱᕆᓚᐅᖅᑕᖏᑦ, ᑯᕕᓯᔪᑦ ᑭᓂᕆᓂᑯᕕᓂᐊᓗᖕᓂᑦ. 
ᓴᑦᑐᑑᓕᓚᐅᖅᑐᑦ ᑲᑉᐱᐊᓱᐊᓪᓗᑎᒃ.

ᐊᖅᑲᕋᓱᐊᓕᖅᑐᑎᒡᓗ, ᕿᓯᔭᓄᑦ ᐊᒃᑐᓈᓄᑦ.

ᑕᕝᕙᑦᑕᐃᓐᓇᕐᓗ ᐃᓄᒃᐸᓱᒡᔪᒃ ᓯᓂᒻᒥᓂ ᐅᖃᓪᓚᓕᖅᑐᓂ.

“ᖁᓪᓕᒃᑯᑦ ᐱᓱᓪᓗᓯ!” ᐅᖃᖅᑐᓂ. ᐊᖑᑏᑦ ᖄᓕᖅᑭᐊᓪᓗᑎᒃ.

ᓇᑎᕐᒧᑦ ᑎᑭᐅᑎᑕᐃᓐᓇᖅᑐᑎᒃ, ᐹᒧᑦ ᐅᓪᓚᒃᓯᓪᓗᑎᒃ; ᐹᒋᐊᖅ 
ᐳᖅᑐᓗᐊᕐᒪᑦ ᒪᔪᖅᑕᐅᙱᑲᓴᖕᒪᕆᒃᑐᓂ.

ᕿᒪᕉᑎᑕᐃᓐᓇᖅᑐᑎᒃ, ᖃᔭᕐᒥᓄᑦ ᐅᓪᓚᒃᑐᑎᒃ ᕿᒪᕉᑎᕗᑦ.

ᐃᓄᒃᐸᓱᒡᔪᒃ ᐃᖅᑯᒻᒪᕋᒥ ᖃᐅᔨᒐᒥ ᕿᒪᕉᑎᔪᕕᓂᐅᒋᐊᖏᓐᓂ, 
ᕿᐊᓯᓚᐅᖅᐳᖅ, ᐃᒻᒥᓂᒃ ᐊᑲᕆᓇᓂ—

“ᐊᐃᑦᑖ, ᖃᓄᐃᒻᒪᑦ ᐃᔨᖏᑦ ᐲᓚᐅᙱᓚᒃᑲ ᓂᐊᖁᖏᓐᓂ!”  
(ᕌᔅᒥᐅᓴᓐ, 1908, ᒪᑉᐱᒐᖅ.178-9)

	 ᐃᓖᔮᖃᕐᓂᖅ ᐃᓕᐊᕐᔪᖕᓂᒃ ᐃᓄᐃᑦ ᐅᓂᒃᑳᖅᑐᐊᖏᓐᓂᒃ 
ᐱᓪᓗᐊᑕᕆᔭᐅᒡᒍᒻᒪᑦ.  ᑐᓵᓂᐊᓕᕐᒥᔭᒃᓯᓐᓂᒃ, ᑲᓛᖦᖡᑦ ᓄᓈᑦᑕ 

ᐃᓄᒃᐸᓱᒡᔪᐃᑦ

ᐅᐊᖕᓇᖓᓃᙶᖅᑐᖅ, ᖃᐅᔨᒪᔨᑕᕐᒥᒃ ᕿᓗᕐᓂᕐᒥ ᐅᓂᒃᑲᐅᓯᖃᖅᑐᓂ 
ᐃᓖᔮᕕᓂᕐᒥᒃ ᑲᑎᓯᑦᑎᐊᖅᑐᕕᓂᕐᒥᒃ ᐃᓄᒃᐸᓱᒡᔪᖕᒥᒃ.  ᐃᓄᒃᐸᓱᒡᔫᑉ 
ᓯᕐᓂᒋᓕᕐᓂᕐᒪᒍ ᐃᓕᐊᕐᔪᒃ ᐃᑲᔪᖅᑕᕕᓂᖓ ᐊᑭᓂᐊᕐᓂᕐᒥᒃ 
ᐱᓂᕐᓗᒃᐸᓚᐅᖅᑐᓄᑦ.

ᑕᐃᔅᓱᒪᓂ ᐃᓕᐊᕐᔪᒃᑕᖃᓚᐅᖅᐳᖅ ᐊᑎᓕᖕᒥᑦ ᑳᕝᓴᔅᓱᖕᒥᒃ. 
ᑐᖅᓲᖕᒥᐅᑕᐅᓚᐅᖅᑐᖅ, ᕿᒻᒦᑦ ᐊᑯᕐᖓᓐᓂ, ᐅᖅᑰᓯᑦᑎᖅᐸᒃᑐᓂᓗ 
ᐃᒡᓘᑉ ᖄᖓᓂᑦ, ᑲᖏᐅᑉ ᓴᓂᐊᓂ ᐅᖅᑰᔪᖅ ᑕᕝᕘᓇ ᐊᓂᐊᕙᒻᒪᑦ.  
ᕿᒻᒦᑦ ᑐᖅᓲᖕᓃᑦᑐᑦ ᐋᓐᓂᖅᓯᖅᑕᐅᔭᕌᖓᑕ, ᐋᓐᓂᖅᓯᕙᒃᑭᓪᓗᑎᒃ 
ᑳᕝᓴᔅᓱᖕᒥᒃ.  ᓂᕆᑎᑕᐅᕙᒃᑐᓂ ᑭᓯᐊᓂ ᑲᐅᖕᓂᒃ, 
ᑕᒧᐊᔪᓐᓇᙱᑕᖏᓐᓂᒃ, ᐃᔪᖅᓴᐅᑕᐅᓪᓗᓂ ᑭᒍᑕᐃᔭᖅᑕᐅᕙᓚᐅᕐᒪᑦ.

ᐊᖑᑎ ᐅᒥᕐᓗᒃᑐᔅᓱᐊᖅ (“ᕿᖓᒃᑭᐊᓗᒃ“) ᒥᑕᐅᑎᐊᓗᒋᕙᓚᐅᖅᐹ, 
ᓱᕐᓗᖏᒃᑎᒍᓪᓗ ᑭᕕᒃᐸᑐᓂᐅᒃ, ᐃᒃᓱᒃᑐᓂᐅᒃ; 
ᑕᖅᐸᒃᑭᐊᓘᓕᓚᐅᖅᑐᖅ.

ᓂᖏᐅᖃᓚᐅᖅᑐᖅ ᒪᕐᕉᖕᓂᒃ: ᐊᐃᒃᐹ, ᐊᑖᑕᖓᑕ ᐊᓈᓇᖓ, 
ᐋᓐᓂᖅᓯᕆᕙᓚᐅᖅᑐᖅ ᑕᑯᑐᐊᕌᖓᑦ; ᐊᐃᐸᖓ, ᐊᓈᓇᖓᑕ 
ᐊᓈᓇᖓ, ᐸᓂᖅᓰᕙᓚᐅᖅᑐᖅ ᑲᒥᖏᓐᓂᒃ; ᒪᒥᐊᒋᒧᑦ, ᐸᓂᖓᑕ 
ᕿᑐᕐᖓᕆᒻᒪᒍ, ᑕᐃᒫᒃᑕᐅᖅ ᐊᕐᓇᐅᓚᐅᕐᒪᑦ ᑖᓐᓇᑐᑦ.

ᖃᐅᒻᒪᕐᒥᒻᒪᑦ, ᑖᖅᓯᕙᒍᓐᓃᕐᒪᓪᓗ, ᑳᕝᓴᔅᓱᒃ ᐊᐅᓪᓚᓚᐅᖅᐳᖅ 
ᐱᓱᒃᑐᓂ; ᑲᑎᓯᓪᓗᓂᓗ ᐃᓄᑯᔅᓱᐊᓗᖕᒥᒃ, ᓯᒡᔭᒥᑦ ᐅᓕᔾᔮᒥᑦ 
ᓇᖏᖅᑐᓂ, ᒪᔾᔭᒃᑐᖅ. ᑐᒃᓯᕋᓕᖅᑐᓂᓗ ᓂᕿᒥᒃ; ᐃᓄᒃᐸᓱᒡᔫᑉ 
ᓯᐅᑎᖏᓐᓂᒃ ᓯᕙᓂᕋᑐᐃᓐᓇᖅᑐᖅ. ᐃᓄᒃᐸᓱᒡᔪᒃ ᑐᓴᑕᐃᓐᓇᖅᑐᓂ 
ᖃᓄᐃᓕᖕᒪᖔᑦ ᓱᕈᓯᖅ.

“ᐅᕝᕙ, ᓂᕿᑖᖅᑎᓚᐅᕐᓚᒋᑦ,” ᐃᓄᒃᐸᓱᒡᔪᒃ ᐅᖃᖅᐳᖅ, ᐃᒋᑦᑐᓂᐅᒃ 
ᑕᑯᓐᓈᕐᓇᒍ; ᐃᓕᐊᕐᔫᑉ ᐅᓂᐊᕈᓐᓇᑦᑎᐊᕋᓂᐅᒃ, ᐊᖏᓗᐊᖅᑐᐊᓘᖕᒪᑦ, 
ᓂᕿᒃᑯᕕᓕᐅᖅᑐᓂ ᐃᒻᒥᓂᒃ.

ᖃᐅᑎᓪᓗᒍ, ᑕᑯᔭᖅᑐᕈᒪᓕᖅᑐᓂᐅᒃ ᓂᕿᒃᑯᕕᓂ, 
ᓇᓂᔪᓐᓇᐃᓪᓕᒐᒥᐅᒃ, ᕿᐊᓕᖅᑐᓂ. ᐃᓄᒃᐸᓱᒡᔫᑦ ᑕᑯᓪᓗᓂᐅᒃ 
ᕿᐊᔪᕋᓛᑯᓗᒃ, ᐅᖃᖅᐳᖅ:

 “ᖃᓄᖅ, ᓂᖀ? ᐊᓯᓐᓄᑦ ᐱᒋᔭᐅᓱᕆᖅᑲᐅᔭᕋ; ᐱᖅᑲᐅᔭᕋᐃᓐᓇ. 
ᐱᓱᔪᐊᕐᔪᒋᐊᖅᑐᓚᐅᕐᓗᒃ?” ᓴᐃᒻᒪᖅᓴᕈᒪᔮᓗᒋᒐᒥᐅᒃ. ᐊᓱᐃᓪᓛᒃ 
ᐱᓱᓕᖅᑐᑎᒃ.

ᐃᓄᒃᐸᓱᒡᔪᒃ ᐅᓪᓚᒃᓯᓪᓗᓂ ᐅᔭᕋᒃ ᓴᓂᕌᓃᑦᑐᖅ ᐃᓪᓗᐊᓂ ᐊᔭᒃᑐᒍ, 
ᐅᐃᔾᔮᖏᓐᓇᓕᖅᑐᓂ. “ᐃᕝᕕᓪᓕ,” ᐅᖃᖅᑐᓂ, ᐃᓱᒪᑦᑎᐊᖁᓪᓗᓂᐅᒃ 
ᑳᕝᓴᔅᓱᒃ, ᐅᓪᓚᕝᕕᒋᓪᓗᒍ ᐊᔭᒋᐊᕋᓗᐊᕋᒥᐅᒃ, ᐹᓪᓚᑐᐃᓐᓇᖅᑐᖅ. 
“ᐆᑦᑐᒃᑲᓐᓂᕆᑦ, ᐊᑏᓗᒃᑲᓐᓂᖅ!” ᑭᓯᐊᓂ ᑖᔅᓱᒪᕋᓛᑯᓘᑉ 
ᐊᔪᕆᓪᓗᓂᐅᒃ. “ᒫᓐᓇ ᐊᑏᓗᒃᑲᓐᓂᖅ, ᐆᑦᑐᐃᓐᓇᕆᑦ,” ᐊᓱᐃᓪᓛᒃ 
ᐅᐃᔾᔮᖅᑎᓕᖅᑐᓂᐅᒃ. ᐅᔭᕋᑯᔅᓲᓂᖅᓴᓄᑦ ᐆᑦᑐᒪᓕᖅᑐᑎᒃ, ᐊᓱᐃᓪᓛᒃ 
ᑳᕝᓴᔅᓱᒃ ᐅᔭᕋᑯᔅᓱᐊᓗᖕᓂᒃ ᐅᐃᔾᔮᖅᑎᑦᑎᔪᓐᓇᖅᓯᓪᓗᓂ.

“ᐊᖏᕐᕋᓕᕆᑦ,” ᐅᖃᐅᑎᓪᓗᓂᐅᒃ ᐃᓄᒃᐸᓱᒡᔫᑉ; “ᓂᕿᓂᒃ 
ᓇᒃᓯᐅᔾᔨᕕᒋᓂᐊᖅᐸᒋᑦ; ᐅᑭᐅᖅᐸᑦ ᓇᓄᐃᑦ ᐱᖓᓱᑦ ᓄᓇᔅᓯᓐᓄᑦ 
ᑎᑭᕌᕈᒫᖅᑐᑦ.” ᐊᓱᐃᓪᓛᒃ ᑳᕝᓴᔅᓱᒃ ᐊᖏᕐᕋᖅᑐᓂ. ᑕᐅᓇᓂ ᐃᒡᓗᓂ 
ᐃᓖᔮᖃᖅᐸᓚᐅᖅᑑᑦ ᐅᒥᐊᖓᓅᖅᑐᓂ, ᖁᐊᕈᑎᓯᒪᔪᕐᒧᑦ ᓯᑯᒧᑦ.  
ᓄᓱᒋᐊᑐᐊᕐᒪᒍ ᖃᐅᖅᑐᓂᐅᒃ ᓱᕋᒃᑐᓂ, ᐃᓯᕋᒥ ᕿᒻᒦᑦ ᐊᑯᕐᖓᓐᓄ 
ᓇᓪᓚᖅᑐᓂ.

ᖃᐅᑎᓪᓗᒍ ᕿᖓᒃᑭᐊᓗᒃ ᐅᒥᐊᕐᒥᓂᒃ ᓱᕋᒃᓯᒪᔪᒥᒃ ᑕᑯᖅᑲᐅᒐᒥ 
ᐊᑲᕐᕆᒐᓂ. “ᑭᐊ ᑕᕝᕙ ᑕᐃᒪᐃᓕᑦᑕᕐᓂᕐᒪᒍ?” ᐅᖃᖅᑐᓂ; 
“ᐊᑯᕐᖓᑦᑎᓐᓂ ᐃᓄᒃᐸᓱᒡᔪᒃᑕᖃᖅᐸᓪᓚᐃᒐᑦᑕ; ᐃᕝᕕᖅᑲᐃ ᐃᓐᓇ 
ᑕᐅᕙᓃᑐᑎᑦ,” ᐅᖃᖅᑐᓂ, ᑎᒃᑯᐊᖅᑐᓂ ᑳᕝᓴᔅᓱᖕᒧᑦ, ᒥᑕᐅᑎᒋᓪᓗᒍ.

ᖃᐅᑎᓪᓗᒍ ᐅᑭᐅᒃᑯᑦ, ᑳᕝᓴᔅᓱᒃ ᐃᒃᓯᕚᖅᑐᓂ ᑲᒥᓪᓛᖅᑐᓂ 
ᐃᓗᐊᓂ, ᑲᒥᖏᒃ ᐸᓂᖅᓯᕋᒥᒃ, ᖃᐃᒐᓪᓚᒃᑐᖃᖅᑐᓂ ᐱᖓᔪᕋᕐᓂᒃ 
ᓇᓄᖅᑕᖃᕐᓂᕋᐃᓪᓗᓂ; ᕿᒻᒦᑦ ᐅᐸᒍᑎᓂᐅᓴᒐᑎᒃ, ᐊᖏᔪᐊᓘᖕᒪᑕ 
ᓴᙱᔪᐊᓘᓪᓗᑎᒡᓗ.

ᐱᑦᑎᐊᖅᑎᒋᕙᙱᑕᖓ ᒥᑕᐅᑎᒃᓴᖅᑐᓂ ᐃᒐᓛᒃᑯᑦ ᖃᐃᒐᓪᓚᒃᐳᖅ 
ᑖᒃᓱᒧᖓ.

“ᐅᐊ! ᓱᒋᐅᑎᖃᕐᓂᕈᒪᓕ; ᑲᒥᒃᑕᓐᓈᖕᓂᒃ ᐊᑐᖅᑎᙵ!” ᐅᖃᖅᑐᓂ 
ᐃᓕᐊᕐᔪᒃ, ᐃᓪᓗᐊᑕ ᓱᖅᑲᕐᓘᑉ ᐊᑐᖅᑎᒃᑐᓂᐅᒃ.

ᐊᓂᓵᖅᑐᓂ, ᓯᑰᑉ ᑭᒡᓕᖓᓄᑦ, ᐊᐳᑎ ᑎᓯᔪᐊᓗᒃ ᐳᑦᑐᑑᒻᒪᕆᒃᐳᖅ 
ᑭᖑᓂᐊᓂ.

ᐃᓄᒃᐸᓱᒡᔪᐃᑦ

“ᑳᕝᓴᔅᓱᑐᐊᖅ ᑕᑯᓐᓈᖅᓯᐅᒃ,” ᐃᓄᐃᑦ ᐅᖃᖅᑐᑎᒃ; “ᐳᓚᒃᑲᖅᑐᖅ, 
ᐳᓚᒃᑲᖅᑐᖅ.” ᓇᓐᓄᑦ ᐅᐸᒃᑐᓂᒋᑦ. ᐊᕐᓇᖓ ᐱᓪᓗᓂᐅᒃ, ᖁᖓᓯᐊ 
ᕿᐱᒃᑐᓂᐅᒃ; ᐊᑎᖅᑕᕕᓂᖏᓪᓗ ᖁᖓᓯᐊᒍᑦ ᑎᒍᓪᓗᓂᒋᒃ, 
ᐳᓯᒐᖅᑎᙳᐊᐱᖕᒪᒋᒃ, ᕿᕋᑦᑕᒻᒪᕆᒃᑐᑎᒃ. ᐊᕐᓇᖓ ᐃᖅᓲᑎᓪᓗᓂᐅᒃ 
ᐊᑎᖅᑕᖏᒃ ᐅᓂᕐᒥᐊᖅᑐᓂᒋᒃ. ᓲᓗ ᐅᖁᒪᐃᓐᓂᖃᖏᑦᑐᑦ, ᑕᐃᒫᓪᓗ 
ᐊᔾᔭᖅᑐᓂᒋᑦ.

ᓱᒃᑯᔨᐊᖃᖅᑎᖓ ᐱᓕᕆᒻᒪᑦ, ᕿᒫᓯᓪᓗᓂ ᓄᓕᐊᖏᓪᓗ ᒪᕐᕉᒃ.

ᑳᕝᓴᔅᓱᒃ ᐅᒃᑯᓯᕐᔪᐊᓕᐅᖅᑐᓂ ᓇᒻᒥᓂᖅ, ᑭᔪᒃᑕᖅᑐᓂᓗ 
ᐃᑯᒻᒪᒃᑐᖅ. ᓇᓄᕕᓂᑯᔅᓱᐊᓗᖕᒥᓪᓗ ᐆᒋᓕᐅᔾᔨᓪᓗᓂ. ᓂᖏᐅᓂ 
ᐋᓐᓂᖅᓯᖅᑎᒋᕙᓚᐅᖅᑕᖓ ᐃᑯᒪᒧᑦ ᐃᒋᑦᑐᒍ. ᐃᒃᑭᕆᑦᑎᐊᖅᑐᓂ; 
ᐊᕿᐊᕈᐊ ᐊᒥᐊᒃᑯᑑᓕᖅᑐᓂ.

ᓂᖏᐅᖓᑕ ᐊᐃᑉᐹ ᕿᒫᓂᐊᓯᑎᓪᓗᒍ, ᐅᓂᒃᑎᒃᐹ, ᐅᖃᖅᑐᓂ, 
“ᑲᒦᒃᑲᒃ ᐸᓂᖅᓴᐃᓐᓇᖅᐸᓚᐅᕋᕕᒋᒃ!”

ᑳᕝᓴᔅᓱᒃ ᐅᐹᔭᓕᖅᑐᓂ ᓱᒃᑯᔨᐊᖃᖅᐸᓚᐅᖅᑐᒥ, ᐃᓪᓗᐊᓗ 
ᒪᓕᒃᑎᒋᓪᓗᓂᐅᒃ.
ᕿᖓᒃᑭᐊᓗᒃ ᕿᒫᔪᓐᓃᖅᑐᓂ ᐃᓐᓈᕈᐊᓗᖕᒧᑦ ᓄᖅᑲᕋᒥ, 
ᑐᐱᖅᑐᓂᓗ ᑕᒫᓂ. ᓇᓪᓕᒃᑭᑕᖅᑐᑎᒃ ᖃᐅᔨᓴᓕᕐᓂᖅᐳᑦ, ᓂᕆᐅᒃᑲᒥᒃ 
ᒪᓕᒃᑕᐅᓂᕐᒥᓂᒃ. ᓯᓂᓕᑕᐃᓐᓇᕐᓂᖅᑐᑎᒃ.

ᑳᕝᓴᔅᓱᒃ ᖃᓪᓕᒐᒥᒃ ᑐᐱᖓᓐᓄᑦ ᓯᓂᒃᑐᐃᓐᓇᐅᕗᑦ. ᓱᒃᑯᔨᐊᖃᖅᑎᓂ 
ᓱᕐᓗᖏᒃᑎᒍᑦ ᑭᕕᒃᑐᓂᐅᒃ, ᐃᓐᓈᕉᑉ ᖃᖓᓂᑦ ᓯᓈᓅᖅᐳᖅ, 
ᐃᒃᓱᒃᑐᓂᐅᓪᓗ ᓂᕕᖓᑎᑦᑐᓂᐅᒃ. ᐃᓕᒃᑲᓐᓂᕋᒥᐅᒃ ᒪᓂᖅᑲᒧᑦ, 
ᑕᖅᐸᖏᒃ ᓰᒃᓯᒪᔪᐃᓐᓇᐅᕘᒃ, ᑮᓇᓂ ᑎᒍᒥᐊᑐᐃᓐᓇᓕᓚᐅᖅᐹ,  
ᑳᕝᓴᔅᓲᑉ ᑐᐱᖓᑦ ᐅᐸᒃᑲᒥᐅᒃ ᐅᕐᕈᑎᒃᑐᓂᐅᒃ, ᐅᖃᖅᑐᓂ— 

“ᐅᒥᕐᓗᒃᑐᔅᓱᐊᖅ, ᓄᓕᐊᒃᑭᒃ ᐱᓂᐊᓕᖅᐹᒃᑲᒃ!” ᐊᐅᓪᓚᐅᑎᓪᓗᓂᒋᒃ, 
ᓱᒃᑯᔨᐊᖃᖅᑎᑐᖃᕈᓗᐊ ᑐᖁᓐᓂᖅᐳᖅ ᓱᕐᓗᖏᓐᓂᒃ ᐋᓐᓂᐊᔨᓪᓗᓂ.

ᐅᑎᕋᒥ, ᑳᕝᓴᔅᓲᑉ ᐊᑭᓂᐊᖅᑕᐃᓐᓇᕆᓪᓗᓂᒋᒃ 
ᓱᒃᑯᔨᐊᖃᖅᑎᒋᕙᓚᐅᑕᖏᑦ ᐊᐅᓪᓛᖅᑐᓂᓗ ᓂᒋᕐᒥᐅᓄᑦ.

ᐅᖃᖅᑐᖃᓚᐅᖅᓯᒪᕗᖅ ᑕᐅᓇᓂ ᖃᔭᓕᐅᖅᑐᕕᓂᐅᒋᐊᖓᓂ, 
ᐃᖃᓪᓕᐊᖃᑕᐅᓐᓂᖅᑐᓂ ᐃᓄᖏᓐᓂᑦ, ᓴᙱᓂᐊᓗᓂ ᐊᑐᖅᑐᓂᐅᒃ 
ᑲᑉᐱᐊᓵᕆᔪᒪᖃᑦᑕᓕᕐᓂᖅᐳᖅ, ᓱᕈᓰᑦ ᐃᕿᑖᓗᒋᓪᓗᓂᒋᑦ 
ᐃᕐᕋᕕᐊᕿᑎᖃᑦᑕᓕᕐᓂᖅᐸᐃᑦ, ᐃᖃᓗᒐᓱᖃᑎᒋᔭᖏᓐᓂᑦ 
ᓇᐅᓕᒃᑕᕕᓂᐅᕗᖅ, ᖃᔭᖅᑐᖅᓯᒪᓪᓗᑎᒃ, ᑐᖁᑦᑐᒍ.

ᑕᕝᕙ ᑐᓴᐅᒪᔭᕋ. (ᕌᔅᒥᐅᓴᓐ, 1908, ᒪᑉᐱᒐᖅ.201-4)

	 ᓇᓂᒥᐅᑕᑐᐃᓐᓇᖅᑎᑐᑦ, ᓛᐸᑐᐊᒥᐅᑦ ᐃᓄᖏᑦ ᐅᓂᒃᑳᖃᐅᕐᒥᒻᒪᑕ 
ᐃᓄᖕᓂᒃ ᐆᒪᔪᕐᓂᒃ.  ᐅᓇ ᐅᓂᒃᑳᖃᕐᓂᐊᕐᒥᔪᖅ ᐃᓄᒃᐸᓱᒡᔪᖕᒥᒃ ᐊᖏᓂᕐᒥᓂᒃ 
ᐊᑐᖅᑐᓂ ᑲᑉᐱᐊᓵᕆᖃᑦᑕᖅᑐᕕᓂᕐᒥᑦ ᖃᓂᒋᔭᒥᐅᖏᓐᓂᒃ.  ᐃᓄᒃᐸᓱᒡᔪᒃ 
ᓵᓚᐅᔪᕕᓂᖅ ᓵᓚᒃᓴᕈᓇᖏᑦᑐᒧᑦ.  

ᑕᐃᒃᓱᒪᓂᐊᓗᒃ ᓴᒡᓕᖅ ᑲᖏᖅᑐᒐᕐᒥᒃ ᐃᓄᒃᐸᓱᒡᔪᒃᑕᖃᓚᐅᖅᓯᒪᕗᖅ 
ᓲᖑᓵᖅᐸᒃᑐᒥᒃ ᐃᓄᖏᓐᓄᑦ. ᐱᓕᕆᔪᓐᓇᕋᓂ, ᑎᒡᓕᒐᖅᐸᒃᑐᓂ 
ᐊᖑᓇᓱᒃᑏᑦ ᓇᑦᑎᖅᑕᕕᓂᖏᓐᓂᒃ. ᐊᑲᐅᒃᓴᖏᓐᓂᕐᒥᓐᓂᒃ 
ᓴᖅᑭᔮᖅᑎᑦᑎᖃᑦᑕᓚᐅᙱᓚᑦ ᐊᖏᓂᖅᓵᓘᖕᒪᑦ 
ᓴᙱᓂᖅᓵᓘᓪᓗᓂᓗ.  ᑐᖁᑕᐅᑕᐃᓐᓇᕐᓂᖅᐳᖅ ᓯᓚᐃᕐᕆᔭᐅᓪᓗᓂ 
ᐊᑦᑐᖏᖅᑕᐅᓐᓂᕐᒪᑦ.

ᑕᕝᕙᓂᒃᓴᐃᓐᓇᖅ ᐃᓄᕋᓛᖅᑕᖃᕐᓂᖅᐳᖅ ᐊᓚᓱᕐᒥ ᐊᑎᓕᖕᒥᒃ. 
ᐊᓈᓇᓂ ᐃᓪᓗᒥᐅᖃᑎᑐᐊᕆᓚᐅᖅᐹ.  ᐊᑖᑕᖓ ᑐᖁᓐᓂᕐᒪᑦ 
ᒪᒃᑯᒃᑐᒍᓘᑎᓪᓗᒍ, ᐊᓈᓇᖓᑕ ᐃᑲᔪᖅᑎᒋᓕᓚᐅᖅᑕᖓ, 
ᐃᓐᓇᖅᑎᑐᑦ. ᒥᑭᔪᑯᓘᒐᓗᐊᕋᒥ, ᓴᙱᔪᐊᓘᓚᐅᖅᑐᖅ. 
ᐃᓄᖅᑭᒃᑐᕕᔾᔪᐊᑯᓘᓚᐅᖅᑐᖅ ᐃᓅᖃᑎᖏᓐᓄᓪᓗ 
ᐱᐅᒋᔭᐅᑦᑎᐊᖅᑐᓂ.

ᐅᓪᓘᑉ ᐃᓚᖓᓂ ᐃᓄᒃᐸᓱᒡᔪᒃ, ᐱᒃᑯᓕᐅᔭᐃᓐᓇᖅᑎᓪᓗᒍ 
ᖃᓄᐃᓕᐅᕈᓐᓇᕐᓂᕐᒥᓂᒃ ᐊᖑᓇᓱᒃᑏᓪᓗ ᑲᑉᐱᐊᓱᒃᑎᒃᐸᒃᑐᓂᒋᑦ, 
ᖃᔭᖅᑐᕐᓂᑭᓴᐅᑎᖃᑎᒋᔪᒪᕙᑦᑐᓂᒋᑦ ᕿᑭᖅᑕᒥᒃ 
ᑲᐃᕙᑦᑎᖅᑳᖃᑦᑕᐅᑎᓗᑎᒃ. ᐊᖏᖅᑕᐅᔪᓐᓇᕋᓂ, ᐊᓚᓱᕋᓛᑦ 
ᐆᑦᑐᕈᒪᓕᓚᐅᖅᑕᖓ. ᑎᒃᓯᒋᔭᐅᓪᓗᓂ ᑕᒪᐃᓐᓄᑦ, ᑭᓯᐊᓂ 
ᓄᖅᑲᖅᑎᓚᐅᙱᓛ.

ᐃᓄᒃᐸᓱᒡᔪᐃᑦ

ᑲᑉᐱᐊᓇᖅᑐᑦ

ᐸᐅᑎᓂ ᓴᓂᕐᕙᖅᑐᓂᐅᒃ, ᐊᖏᓂᖅᓵᓗᖕᒥᒃ ᓴᓇᓪᓗᓂ, ᐊᓪᓛᑦ 
ᐊᖏᓂᖅᓴᐅᓪᓗᓂ ᐃᓄᒃᐸᓱᒡᔫᑉ ᐱᖓᓂᒃ. ᐳᑐᖃᖅᑐᓂᓗ ᐸᐅᑎᖓᑕ 
ᕿᑎᐊᒍᑦ ᐸᑭᓂᕝᕕᖕᒥᑦ.

ᓱᒃᑲᓕᓴᕆᐊᖅᑐᕋᒥ, ᓂᓪᓕᐅᑕᐅᖏᓐᓇᖅᑐᓂ, ᐱᓗᐊᖅᑐᒥ 
ᐃᓄᒃᐸᓱᒡᔫᑉ, ᐃᔪᖅᓴᐅᑎᖃᖅᑐᓂ ᐃᓄᕋᓛᑯᓗᖕᒥ ᐸᐅᑎᐊᓗᐊᓂᓪᓗ.

ᐱᒋᐊᕋᒥᒃ, ᐃᓪᓚᖅᑐᖃᖏᑦᑎᐊᓕᖅᑐᓂ. ᐃᐳᓐᓂᖓ ᓴᙱᔪᐊᓘᖕᒪᑦ 
ᐃᐴᑎᓪᓚᑦᑖᕈᓗᒃ ᓇᑲᒃᑲᔭᖅᑐᖅ. ᕿᒪᑲᐅᖅᑐᖅᑐᓂᐅᒃ ᐃᓄᒃᐸᓱᒡᔪᒃ. 
ᑲᐃᕙᑦᑎᔭᖅᑐᓕᖅᑎᓪᓗᒍ ᕿᑭᖅᑕᒥᒃ, ᓴᖅᑭᓚᐅᖅᑎᓐᓇᒍ 
ᓱᓕ ᐃᓄᒃᐸᓱᒡᔪᒃ, ᖃᔭᖓ ᐃᓄᖕᓂᒃ ᑐᓵᔭᐅᒻᒪᕆᓕᖅᑐᓂ, 
ᔅᔅᔅᔅ, ᐃᒫᕐᕙᓕᒃᑎᔪᖅ. ᐃᓄᒃᐸᓱᒡᔪᒃ ᓵᓚᕕᔾᔪᐊᕈᓘᓪᓗᓂ, 
ᓵᓚᐅᓂᕐᓕᐅᓗᐊᕐᓇᓂ, ᓲᖃᐃᒻᒪ, ᑕᐃᒪᐃᑦᑕᕆᐊᖃᕋᒥ, 
ᐅᓇᖕᒥᒃᓯᖃᑦᑕᓚᐅᕋᒥ ᐊᖑᓇᓱᒃᑎᓂᒃ.

ᐃᓄᕋᓛᑯᓗᒃ ᐊᑯᓂᐊᓗᒃ ᐆᒪᓐᓂᖅᐳᖅ ᑭᖑᕐᖓᒍ, ᐃᓄᖕᓂᓪᓗ 
ᐱᒪᔭᐅᑦᑎᐊᖅᑐᓂ.  (ᕼᐋᒃᔅ, 1961, ᒪᑉᐱᒐᖅ.150-151)

	 ᑲᓇᑕᐅᑉ ᐅᑭᐅᖅᑕᖅᑐᖓᑎᒎᑲᑕᒃᑎᓪᓗᒍ 1913-18ᒧᑦ, ᑕᐃᒪᓐ 
ᔨᐊᓂᐊᔅ ᑎᑎᕋᑲᑕᖕᓂᕆᕗᖅ ᐃᓄᐃᑦ ᐅᓂᒃᑳᖏᓐᓂᒃ ᐅᒃᐱᕆᔭᖏᓐᓂᓪᓗ.  
ᑐᓴᕐᓂᐊᓕᕐᒥᔭᓯ, ᑲᓐᓄᔭᓕᖕᒥᐅᑕᕐᒧᑦ ᐃᓄᖕᒧᑦ ᖃᐅᔨᒪᔨᑕᕆᔭᐅᔪᕕᓂᕐᒧᑦ 
ᐅᓂᒃᑳᕆᔭᐅᔪᕕᓂᖅ ᕼᐃᕿᓚᕐᒧᑦ, ᐅᓂᒃᑲᐅᓯᖃᖅᑎᓪᓗᒍ ᐊᕐᓇᕐᒥᒃ 
ᐃᓄᒃᐸᓱᒡᔪᖕᒥᒃ ᐊᑎᓕᖕᒥ ᓇᕼᐊᐃᖓᐃᔭᖅ. ᓇᕼᐊᐃᖓᐃᔭᖅ ᐃᓄᒃᑐᖅᑐᖅᑎ 
ᑕᒻᒪᖅᑐᕕᓂᐅᓂᖓᓂᒃ ᐃᓄᖕᒥ ᐊᖑᓇᓱᒃᑎᒥᒃ ᖃᕐᔪᓕᔭᖅᑐᒥᒃ ᐱᓯᒃᓯᒥᓪᓗ 
ᑐᖁᑦᑎᒋᐊᖅᑐᕕᓂᐅᓂᖓᓂᑦ.

ᐃᓄᒃᐸᓱᒡᔪᒃᑕᖃᓚᐅᖅᓯᒪᕗᖅ ᐊᕐᓇᕐᒥᒃ ᐊᑎᓕᖕᒥᒃ ᓇᕼᐊᐃᖓᐃᔭᖅ, 
ᐊᑯᐃᒡᔫᑉ ᐸᓂᖓ.  ᐅᓕᒪᐅᑎᓕᔭᖅᐸᒃᑐᓂ ᐅᓗᓕᔭᖅᐸᒃᑐᓂᓗ 
ᐃᓄᖕᓂᒃ ᑐᖁᑦᑎᔾᔪᑎᒋᓪᓗᒋ, ᖁᒥᒃᐸᒃᑐᓂᒋᑦ ᐊᓐᓄᕌᖓᑕ 
ᐃᓗᐊᓂ. ᐃᓄᒃᓯᓚᐅᖅᓯᒪᕗᖅ ᐃᖃᓗᒐᓱᒃᑐᒥᒃ. ᕿᒫᓪᓗᓂ, 
ᒪᓕᒃᓴᖅᑐᓂᐅᒃ ᐊᖑᑦᑎᐊᓕᖅᑐᓂᐅᒃ ᑐᓄᒻᒧᑦ ᓵᒃᑲᒥ ᐱᓯᒃᑐᓂᐅᒃ 
ᖃᕐᔪᖕᒥᓄᑦ.  ᕿᒪᒃᑐᓂᐅᒃ ᐅᕐᕈᕕᒋᕋᑖᖅᑕᖓᓄᑦ, ᐊᓯᖏᓐᓄᑦ 
ᐃᓄᖕᓄᑦ ᓇᓂᔭᐅᒐᒥ ᐃᓗᕕᖅᑕᐅᑦᑎᐊᕐᓂᖅᑐᓂ. (ᔨᐊᓂᐊᔅ, 1926, 
ᒪᑉᐱᒐᖅ.83)

	 ᐅᓂᒃᑳᖅᑕᐅᔪᕕᓂᖅ ᐅᓇ ᐊᓇᐅᔪᕐᒧᑦ, ᑖᓪᕕᓐ (Dolphin) 
ᐊᒻᒪ ᔫᓐᔨᐊᓐ (Union) ᐃᑭᖓᓂᒥᐅᒧᑦ ᐊᖓᒃᑯᕐᒧᑦ.  ᐃᓄᐃᑦ ᑖᒃᑯᐊ 
ᓴᐱᑐᐃᓐᓇᓚᐅᖏᑦᑐᑦ ᐃᓄᒃᐸᓱᒡᔪᖕᓂᒃ.  ᓴᑲᓪᓗᑎᒃ, ᐊᖓᒃᑯᑦ 
ᐅᔭᕋᕈᖅᑎᑦᑎᔪᓐᓇᓚᐅᖅᐳᑦ ᐃᓄᒃᐸᓱᒡᔪᖕᒥᒃ.

ᑕᐃᔅᓱᒪᓂᐊᓗᒃ ᐃᓄᒃᐸᓱᒡᔪᒃ ᐃᑳᓚᐅᖅᓯᒪᕗᖅ ᓄᓇᐃᓐᓇᕐᒥᑦ 
ᓂᒋᕐᒦᓐᓂᖅᐹᓄᑦ ᕿᑭᖅᑕᓄᑦ ᓕᔅᑕᓐ (Liston) ᐊᒻᒪ (Sutton) 
ᓴᑕᓐᓗ, ᑖᓪᕕᓐ (Dolphin) ᐊᒻᒪ ᔫᓐᔨᐊᓐ (Union) ᐃᑭᖓᓂ.  
ᐊᐅᔭᓪᓗᐊᖑᓚᐅᖅᐳᖅ, ᐃᒪᕐᓗ ᓯᑯᖃᖏᑦᑎᐊᖅᑐᓂ, ᑕᑭᔪᐊᓘᓚᐅᕐᒪᑦ 
ᑭᓯᐊᓂ ᐃᒪᖅ ᓰᖅᑯᖏᓐᓄᑦ ᑎᑭᐅᒪᑐᐃᓐᓇᓚᐅᖅᐳᖅ. ᓯᕿᓂᐅᑉ 
ᖃᐅᔨᓚᐅᙱᓛ ᐃᑳᕋᓗᐊᕐᒪᑦ. ᕿᑭᖅᑕᓄᑦ ᑎᑭᑐᐊᕋᒥ 
ᐅᔭᕋᓱᒡᔪᐊᓘᒃ ᖁᒻᒧᑦ ᐃᒋᖃᑦᑕᓚᐅᖅᐹᒃ, ᐃᓪᓗᑭᓵᖅᑐᓂ. ᐃᓄᖕᓂᑦ 
ᐳᑐᓕᖕᒥᐅᑕᐅᔪᖃᖅᑎᓪᓗᒍ, ᐅᐊᖕᓇᖅᐸᓯᓛᖅ ᕿᑭᖅᑕᓂᑦ, 
ᓴᖅᑭᓐᓂᖓ ᑲᑉᐱᐊᒋᔭᐅᓚᐅᖅᐳᖅ ᐊᖓᒃᑯᖓᑦ ᐃᓕᓰᖅᓯᓚᐅᖅᐳᖅ, 
ᐃᓄᒃᐸᓱᒡᔫᓪᓗ ᐅᔭᕌᒃ ᑲᑕᐃᑦᑕᐅᑎᒋᓪᓗᓂᒋᒃ ᕿᒫᒋᐊᓚᐅᖅᐳᖅ, 
ᕿᑭᖅᑕᐅᑉ ᐃᓱᐊ ᑎᑭᓚᐅᙱᓱᖓᖅᑐᓂᐅᒃ ᐅᔭᕋᕈᖅᑎᑕᐅᓚᐅᖅᐳᖅ. 
ᒫᓐᓇ ᕿᖓᑐᐊᖓ ᖃᓪᓗᑐᐊᖏᓪᓗ ᐊᓚᒃᑲᐅᒪᓕᖅᐴᒃ; ᐊᐅᐸᖅᑐᒥᒃ 
ᕿᓗᐊᖃᓚᐅᖅᓯᒪᔫᒐᓗᐊᖅ, ᐊᓄᕆᒧᑦ ᓄᖑᑕᐅᓂᑰᓕᖅᐳᖅ. 
ᐃᓪᓗᑭᓵᕈᑎᒋᓚᐅᖅᓯᒪᔭᖏᒃ ᑲᑕᐃᕕᕕᓂᖓᓃᒃᐴᒃ, ᖄᖓᓂᑦ 
ᐅᔭᕋᐅᑉ ᐊᕼᐅᖓᕼᐅᖔᑉ. (ᔨᐊᓂᐊᔅ, 1926, ᒪᑉᐱᒐᖅ.84)

	 ᐅᓂᒃᑳᖅᑕᐅᖅ ᑎᑎᕋᐅᓯᕆᔭᐅᓯᒪᔪᖅ ᐃᓄᖕᓄᑦ ᐸᖕᓂᖅᑑᑉ 
ᑲᖏᖅᑐᐊᓗᐊᓂᖅᐸᓯᖕᒥᐅᓄᑦ ᐅᓂᒃᑲᐅᓯᖃᖅᑐᓂ ᐃᓄᒃᐸᓱᒡᔫᑉ 
ᐃᑲᔪᓚᐅᖅᓯᒪᓂᖓᓂᒃ ᐃᓄᖕᓂᑦ ᐱᕐᓕᓕᖅᑐᓂᒃ.  ᐊᑯᓂᑲᓪᓚᕈᓗᒃ 
ᐃᓄᒃᐸᓱᒡᔫᒃ ᑖᒃᑯᐊᒃ ᐃᓄᖕᓃᓚᐅᖅᐴᒃ, ᑐᒃᑐᓯᐊᕈᔾᔨᕙᒃᑐᑎᒃ ᓂᕿᓴᓂᒃ 
ᐊᓐᓄᕌᒃᓴᓂᒡᓗ.  

ᕿᑭᑕᐅᓐᓇᖕᒥᑦ, ᕿᓐᓂᖅᑐᑦ ᖃᓂᒋᔮᓂ ᐊᒡᒍᒥ, ᐊᖑᑎᑕᖃᓚᐅᖅᐳᖅ 
ᐊᓚᐃᓇᕐᒥᒃ.  ᓄᓕᐊᕌᓗᐊ ᐊᖏᑎᒋᓚᐅᖅᐳᖅ ᑖᓐᓇᑎᑐᑦ.  
ᐊᑎᖃᓚᐅᖅᑐᖅ ᐃᔨᕙᕙᓗᕐᒥ.  ᐱᓯᒃᓯᒃᑭᐊᓘᓚᐅᖅᐳᖅ, 
ᖃᕐᔪᖏᓪᓗ ᑎᒋᖓᔪᐊᓘᓚᐅᕐᒪᑕ ᐊᓐᓄᕌᓄᑦ ᐃᓐᓂᓴᕐᓄᑦ 
ᕿᕋᑦᑕᖅᑯᓯᐅᔪᓐᓇᓚᐅᖅᑐᑦ.  ᓯᓕᒃᑐᐊᓘᓚᐅᖅᑐᑦ 
ᑕᑭᔪᐊᓘᓪᓗᑎᒡᓗ ᐃᓄᒃᑐᑦ.  ᐅᑭᐅᑉ ᐃᓚᖓᓂ ᐃᑳᓚᐅᖅᑐᖅ 
ᕿᑭᖅᑖᓘᑉ ᐃᒪᖓᓂ ᐸᖕᓂᖅᑑᒃᑯᑦ ᑲᖏᖅᑐᐊᓗᐊᑎᒍᓪᓗ, 

ᐃᓄᒃᐸᓱᒡᔪᐃᑦ

ᑭᑖᒎᖅᑐᓂ ᐊᐅᒃᑲᕐᓂᓕᖕᒨᖅᑐᓂ.  ᑕᐃᑲᙶᖅᑐᓂ ᐃᖃᓗᐃᑦ 
ᑕᓯᐅᔭᕐᔪᐊᖓᓅᓚᐅᕆᕗᖅ.  ᑕᖁᐊᒡᒋᐊᖏᑦ ᕿᓯᑯᔅᓱᐊᓗᖕᒥᒃ 
ᐴᖃᓚᐅᖅᑐᑦ, ᑕᑕᑦᑐᓂ ᐊᕝᕙᖓ ᓂᕿᐅᓪᓗᑎᒃ ᐊᕝᕙᖓᓗ 
ᐅᖅᓲᒋᓪᓗᑎᒃ.  ᓱᓕᓗ, ᖃᒧᑎᖏᓪᓗ ᐅᓯᒋᓪᓗᑎᒃ ᓂᕿᓂᒃ 
ᕿᒥᖅᑯᑎᒃᓴᖏᓐᓂᒃ ᖁᓪᓕᐅᓪᓗ ᐅᖅᓱᒃᓴᖏᓐᓂᒃ.  ᑕᓯᐅᔭᕐᔪᐊᑦ 
ᐃᑭᖓᓄᑦ ᑎᑭᐅᑎᒻᒪᑦ, ᖃᐅᔨᓚᐅᖅᐸᐃᑦ ᐃᓄᖏᑦ ᐱᕐᓕᕋᓕᖅᑐᑦ, 
ᐊᐃᑦᑐᖅᑐᓂᒋᓪᓗ ᓂᕆᔭᒃᓴᓂᒃ.  ᓄᓕᐊᖓ ᐊᖏᔪᕕᔾᔪᐊᕌᓘᓚᐅᕐᒪᑦ 
ᑐᒃᑑᑉ ᐊᒥᖏᓐᓂᒃ ᐃᓗᐃᑦᑑᓐᓂᒃ ᑲᒥᒃᐸᖃᕈᓐᓇᓚᐅᖅᑐᖅ.  
ᐃᓄᒃᐸᓱᒡᔪᒃ ᑕᕝᕙᓃᖅᓴᐅᒥᓚᐅᖅᑐᓂ, ᑐᒃᑐᒐᓱᐊᖅᑐᓂ; 
ᑕᖅᑭᓕᒫᖅ ᓄᓇᓕᖕᓅᓚᐅᙱᓚᖅ ᐊᖑᓇᓱᒋᐊᖅᓯᒪᓪᓗᓂ. ᐃᓄᐃᑦ 
ᓄᓕᐊᖓᓄᑦ ᐅᖃᓚᐅᖅᐳᑦ, “ᐅᐃᑦ ᐊᐅᓪᓚᖅᓯᒪᖅᓴᐅᒥᓕᕐᒪᑦ. 
ᖃᓄᐃᓕᔪᕕᓂᕐᓕᑭᐊᖅ ᐃᓐᓇᐃ?” ᑭᐅᓪᓗᓂ, “ᑕᖕᒪᐅᒪᖏᑦᑐᖅ 
ᐃᓐᓇ; ᓂᕿᒃᓴᖅᓯᐅᖅᑐᖅ. ᐅᑎᕐᓂᐊᕐᒥᔪᖅ ᑕᖅᑭᖅ 
ᐃᓗᐃᑦᑐᕈᓚᐅᖅᑎᓐᓇᒍ.  ᑕᐃᒪᐃᑉᐸᖕᒪᑦ ᑐᒃᑐᓕᐊᖅᓯᒪᓪᓗᓂ.”  
ᑕᖅᑭᐅᑉ ᓄᙳᐊᓂ ᐅᑎᖅᑐᓂ, ᑐᒃᑐᕕᓂᐊᕐᔪᖕᒥ ᐅᑎᐅᔾᔨᓪᓗᓂ.  
ᐃᓄᐃᓪᓗ ᐅᖃᐅᑎᓪᓗᓂᒋᑦ ᑐᒃᑐᓯᔪᐊᓘᓂᕋᖅᑐᓂ, 
ᐅᖒᕋᓱᖅᑲᐅᒐᓗᐊᕋᒥᒋᒡᒎᖅ ᓄᓇᓕᖕᓄᑦ, ᐊᔪᖅᑲᐅᒐᒥ. 
ᖃᐅᑎᓪᓗᒍ ᐊᖑᒻᒧᑦ ᒪᓕᒃᑕᐅᔪᒪᓪᓗᓂ, ᑐᒃᑐᖃᓚᐅᖅᑐᕐᓗ 
ᐅᐸᒃᑐᒍ.  ᐊᒥᓱᐊᓗᐃᑦ ᑐᖁᑕᕕᓂᖏᑦ ᐃᓄᒃᐸᓱᒡᔫᑦ ᓱᓕ 
ᑕᒫᓃᑦᑐᑎᒃ, ᐃᓚᖏᓪᓗ ᓱᓕ ᓂᕆᔪᑦ. ᓄᔪᐊᖏᑦᑐᐊᓘᖕᒪᑕ 
ᐅᓈᖏᓐᓄᑦ ᐊᒃᑐᕋᒃᓴᐅᒻᒪᕆᒃᑐᑎᒃ, ᕿᒫᓇᑎᓪᓗ: ᑕᕝᕙᑦᑕᐃᓐᓇᕐᓗ 
ᑐᖁᑕᒃᓴᐅᓪᓗᑎᒃ. ᐃᓄᐃᑦ ᖃᒧᓯᔭᖅᑐᑎᒃ ᐊᒥᕐᓂᒃ ᑐᒃᑐᕕᓂᕐᓂᓪᓗ 
ᓂᖏᕆᐊᖅᑐᕐᓂᖅᐳᑦ. ᐃᓄᒃᐸᓱᒡᔫᒃ ᐊᖏᕐᕋᒧᑦ ᐅᑎᕐᓂᖅᐴᒃ, ᑭᑖᒍᑦ 
ᐃᐳᒃᑐᑎᒃ. (ᕘᐊᔅ, 1907, ᒪᑉᐱᒐᖅ.520-1)

	 ᓂᙵᒃᑎᑕᐅᔭᕌᖓᒥᒃ, ᐃᓄᒃᐸᓱᒡᔪᐃᑦ ᐊᑭᕋᐅᖕᒪᑕ.  ᐱᖓᓐᓇᖓᓂ 
ᑲᖏᖅᓱᐊᓘᑉ ᐃᓗᐊᑕ, ᐅᓂᒃᑲᐅᓯᖃᓕᕆᕗᖅ ᐃᓄᒃ ᖃᐅᔨᒪᔨᑕᖅ 
ᐅᖃᐅᓯᖃᖅᑐᓂ ᐃᓄᒃᐸᓱᒡᔫᑉ ᐱᔪᓐᓇᕐᓂᐊᓗᐊᓂᒃ.  

ᐃᓄᐃᐸᔅᓴᒃᓴᒃᑯᒃ ᓄᓕᐊᕇᒃ ᐊᖑᓇᓱᒋᐊᖅᓯᒪᔪᕕᓃᒃ. ᕿᑐᕐᖓᖓ 
ᓄᑕᕋᓛᖅ ᕿᒪᒃᑐᒍ. ᐃᖅᑭᓖᑦ ᑐᓃᓗ ᑐᖁᑦᑎᔭᖅᑐᕐᓂᖅᐳᑦ 
ᓄᑕᕋᓛᕐᒥ. ᐃᓄᐃᑦ ᑖᒃᓱᒥᖓᑦ ᑕᑯᒐᒥᒃ, ᐅᖃᐅᔾᔨᓐᓂᖅᐳᑦ 
ᐃᓄᒃᐸᓱᒡᔪᖕᒥᒃ ᑕᑯᖅᑲᐅᔭᒥᓂᒃ. ᓂᙵᒃᑐᐊᓘᓪᓗᓂ, ᐃᓄᖕᓂᒃ 
ᐅᖓᓯᖁᔨᓐᓂᖅᐳᖅ. ᐃᒪᕕᒃ ᖃᓗᓪᓗᓂᐅᒃ— ᓴᖅᐱᓖᑦ, ᓇᑦᑏᑦ, 
ᐊᐃᕖᓪᓗ ᐱᖃᓯᐅᑎᓪᓗᒋᑦ — ᑯᕕᓪᓗᒋᑦ ᓄᓇᒧᑦ, ᐊᑭᕋᖏᑦ 

ᓄᖑᑦᑐᒋᑦ. ᑖᒃᑯᐊ ᐆᒪᔪᕕᓃᑦ ᓴᐅᓂᕕᓂᖏᑦ ᑕᑯᔭᐅᔪᓐᓇᖅᐳᑦ ᓱᓕ 
ᐅᓪᓗᒥ ᑕᓪᓕᒪᓂᒃ ᐅᓪᓗᓂᒃ ᐃᖏᕐᕋᒍᕕᑦ ᓇᐅᔮᑦ ᐱᖓᓐᓇᖓᓂᑦ. 
(ᕘᐊᔅ, 1907, ᒪᑉᐱᒐᖅ.539)

	 ᐅᓂᒃᑳᖅᑕᐅᖅ ᐅᓇ ᐊᔾᔨᖃᑲᓴᖕᒥᔪᖅ ᐅᓂᒃᑳᖅᑕᐅᔪᕕᓂᕐᓂᒃ.  
ᐊᔾᔨᒋᙱᔾᔪᑎᒋᔭᖓᓕ ᐃᓄᒃ ᐊᖓᒃᑰᔭᖅᑐᓂ ᐃᓄᒃᐸᓱᒡᔪᒃᑎᑐᑦ 
ᐊᖏᑎᒋᓕᕐᓂᕐᒪᑦ ᐹᓂᐊᖅᑕᒥᑐᑦ.  ᐅᓂᒃᑳᒐᓚᖕᓂ ᑕᑯᕋᑖᖅᑕᔅᓯᓐᓂᒃ, 
ᐃᓄᒃ ᓴᕝᕕᔭᖅᑐᖅ ᐊᑦᑐᐃᔪᓐᓇᕐᒪᑦ ᐃᓄᒃᐸᓱᒡᔫᒃ ᐹᑎᓪᓗᒋᒃ.  ᐅᓂᒃᑳᖅ 
ᐅᓇ ᐃᓄᖕᒧᑦ ᐅᓂᒃᑳᖅᑕᐅᔪᕕᓂᖅ ᖃᐅᔨᒪᔨᑕᕐᒧᑦ ᑲᖏᖅᓱᐊᓘᑉ ᐃᓗᐊᑕ 
ᐱᖓᓐᓇᖓᓂᒥᐅᑕᕐᒧᑦ.

ᑕᐃᔅᓱᒪᓂᐊᓗᒃ ᐊᖑᑎᑕᖃᓚᐅᖅᓯᒪᕗᖅ ᐊᑎᓕᖕᒥᒃ ᐃᓄᐸᔪᒡᔪᖕᒥᒃ.  
ᐊᖏᔪᐊᓘᒐᒥ ᖃᓗᓯᔪᓐᓇᓚᐅᖅᐳᖅ ᐃᑎᒪᖕᒥᓄᑦ ᐊᐃᕕᕐᒥᒃ.  
ᐅᓂᒃᑲᐅᓯᖃᖅᐸᓚᐅᖅᐳᖅ ᐆᒐᐅᓂᕋᐃᓪᓗᓂ ᓴᖅᐱᓕᖕᓂᒃ.  ᐅᓪᓗᐃᑦ 
ᐃᓚᖏᓐᓂᒃ ᐃᒫᓄᑦ ᐱᓱᓚᐅᖅᐳᖅ ᒪᕐᕉᖕᓂᓪᓗ ᓴᖅᐱᓕᒃᑐᓂ, 
ᐊᒡᒐᖕᒥᓄᑦ ᐃᒡᓗᑦᑐᑦ.  ᒪᕐᕉᖕᓄᑦ ᐃᓅᖕᓄᑦ ᑕᑯᓐᓈᖅᑕᐅᓪᓗᓂ.  
ᓴᖅᐱᓕᒌᕋᒥ, ᓂᕿᖓᓂᑦ ᑐᒃᓯᕋᕐᕕᐅᓪᓗᓂ.  ᐃᓄᐸᔪᒡᔪᒃ 
ᑭᒍᑎᖃᓚᐅᖅᐳᖅ ᓯᒃᓯᒃᑎᑐᑦ, ᐃᒫᓪᓗ ᐊᖑᑏᖕᓄᑦ ᐊᐱᕆᔭᐅᓪᓗᓂᓗ 
ᐅᖃᐅᔾᔭᐅᓐᓂᖅᐳᖅ, “ᑭᒍᑎᖃᖅᑐᑎᑦ ᓯᒃᓯᒃᑎᑐᑦ.”  ᐃᓄᒃᐸᓱᒡᔫᓪᓗ 
ᓂᙵᒍᑎᒋᓪᓗᓂᐅᒃ, ᐅᐸᑦᑐᖅᑐᐊᓘᓪᓗᓂ ᐊᖑᑏᖕᓄᑦ, ᑭᓯᐊᓂ 
ᐊᐃᑉᐸᖓ ᐊᖏᓪᓕᑎᒃᑐᐊᓘᓪᓗᓂ ᐃᒻᒥᓂᒃ ᓇᓕᒧᓕᖅᑐᓂᐅᒃ 
ᐃᓄᒃᐸᓱᒡᔪᒃ.  ᐹᔪᐊᓘᓪᓗᑎᒃ, ᐃᒋᖃᑦᑕᐅᑎᓇᓱᒃᑐᐊᓘᖃᑦᑕᖅᑐᑎᒃ.  
ᐊᖑᑎᐅᑉ ᐊᐃᒃᐸᖓ ᒥᑭᔫᖏᓐᓇᕐᓂᕐᒪᑦ, ᑭᐱᓪᓗᓂᐅᒃ ᑭᖕᒥᖓᑕ 
ᓄᑭᖓ ᐃᓄᐸᔪᒡᔫᑉ.  ᐅᕐᕈᔪᐊᓘᖕᒪᑦ ᑲᐱᔭᐅᓪᓗᓂ, ᑐᖁᖏᓐᓂᕐᒥᓂ 
ᓄᓕᐊᓂ ᐃᑲᔪᕆᐊᖁᓐᓂᖅᐹ.  ᐅᐸᑦᑕᐅᑎᒋᓪᓗᓂᓗ, 
ᐅᐸᒃᑖᓗᒋᒻᒪᒍ ᐊᖏᓪᓕᑎᖅᑲᐅᔪᖅ ᐃᒻᒥᓂᒃ.  ᓂᐊᖁᐊᒍ 
ᐊᓇᐅᓪᓗᒍ, ᑐᖁᓐᓂᐊᖅᑑᔮᓕᖅᑐᓂᐅᒃ, ᐊᐃᑉᐸᖓᑕᐃᓛᒃ 
ᑭᖕᒥᖓᑕ ᓄᑭᐊ ᑭᐱᒋᓪᓗᓂᐅᒃ, ᐅᕐᕈᖕᒥᖕᒪᑦ ᑐᖁᑕᐅᒋᓪᓗᓂ.  
ᐃᓄᐸᔪᒡᔫᑉ ᐃᒡᓗᖓᓅᓕᖅᑐᑎᒃ.  ᕿᑐᕐᖓᕋᓛᖓ ᓇᓂᔭᐅᒋᓪᓗᓂ, 
ᓄᓕᐊᖓᑕ ᑲᑕᐃᔭᕕᓂᖓ ᐅᐃᓂ ᐃᑲᔪᕆᐊᕋᓱᐊᖅᑐᒍ.  ᒪᓂᖅᑲᒥ 
ᓇᓚᔪᖅ, ᕿᐊᓪᓗᓂ.  ᐊᖑᑎᐅᑉ ᒥᑭᔫᖏᓐᓇᖅᑲᐅᔫᑉ ᓂᐊᖁᐊ 
ᑭᕕᒐᓱᒃᑲᓗᐊᕐᒪᒍ, ᐊᖏᓗᐊᖅᑐᐊᓘᖕᒪᑦ ᑭᕕᒍᓐᓇᕐᓇᓂᐅᒃ.  
ᐃᒡᓗᖓᓅᖅᑐᑎᒃ, ᐹᒃᑯᑦ ᐃᑦᑐᐊᕋᒥᒃ, ᓄᑲᑉᐱᐊᑯᔅᓱᐊᓘᖕᓂᒃ ᐃᓕᕐᒥᒃ 
ᐃᒃᓯᕚᖅᑐᖃᕆᓪᓗᓂ. ᑲᑉᐱᐊᑦᑕᒃᑐᑎᒃ, ᓵᓚᖃᕈᓐᓇᔾᔮᓱᒋᓇᑎᒃ, 
ᕿᒪᒃᓯᔪᕕᓃᒃ. (ᕘᐊᔅ, 1901, ᒪᑉᐱᒐᖅ.314)

ᐃᓄᒃᐸᓱᒡᔪᐃᑦ

ᐅᑭᐅᖅᑕᖅᑑᑉ ᐃᓄᒃᐸᓱᒡᔪᖏᑦ ᐊᕐᕌᒍᒐᓵᓗᖕᓂ 
ᑕᑯᔭᐅᓚᐅᖅᓯᒪᖏᒃᑲᓗᐊᕋᒥᒃ, ᐅᓪᓗᒥ ᓱᓕ ᑕᒫᓃᑉᐳᑦ ᐅᓂᒃᑳᑎᒍᑦ.  
ᐊᖏᓂᐊᓗᖏᑦ ᓴᙱᓂᐊᓗᖏᓪᓗ ᐃᓄᖕᓄᑦ ᐅᓂᒃᑳᖅᑎᓐᓄᑦ 
ᑕᑯᓐᓈᙳᐊᖅᑕᐅᔪᓐᓇᖅᑐᑦ.  ᐅᓂᒃᑳᒐᓚᐃᑦ ᐅᖃᐅᓯᖃᖅᐸᒻᒪᑕ 
ᐱᓂᕐᓗᒐᓲᖑᓂᕋᐃᓪᓗᑎᒃ ᓱᕋᐃᔭᐃᓲᖑᓂᕋᐃᓪᓗᑎᒡᓗ 
ᐃᓄᒃᐸᓱᒡᔪᖕᓂ, ᐅᓂᑲᐅᑎᒋᔭᐅᓲᖑᒋᕗᑦᑕᐅᖅ ᐱᑦᑎᐊᓲᖑᑎᓪᓗᒋᑦ 
ᐃᓄᖕᓂᑦ.  ᑭᓯᐊᓂᓕ, ᐃᓄᒃᐸᓱᒡᔪᓕᒫᑲᓴᐃᑦ, ᖃᓄᖓᒐᓗᐊᖅᐸᑕ 
ᐱᑦᑎᐊᓲᖕᒍᑉᐸᑕᓘᓐᓃᑦ, ᓂᙵᒃᓴᕋᐃᑦᑑᓂᕋᖅᑕᐅᓪᓗᑎᒃ 
ᑲᑉᐱᐊᓇᖅᑐᑎᒡᓗ ᓂᙵᒃᓴᔭᐅᑉᐸᑕ. ᐅᓂᒃᑳᑦ ᒪᓕᒃᑐᖏᑦ 
ᐅᑭᐅᖅᑕᖅᑐᖅ ᓴᔪᒃᓱᖕᓇᓵᖅᐳᖅ ᐃᓄᒃᐸᓱᒡᔫᑉ ᐱᓱᖕᓂᖏᓐᓄᑦ 
ᐊᕐᕌᒍᒐᓵᓗᖕᓂᑦ.  ᐅᓂᒃᑳᖅᑐᐊᖅᑎᒐᓚᐃᑦ ᐅᖃᖅᓯᒪᕗᑦ 
ᓯᓂᖕᓂᕋᐃᓪᓗᑎᒃ ᐊᕐᕌᒍᒐᓵᓗᖕᓂᑦ ᐱᕈᖅᑐᓄᑦ ᐱᕈᕐᕕᐅᒐᒥᒃ 
ᐃᔨᖅᓯᒪᕗᑦ.  ᑕᐃᒪᐃᒻᒪᑦ, ᖃᖓᑐᐃᓐᓇᖃᐃ ᐃᒃᐱᒋᔪᒫᖅᐸᕗᑦ ᓄᓇ 
ᓴᔪᒃᑎᓪᓗᒍ ᐃᓄᒃᐸᓱᒡᔪᐊᓘᑉ ᐱᓱᖕᓂᖓᓄᑦ.

